
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

РУДИН 
(роман)



	

I

	Зуны намуухан өглөө тэнгэр цэлмэг, наран дээр хөөрсөн ч нуга талд шүүдэр гялтганаж, саяхан нойрноос сэрсэн хөндийгөөс сэрүү татсан үнэр анхилж, чийглэг намуухан ойд эртэч шувууд хөгжилтэйеэ шулганан жиргэнэ. Оройгоосоо бэлээ хүртэл дөнгөж сая түрүүлж буй хөх тариа битүү ургасан налууд нэгэн жижиг тосгон үзэгдэнэ. Цагаан шаа бошинзтой, дугуй сүрлэн бүрхтэй, шүхэр барьсан залуу эмэгтэй нарийхан зөргөөр тосгоны зүг гэлдэрч хасаг эр зайтайхан бараадаж явна.

	Тэр эмэгтэй ийнхүү зугаацан яваадаа баясах мэт яаралгүй алхална. Эргэн тойронд өндөр ургасан, халиуран найгах хөх тариа нэг үе мөнгөлөг ногоон, нэг үе улаавтраар ээлжлэн солигдож үл мэдэг долгиотон үелзэж, тэртээ дээр болжмор жиргэн байв. Залуу эмэгтэй зорин яваа тосгоноос мод хүрэхгүй зайд орших сууринаасаа яваа нь энэ ажээ.

	Александра Павловна Липина гэгч эл эмэгтэй бэлэвсэн, үр хүүхэдгүй, нэлээд бэлтэй агаад тушаал огцорсон ах Штабсротмистр Сергей Павлыч Волынцевын хамт суудаг ажээ. Ах нь гэрлэж бариагүй бөгөөд дүү хүүхнийхээ эдлэнг эрхэлдэг байлаа.

	Александра Павловна тосгон хүрч нэн хуучирсан, захын нэгэн намхан модон байшингийн дэргэд зогсоод мөнөөх хасаг эрийг дуудаж, байшинд орж гэрийн эзэгтэйн биеийн байдлыг асууж лавла гэсэнд, удаж түдэлгүй цагаан сахалтай, өтөлж ядарсан өвгөний хамт гарч ирэв.

	— За бие нь яаж байна? гэж Александра Павловнаг асуухад

	— Амьд шүү л... гэж өвгөн хариу өчив.

	— Орвол яах вэ? гэхэд

	— Бололгүй яах вэ, ор! гэв.

	Александра Павловна дотогш оров. Өрөө нь зай муутай, бүгчимхний дээр утаа униар болжээ... Хэвтэрт нэг хүн хөдөлж ядан ёолох дуулдав. Александра Павловна, дөрвөлжин хээтэй алчуураар толгойгоо боосон эмгэний үрчлээт шар нүүрийг бүдэг харанхуйд олж харлаа. Бүр цээжээ хүртэл хүнд дээлээр хучсан тэр эмгэн туранхай гараа хөдөлгөж цөхөн, арай гэж амьсгалж байв.

	Александра Павловна эмгэнд ойртон очоод духыг нь дарж үзвэл маш халуун байлаа.

	— Матрена гуай, бие чинь яаж байна? гэж Александра Павловна эмгэний дээрээс бөхийж асуувал

	— Ёох! гэж эмгэн ёолоод өөдөөс нь харж, — Хариугүй ээ хүүхээ! Үхэх цаг л ирсэн шиг байна, охин минь! гэв.

	— Бурхан өршөөх байлгүй. Матрена гуай, эдгэх ч юм бил үү. Миний явуулсан эмийг хүртсэн үү?

	Эмгэн өрөвдөлтэйгөөр ёолж, юу асуусныг дуулаагүй болохоор хариу үл өчсөн тул,

	— Хүртсээн гэж хаалганы тэнд зогсож буй өвгөн дуугарав.

	Александра Павловна өвгөн тийш эргэж:

	— Танаас өөр сахиж байгаа хүн бий юу? гэж асуув.

	— Ач охин нь бий. Байгаад ч нэмэргүй, тогтож сууж чадахгүй алга болчих юм. Ядаж энэ хоолойг нь дэвтээх ус өгөхдөө хүртэл залхуурна. Би өөрөө нас дээр гарсан болохоор хэцүү л байна.

	— Матрена гуайг манай эмнэлэгт аваачвал яасан юм?

	— Үгүй! Эмнэлэгт очоод юу хийх вэ? Тэртэй тэргүй үхэхээс хойш. Нас ч эдэллээ. Бурхны таалалд тийм байна. Хэвтэрт байгаа амьтныг чинь юун эмнэлэгт аваачихтай мантай. Өндийлгөх хооронд л өнгөрчихнө.

	— Ёох гэж өвчтөн ёолоод, — Эрхэм эзэнтэн минь өнчин охиныг минь харж яваарай. Манай ноёд хол байна, харин чи... гээд хүчлэн ярьж байснаа дуугүй боллоо.

	— Бүү зов, санаснаар тань болно. Би танд цай, ёотон авчирсан. Юм уумаар бол уу л даа гээд Александра Павловна өвгөн тийш хандаж, — Танайд халуун тогоо бий сэн бил үү? гэж асуув.

	— Халуун тогоо юу? Байхгүй, гэхдээ олж болно.

	— Тэгвэл ол, эсвэл би өөрийнхийгөө явуулъя. Ач охиноо битгий холд гэж хэл, ер нь ингэж байх юм бол ичгүүртэй гэдгийг өөрт нь ярьж өг.

	Өвгөн юу ч дуугарсангүй, гагцхүү өгсөн боодолтой цай, ёотонг хоёр гардан авлаа.

	— За, Матрена гуай, баяртай! Би дахиж ирнэ. Харин бүү гутарч гунь, эмээ сайн уугаад бай гэж Александра Павловна захив.

	Эмгэн толгойгоо өндийлгөн, Александра Павловна руу зүтгэж

	— Эзэнтэн минь, алив нааш нь гараа гэж аман дотроо хэлэв.

	Александра Павловна гараа өгсөнгүй, харин бөхийж духыг нь үнсэв.

	Явахдаа эмийг нь бичсэн дагуу цайгаар даруулан заавал өгч байхыг өвгөнд зөвлөв.

	Өвгөн бас л юу ч хэлсэнгүй толгой дохив.

	Александра Павловна цэнгэг агаарт гарч чөлөөтэй амьсгалав. Шүхрээ дэлгэж, гэр өөдөө явахыг завдтал гэнэт байшингийн булангаас уралдааны намхан сүйх тэрэгтэй, бор өнгийн хуучин тэрмэн дээл, мөн тийм саравчтай малгай өмссөн гуч эргэм насны хүн гарч ирээд Александра Павловнаг үзэнгүүт мориныхоо амыг татаад эргэн харав. Жижгэвтэр бор нүдтэй, бууралдуу сахалтай, цагаан царай нь түүний хувцасны өнгөнд тохирчээ.

	— Сайн байна уу, ингэхэд та юу хийж яваа нь энэ бил ээ? гэж инээмсэглэх аядан асуув.

	— Би өвчтөн эргээд... Михайло Михайлыч, та хаанаас ирэв?

	Михайло Михайлыч гэгч энэ хүн Александра Павловна руу харж дахиад л инээмсэглэн

	— Өвчтөн эргэж яваа чинь сайн байна. Харин тэр өвчтөнөө эмнэлэгт аваачсан нь танд дээргүй юу? гэв.

	— Бие нь бүр хариугүй ээ. Гарын ая даахгүй байх.

	— Та эмнэлгээ татан буулгах бодолгүй байна уу?

	— Татан буулгах ий? Яах гэж?

	— Яах вэ дээ.

	— Яасан жигтэйхэн юм бэ! Таны толгойд ийм санаа яаж төрөв өө?

	— Ласунская та хоёр бүх юм мэддэг, бас тэгээд та түүний нөлөөнд байдаг юм шиг санагддаг. Ласунскаягийн үгээр бол эмнэлэг, сургууль цөм шал дэмий, хэрэггүй хоосон зүйл гэнэ. Сайн үйлийг бүтээнэ гэдэг хувийн хэрэг байх ёстой. Гэгээрэл ч бас адилхан. Энэ бүхэн санаа сэтгэлийн хэрэг... гэж хэлдэг шиг билээ дээ. Ямар учраас тэгж донгодож байдгийг нь мэдэх сэн?

	Александра Павловна инээмсэглэж

	— Дарья Михайловна бол ухаантай эмэгтэй. Би түүнийг ихэд хайрлаж хүндэтгэдэг. Гэвч алдаж осолдож болно оо. Тиймээс ч би зарим үгийг нь үнэмшдэггүй юм.

	— Тун зүйтэй байна. Учир нь тэр өөрөө өөрийнхөө үгэнд барагтайхан итгэдэг юм. Би тантай тааралдсандаа баяртай байна хэмээн Михайло Михайлыч сүйх тэрэгнээсээ буулгүй өгүүлэв.

	— Яагаад?

	— Догь асуулт байна! Тантай дайралдахад тэр болгон таатай санагддаггүй юм шиг байдаг! Харин өнөөдөр та энэ өглөө шиг тийм ариун тунгалаг, аятайхан ялдам байна.

	Александра Павловна дахиад инээв.

	— Та юунд инээгээ вэ?

	— Юу, юунд гэж? Хэрэв та ийм номой, хүйтэн царайгаар хэлснээ үзсэн болоосой! Сүүлчийнхээ үгийг тоомжиргүй хэлсэнд тань гайхаж байна.

	— Хүйтэн царайтай гэнэ үү... Танд гал дөл хэрэгтэй юу. Гэхдээ гал таарахгүй. Дүрсхийгээд утаа гаргаад л унтарчихна.

	— Тэгэхдээ дулаацуулна шүү дээ гэж Александра Павловна тосож авав.

	— Бүр түлнэ гээч.

	— Яах вэ дээ, түлбэл түлэхээс биш, гай болох юм алга, оргүйгээс охинтой... 

	— Таныг нэг сайн түлэгдчихээд юу гэж хэлэхийг чинь би нэг үзнэ дээ. Баяртай хэмээн Михайло Михайлыч яриаг нь гоморхон тасалж хэлээд жолоогоо дугтран морио шавдуулахад

	— Михайл Михайлыч, байзнаарай! Та манайхаар хэзээ очих вэ? гэж Александра Павловна хашхирав.

	— Маргааш. Ахдаа мэнд хүргээрэй гэв.

	Сүйх тэрэг ч хөдлөв.

	Александра Павловна, Михайло Михайлычийн хойноос харан хоцров.

	«Яасан бүдүүн шуудай вэ!» гэж бодов. Тоосонд дарагдсан, бөгдөр нуруутай, дагзан дээрээ тавьсан саравчтай малгайны нь доороос хэсэг шар үс эмх муутайхан цухуйсан тэр эр гурилын том шуудайтай үнэхээрийн төстэй ажээ.

	Александра Павловна ирсэн замаараа гэр өөдөө яаралгүй, газар шагайн явлаа. Ойрхон сонстох морины төвөргөөн зогсож толгой өндийлгөн харахад хүргэв... Өмнөөс нь ах нь айсуй. Түүнтэй зэрэгцэн намхан нуруутай, задгай тавьсан нимгэн цамцтай, жижиг зангиатай, хөнгөхөн бор малгайтай таяг барьсан залуу эр явав.

	Сайх эр хэдийгээр Александра Павловнаг бодлогошрон явааг гадарласан авч, юу ч ажилгүйгээр, Александра Павловнаг зогсонгуут ойртож очин, баясгалантай, бараг эелдгээр;

	— Амрыг эрье, Александра Павловна, амрыг эрье гэв.

	— Аа, Константин Диомидыч үү! Сайн байна уу! Та Дарья Михайловнагийнхаас ирэв үү? гэж асуув.

	— Яг тийм хэмээн нүүрэнд нь баясал тодорсон залуу эр өлгөн аваад, — Би Дарья Михайловнагийнхаас ирлээ. Дарья Михайловна намайг тан руу явууллаа. Би явган явах нь зүгээр гэж санаад... ийм сайхан өглөө дөрөвхөн мод газар ч юухан байх вэ дээ. Намайг очтол, та гэртээ байдаггүй. Ах чинь таныг Семеновка руу явсан, өөрөө тариан талбай явах гэж байгаагаа хэлэхэд нь хамт таныг тосож ирлээ. Яасан сайн юм бэ! гэв.

	Залуу эр оросоор цэвэр бөгөөд зөв атлаа чухам тийм хэлнийх гэж тодорхойлоход бэрх нэгэн гадаад хэлний аялгаар ярив. Царай зүсэнд нь азийнхны төрх байлаа. Урт монхор хамар, хөдөлгөөн багатай дүрлэгэр нүд, памбагар улаан уруул, саруул магнай, гялтганасан хар үс энэ бүхэн түүний дорно зүгийн гаралтайг илтгэнэ. Гэвч Пандалевский гэж овоглож, хэдийгээр нэгэн ач тустай, чинээлэг бэлэвсэн авгайн хөрөнгөөр Беларусь нутагт хүмүүжсэн авч унасан газраа Одесс гэнэ. Өөр нэгэн бэлэвсэн авгай түүнийг ажилд оруулжээ. Ер нь Константин Диомидыч эмэгтэйчүүдийн ая эвийг овжинхон олж чаддаг болохоор дунд насны хатагтай нар түүнийг дуртайяа дагана. Одоо ч гэсэн баян эзэгтэй Дарья Михайловна Ласунскаягийнд хуурай хүү юм уу, тэжээвэр хүний маягаар суудаг ажээ. Константин Диомидыч бол тун эелдэг зөөлөн, тусархаг ааштай, цаанаа жаахан тачаангуй, аялаг эвтэйхэн хоолойтой, төгөлдөр хуураар овоо хөгжимддөг хүнтэй ярихдаа яг нүүр лүү нь ширтдэг заншилтай аж. Тэр маш цэвэрхэн хувцасладаг хувцсаа онцгой удаан эдэлдэг бөгөөд өргөн эрүүнийхээ сахлыг нямбайлан хусаж, үсээ ширхэг дараалан самнана.

	Александра Павловна түүний яриаг дуустал сонсоод ахдаа хандаж:

	— Өнөөдөр чинь бас олон хүнтэй тааралдаж байна даа, сая би Лежневтэй уулзалдлаа гэв.

	— Аа, түүнтэй юу! Тэр нэг тийшээ яваа юу?

	— Тэгсэн, сүйх тэрэгтэй, хамаг юм нь тоос болчихсон, нэг шуудайтай юм шиг л амьтан явна билээ. Мөн хачин хүн шүү дээ.

	— Тийм ч байж болно. Ерөөс тэр их сайн хүн.

	— Хэн тэр вэ? Ноёнтон Лежнев үү? гэж Пандалевский гайхсан байдалтай асуув.

	— Тийм ээ. Михайло Михайлыч Лежнев. За баяртай дүү минь. Би сагаг суулгахаар тариан талбай руу явлаа. Ноёнтон Пандалевский чамайг хүргэж өгнө биз... гээд Волынцев давхин одлоо.

	— Дуртайяа зөвшөөрье! хэмээн Константин Диомидыч дуун алдан өгүүлээд Александра Павловнад гараа өгөхөд эмэгтэй сугадан авч хоёул тэдний эдлэн тийших замаар явлаа.

	 

	* * *

	 

	Александра Павловнатай ийнхүү сугавчилдан явна гэдэг Константин Диомидычийн хувьд ихэд тааламжтай бололтой байв. Тэр ойр ойрхон алхалж, инээмсэглэн явах бөгөөд тэр ч байтугай нүдэнд нь нулимс гүйлгэнэжээ. Ер нь түүний нүд ингэж устах нь цөөнгүй, амархан уярч, нулимс унагадаг хүн билээ. Залуухан гоолиг сайхан бүсгүйг сугадаж явах нь хэнд ч гэсэн аятайхан байдаг биз дээ? Александра Павловнаг ...-ны муж даяар гоо үзэсгэлэнтэй хүүхэн гэж санал нэгтэй ярилцдаг нь буруу биш билээ. Түүний уяхан бор нүд, алтлаг шар үс, дугариг хацрынх нь хонхорхой бусад гоо үзэсгэлэнг нь дурддаггүй юм аа гэхэд зөвхөн үл мэдэг шонтгор шулуун хамар нь алив эгэл жирийн хүний дур сэтгэлийг соронзон адил татна. Гэхдээ хамгаас түрүүн усгал зөөлөн царайд нь тодрох итгэл төгс, эелдэг цагаан сэтгэл, номхон дөлгөөн байдал сэтгэлийн утсыг хөндөж чадна. Александра Павловна хүүхэд шиг ийш тийш харан, инээмсэглэхийг нь хатагтай нар даруу төлөв гэнэ. Үүнээс илүү юу хүсэх билээ дээ?

	— Таныг Дарья Михайловна над руу явууллаа гэв үү? гэж Пандалевскийгаас асуухад

	— Жа тийм дээ гэж хэлэхдээ англи аялгуу оруулаад. Тэд таныг өнөөдөр үдийн зоогт морилон ирэхийг үнэнхүү хүссэн юм. Тэд (Пандалевский гуравдугаар бие, ялангуяа хатагтайн тухай ярихдаа олон тоог хатуу баримтална) тантай танилцуулах гэсэн шинэ гийчнээ хүлээж байна гэв.

	— Тэр чинь хэн бил ээ? гэхэд нь

	— Петербургээс яваа барон камер-юнкер Муффель гэдэг хүн, Дарья Михайловна саявтар ноён Гариныд танилцаж, эелдэг зантай, боловсролтой залуу гэж их л магтаж үнэлдэг юм. Ноёнтон ч бас зохиол оролддог, сайнаар хэлэхэд... ай, ямар гоё эрвээхэй вэ, та хараач... сайнаар хэлэхэд,... улс төр эдийн засгийн ухаан судалдаг. Тэр нэгэн нэн сонирхолтой асуудлын талаар бичсэн өгүүллээ Дарья Михайловнад шүүн тунгаалгахаар өгөх гэнэ билээ гэж ярив.

	— Улс төр эдийн засгийн өгүүлэл ий?

	— Хэлний үүднээс авч үзвэл ч Александра Павловна минь, хэлний үүднээс авч үзвэл тийм, энэ талаар Дарья Михайловна мэргэжлийн хүн гэдэг нь танд ч тодорхой байгаа байх, бас Жуковский, намайг ивээгч, Одесст суугаа, чухал хэрэгтэй өвгөн Роксолан Медиарович Ксандрыка түүнтэй зөвлөдөг. Энэ хүний нэрийг та гадарлах байлгүй дээ?

	— Огтхон ч дуулаагүй юм байна.

	— Тийм эрийг дуулаагүй гэнэ ээ? Гайхалтай л юм даа. Дарья Михайловнагийн орос хэлний мэдлэгийг Роксолан Медиарович байнга өндөр үнэлдгийг хэлмээр байна.

	— Тэр барон чинь их ёсорхог уу? гэж Александра Павловна асуув.

	— Ердөө ч үгүй. Харин ч дээд нийгмийн хүний төрх түүнд бий гэж Дарья Михайловна ярьж байна лээ. Тэр ч байтугай хөгшин ноёнд бахархал төртөл Бетховены тухай уран цэцнээр ярьдаг гэсэн. Түүнийг би нэг сонсох сон гэж санах юм. Энэ бол миний мэргэжил шүү дээ. Талын сайхан энэ цэцгийг танд барья.

	Александра Павловна цэцгийг авч, хэд алхаад зам дээр унагачхав... Тэднийх хүртэл хоёр зуун алхмаас хэтрэхгүй зай үлдэв. Саяхан барьж, цайлган будсан байшингийн саруул өргөн цонх, хөгшин далдуу, агч моддын өтгөн ногоон дундаас нүдэнд дулаахан содон харагдана.

	— Дарья Михайловнад юу гэж хэлэх сэн бол. Үдийн зоог дээр та морилж очих сон болов уу? Тэд ахыг чинь бас ир гэсэн хэмээн гардуулсан цэцгийнхээ хувь заяанд яльгүй гоморхон Пандалевский хэлэв.

	— Тэгнэ ээ. Бид заавал очно. Харин Наташа яаж байна?

	— Наталя Алексеевна, бурхны авралаар бие нь зүгээр... За бид Дарья Михайловнагийн эдлэн рүү эргэдэг замыг өнгөрчихлөө. Ингээд баяртай гэх шив дээ.

	Александра Павловна зогсоод

	— Та манайхаар ороод гарахгүй юм биз дээ? гэж түгдрэн асуув.

	— Үнэн сэтгэлээс санагдавч хожимдохоосоо айж байна. Дарья Михайловна, Тальбергийн шинэ аязыг сонсох тул бэлтгэх, зааж өгөх хэрэгтэй. Бас миний яриа таны сэтгэлд аль нэг хэмжээгээр таатай болно гэдэгт эргэлзэж байна.

	— Үгүй ээ... яалаа гэж... 

	Пандалевский санаа алдан ажиглагдахуйц доош харж

	— Баяртай, Александра Павловна! гээд жаахан дуугүй байснаа мэхийн ёслоод гэдрэг алхав.

	Александра Павловна эргэж гэр өөдөө алхлаа.

	Константин Диомидыч ч гэсэн ум хумгүй явлаа. Түүний баяссан царай дорхноо өөрчлөгдөж биедээ эрэмшсэн, бараг ширүүн байдал тодорлоо. Тэр ч байтугай явдал нь хүртэл өөрчлөгдөж одоо бүр том алхалж, хөлөө хүнд хүнд тавин явав. Хоёр мод хэр газар таягаа даллан явснаа, замын ойролцоо, овьёосноос тугалаа гаргаж байгаа хөөрхөн залуу тариачны бүсгүйг харж гэнэт марсайтал инээв. Константин Диомидыч муур аятай гэтэн ойртож яриа өдөв. Бүсгүй эхлээд дуугүй, царай нь улайн байснаа жуумалзаж, ханцуйгаараа амаа битүүлээд нүүрээ буруулан:

	— Эзэн минь яв л даа гэв.

	Константин Диомидыч хуруугаараа занаж, хөх цэцэг авчирч өг гэв.

	— Хөх цэцгээр та яах нь вэ? Цэцгийн баглаа хийх нь үү? Алив зам тавь! гэж бүсгүй хэлэв.

	— Эелдэг хөөрхөн бүсгүй минь сонс... гэж Константин Диомидыч эхэлтэл

	— За яв л даа, цаана чинь эзний хүүхэд явж байна хэмээн бүсгүй түүний яриаг тасаллаа.

	Константин Диомидыч эргэн харвал үнэхээр Дарья Михайловнагийн хүү Ваня, Петя хоёр замаар гүйж, араас нь тэдний багш, дөнгөж сая түр сургууль дүүргэсэн, хорин хоёр орчим насны залуу эр Басистов дагаж явав. Басистов нуруу өндөр, эгэл жирийн царайтай. Хамар том, уруул памбагар, нүд онигор, болхи хэр нь цайлган сэтгэлтэй, үнэнч шударга хүн. Тэр эв хавгүй хувцасладаг, маягласандаа бус, залхуурсандаа үсээ засуулдаггүй, мөн унтах, идэх дуртай, бас сайхан ном, сэтгэл татсан маргаанд дурладаг, Пандалевскийг үнэн голоосоо үзэн яддаг ажээ.

	Дарья Михайловнагийн хүүхдүүд Басистовыг бишрэн хүндэтгэдэг бөгөөд түүнээс өчүүхэн ч үл айна. Бусадтай нь Басистов сэтгэл нийлэх авч Дарья Михайловнагийн хувьд мухар сүсэг байхгүй гэж тайлбарладаг хэр нь төдийлөн таалагддаггүй байжээ.

	— Сайн байцгаана уу, хонгорууд минь! Та нар чинь өнөөдөр яасан эрт зугаалахаар явах юм! гэж Константин Диомидыч өгүүлснээ, Басистов руу эргэж, — Би байгалийн сайханд цэнгэх дуртай болохоор эрт гарсан юм гэв.

	— Таны байгалийн сайханд хэрхэн цэнгэхийг бид үзсэн гэж Басистов аман дотроо хэлэхэд

	— Та бол материалист! Таны юу бодож байгааг одоо бурхан мэдэж байна. Би таныг андахгүй! гэв.

	Пандалевский бол Басистов болон түүнтэй нэг төрхийн хүмүүстэй ярихдаа үл мэдэг чичирхийлж с үсгийг цэвэр, тэр ч байтугай яльгүй исгэрч дуудна.

	— Та энэ хүүхнээс зам асуугаа биз? гэж Басистов ийш тийш шилбэлзэн өгүүлэв.

	Пандалевский нүүр лүү нь эгцлэн харж байгааг мэдсэн агаад энэ нь их л эвгүй санагджээ.

	Та ердөө л материалист, өөр юу ч биш гэдгийг давтан хэлье. Та бүх юмнаас заавал нэг хэмийн амьдралыг олж харахыг боддог...

	— Хүүхдүүд ээ! Тэр нугад байгаа бутыг харж байна уу? Хэн нь түрүүн очихоо үзэцгээе. Нэг, хоёр, гурав аа гэж Басистов удирдав.

	Хүүхдүүд ч бут руу хар хурдаараа гүйж Басистов тэдний хойноос хурдлав...

	«Энэ хүмүүжил боловсролгүй амьтан эл хүүхдүүдийг баллаж байгааг нь дээ. Ёстой боловсролгүй амьтан» хэмээн Пандалевский бодов.

	Константин Диомидыч сэхүүнээр цэвэрч ариг, гоо сайхан биеэ нэгэнтээ харснаа арвагар хуруугаараа цамцныхаа ханцуйг хоёр ч удаа гөвөөд захаа сэгсрээд цааш явав. Гэртээ ирээд хуучивтар халаадаа өмсөөд сэтгэлийн зовуурьтайгаар төгөлдөр хуурын ард суулаа.

	
II

	Дарья Михайловна Ласунскаягийн байшин ....-ны муж даяар бараг л нэгдүгээрт орно. Растреллийн зургаар чимсэн энэхүү том чулуун байшинг өнгөрсөн зууны маягаар барьсан агаад Дундад Оросын томоохон гол мөрний нэг бэлээр нь урссан толгойн оройд сүндэрлэнэ.

	Дарья Михайловна бол язгууртай, баян эзэгтэй бөгөөд нууц зөвлөгчийн бэлэвсэн эхнэр ажээ. Хэдийгээр Пандалевский түүнийг бүх Европыг мэддэг, бас бүх Европ түүнийг мэддэг! гэх авч үнэндээ Европ Дарья Михайловнагийн талаар бага мэднэ. Тэр ч байтугай Петербургт төдийлөн нэрд гараагүй байв. Тэгсэн хэр нь Москвад түүнийг андахгүй, тэднийхээр олон хүн очдог байлаа. Дарья Михайловна дээдсийн зиндаанд багтах бөгөөд жаахан сонин, тийм ч сайн зантай биш, тэгэхдээ маш ухаантай эмэгтэйд тооцогдоно. Залуу халуун насандаа их сайхан хүүхэн байж. Яруу найрагч нар шүлгээ зориулж, залуу хүмүүс сэтгэлээ өгч, эрхэмсэг ноёд хөөцөлддөг байжээ. Гэвч тэр цагаас хойш наанадаж хорин таван жил цаанадаж гучин жил өнгөрч урьдынх нь сайхнаас ул мөр ч үлдсэнгүй. Дарья Михайловнаг ердөө анх харсан хүн «Эцэнхий, шовх хамартай, төдийлөн өтлөөгүй энэ эмэгтэй урьд өмнө тийм гоо сайхан хүүхэн байсан юм гэж үү дээ! Яруу найрагч нар шүлэг найргаа зориулж байсан тэр эмэгтэй үнэхээр мөн гэж үү дээ?» гэж өөрийн эрхгүй өөрөөсөө асуухад хүрнэ. Чингэж хорвоогийн улиран хувьсахуйд хэн бүхэн битүүдээ гайхах ажээ. Дарья Михайловнагийн галтай цогтой нүд гайхалтайяа хэвээр хоцорсон гэж ганцхан Пандалевский үзнэ. Ер нь Пандалевский л Дарья Михайловнаг Европ дахин андахгүй гэж баталдаг хүн юм чинь дээ.

	Дарья Михайловна хүүхдүүдийнхээ хамт (тэр гурван хүүхэдтэй: арван долоон насны охин Наталья, ес, арван насны хоёр хүүтэй ажээ) зун болгон нутагтаа ирж задгай зайдан суух ба товчоор хэлэхэд, тэр дундаа эхнэргүй харчуулыг гэртээ орогнуулдаг байлаа. Хөдөөгийн хатагтай нарыг үзэж чаддаггүй байв. Гэсэн ч тэднээс халуухан юм олныг дуулжээ! Тэдний үгээр, Дарья Михайловна нь бардам зантай, танхай бас тэгээд аймшигтай ширүүн эмэгтэй юм. Хамгийн гол нь дэндүү эрээ цээргүй ярьдаг байжээ! Дарья Михайловна нутагтаа ирээд биеэ барихыг үнэхээр хүсдэггүйн дээр өөрийгөө хүрээлэн буй нэлээн харанхуй бүдүүлэг өчүүхэн амьтдыг бага зэрэг тоомсорлохгүй байдал хот газрын эмэгтэйн уужим чөлөөтэй зан харьцаанд нь тодорно. Харин хот хүрээний танилуудтайгаа маш эрээгүй, тэр ч байтугай доогтой хандахдаа үзэн ядах, дургүйцэх шинжгүй байлаа.

	Далимд хэлэхэд, харьяат хүмүүсийнхээ хүрээнд ер бишийн хайхрамжгүй байдаг хүн ихэс дээдэстэй бол хайхрамжгүй байдал хэдийд ч гаргадаггүйг уншигч та гадарласан уу, үгүй юу? Яагаад тэр вэ? Гэвч энэ мэтийн асуудал юунд ч хүргэдэггүй билээ. Константин Диомидыч арай гэж тальберговын аязыг тогтоогоод цэвэрхэн агаад хөгжөөнтэй өрөөнөөсөө зочдын өрөөнд ороход бүгдээрээ хэдийнээ цугларчихсан байлаа.

	Эл цугларалт хэдий нь болжээ. Эзэгтэй өргөн дэртэй буйдан дээр хөлөө нугалан францын шинэ товхимлыг гартаа эргэлдүүлэн сууна. Цонхны тус газар тэлүүрийн ард нэг талаас Дарья Михайловнагийн охин, нөгөө талаас өтөлсөн агаад хатангир, жар орчим насны, гэрийн багш эмэгтэй m-lle Boncorurt суужээ. Түүний өнгө алагласан оройвч доорх хар үс нь даруулгатайн дээр чихээ хөвөнгөөр бөглөжээ. Басистов хаалганы ойролцоох буланд сонин уншин сууж, дэргэд нь Ваня, Петя хоёр даам тоглоно. Намхан нуруутай, өрвөгөр буурал үстэй, бор царайтай, тогтворгүй нүдтэй, ноён Африкан Семеныч Пигасов гэгч пийшин налж, нуруугаа үүрэн зогсоно.

	Энэхүү ноёнтон Пигасов бол хачин янзын хүн байв. Бүгдийн эсрэг, тэр дундаа эмэгтэйчүүдэд хорсож; өглөөнөөс аваад орой болтол үргэлж бах тав нь ханасан байртай хараал тавихдаа заримдаа мэргэн онож, заримдаа алдана. Түүний түргэн уур заримдаа бүр хүүхэд шиг болгоно. Инээх, хоолойны нь өнгө, бүх бие нь хор шар мэт санагдана. Дарья Михайловна түүнийг дуртайяа хүлээж авдаг байв. Тэр элдэв аашаараа Дарьяаг тайвшруулна. Тэд ёстой наргианы эзэд, юм болгоныг давслах нь Пигасовын ганц мэргэжил, жишээлэхэд түүнд аянга тосгоныг ниргэжээ, тээрэм усанд автжээ, тариачин эр сүхээр гараа тас цавччихжээ гэхчлэн аливаа зүйлийг ярих тоолон «Тэр эмэгтэйг чинь хэн гэдэг юм бэ» өөрөөр хэлбэл тэр золгүй явдлыг гаргасан эмэгтэйг хэн гэдэг юм бэ? гэж сүртэй ширүүнээр шалгаана. Түүний үзлээр бол аливаа золгүй явдлын шалтгаан нь эмэгтэй хүн учир хэргийн гүнд сайн орох ёстой гэнэ. Нэг удаа Пигасов өөртөө зочлонгуй хандсан, бараг зүс үл үзсэн нэгэн хатны өмнө өвдөг сөхөрч, би таны өмнө ямар ч буруугүй, тантай хэзээ ч учрахгүй, намайг хэлтрүүлээч гэж уйлагнах боловч уурсах мэт ширүүн царайлан гуйж гарчээ. Бас нэг морь Дарья Михайловнагийн угаалгачны нэгийг уулын бэлээр авч давхиад булгиж шуудуунд чулуудаад золтой л алчихсангүй. Тэр цагаас хойш Пигасов тэр морийг сайн хөлөг хэмээхээс өөрөөр нэрлэхээ больж, мөнөөх уул, суваг, шуудууг үзэсгэлэнт сайхан нутаг гэх болжээ. Пигасовын амьдралд аз завшаан тохиолдсонгүй. Тэр өөрийн муугаас тийм болжээ. Пигасов ядуу гаралтай. Эцэг нь аахар шаахар ажил хийж явсан, бичиг үсэг мэдэх төдий, хүүгийн хүмүүжлийг хайхардаггүй, хооллож хувцаслахаас цаашгүй хүн байжээ. Эх нь хүүгээ эрхлүүлдэг байсан авч түдэлгүй талийгаач болжээ. Пигасов өөрөө өөрийгөө хүмүүжүүлж, хошууны сургууль, дараа нь дунд сургуульд орж, франц, герман, тэр ч байтугай латин хэл сурч дунд сургуулиасаа онц дүнтэй боловсролын үнэмлэхтэйгээр Дерптэд очиж үргэлжийн гачигдал дутагдалтай тэмцэн байж, гурван жилийн сургууль төгсжээ. Пигасовын авьяас билиг ерийн хүмүүсийнхээс илүү гарах юмгүй ч тэвчээр, цөхрөлтгүй оролдлогоороо ялгарч байжээ. Гэвч нэн ялангуяа нэр алдарт дурлаж, сайн хүмүүсийн хүрээнд орох, бусдаас хоцрохгүйн хүслэн ихтэй байжээ. Тэр хичээн суралцаж, нэр алдарт дуртайгаасаа Дерптын их сургуульд оржээ. Ядуу зүдүү байдал нь түүнийг хатгаж ажигч гярхай, бач бааштай болгожээ. Пигасов санаагаа их л өвөрмөц илэрхийлнэ. Бүр залуугаасаа хор шар хөдөлгөж, эгдүү хүргэхүйц уран хэлтэй болжээ. Түүний бодол санаа бусдынхаас ялгарч тодрох юмгүй авч ярихдаа ухаантайгаар зогсохгүй бүр их ухаантай хүн юм гэж санагдахаар ярина. Пигасов өөр ямар ч талаар нөхдийнхөө хойноос яаж ч хөөгөөд гүйцэхгүй гэдгээ ойлгосон учир өөрийн биеийг эрдэмтэн болоход зориулахаар шийджээ. (Тэр дээдсийн хүрээлэнгээс нөхдийг сонгож авахыг оролддог, тэднийг зулгуйдаж чаддаг, бас хэдийгээр үргэлжид хараал зүхэл тавьдаг авч тэдэнд долигонодог байв) Гэвч эндээ гэж хэлэхэд түүнд бэл агуурс хүрдэггүй байлаа. Шинжлэх ухаанд дуртайгаас бус хэр тааруу юм сурсан Пигасов үнэндээ дэндүү бага юм мэддэг болой. Тэр маргаанд шившигтэйгээр ялагдаж, тэгээд бас нэг өрөөнд хамт суудаг, түүний байнга даажигнаж байдаг, их явцуу гэхдээ зөв агаад буурь суурьтай хүмүүжилтэй оюутанд бардаагаар мадлагддаг байв. Эл бүтэлгүй хэрэг Пигасовыг учир зүггүй уурлуулж, бүх ном дэвтрээ гал руу шидчихээд албан ажилд оржээ. Төдийлөн захирамтгай биш хэр нь дээд зэргээр биеэ тоосон шаг хийсэн түшмэл байсан учир эхний үед ажил үйл нь гол нуруутай байлаа. Гэвч амьдралд бат бэх дээгүүр буйр суурь яаран олж авах гэж будилж осолдсоор огцроход хүрчээ. Тэр бээр өөрийн тохилог сууринд гурван жил хэртэй сууж, ичиж зовохыг ардаа хийсэн цадиггүй аашаараа урхилан дутуу дулимаг боловсролтой газрын эзэн, баян эмэгтэйтэй гэнэт суужээ. Гэвч Пигасовын ааш зан нь хэдийнээ догширч ярдаг болж гэр бүлийн амьдралаас залхжээ. Эхнэр нь хэдэн жил сууж байгаад нууцаар Москва явж, нэгэн арга мэхтэй луйварчинд эдлэн газраа худалджээ. Энэ үед Пигасов мөнөөх эдлэн газарт орон сууц дөнгөж бариад байжээ. Сүүлчийн цохилтод бүрнээ донсолсон Пигасов эхнэртэйгээ заргалдан завдсан боловч юу ч олж хүртсэнгүй... Тэр энэ насыг ганцаар өнгөрөөж өөрөө нүднээс далдуур, заримдаа ч ил харааж зүхэж, өөрийг нь төдийлөн гэм хийгээгүй байхад нь элдэв янзаар элэг доог болгон угтдаг айл хөршийнхнөөрөө хэсүүчлэн явж ном барихаа ч бүр больжээ. Тэр зуу орчим хамжлагатай бөгөөд тэд нь тийм ч ядуу биш байлаа.

	— Constantin уу! Alexandrine ирэх үү? хэмээн Дарья Михайловна Пандалевскийг орж ирмэгц хэлэв.

	— Александра Павловна, өөртөө онцгой сэтгэл ханамжтай байгаадаа та нарт талархал илэрхийлж байна гэж Константин Диомидыч зүг бүр тийшээ эелдгээр нахилзаж, гурвалжлан зассан хумстай махлаг цагаан гараараа гялалзтал самнасан үсээ зөөлөн илж өгүүлэв.

	— Волынцев бас ирэх үү?

	— Тэд бүгдээрээ ирнэ.

	— Африкан Семеныч, таны бодлоор бол бүх авхайчууд ер биш байх нь уу? гэж Дарья Михайловна Пигасоваас асуув.

	Пигасов уруулаа хажуу тийш ёрвогонуулж, тохойгоо ундууцан татаад

	— Би хэмээн яаралгүй эхэлснээ (Зүрх нь хөөрч цухалдах үедээ алгуур тод ярьдаг байв) — Би нийт авхайчуудыг хэлж байна, гэхдээ энд байгаа хүмүүсийг мэдээжийн хэрэг хэлээгүй л дээ... гэхэд нь

	— Гэхдээ та тэдний тухай бодсоор л байгаа шүү дээ гэж Дарья Михайловна яриаг нь таслав.

	— Би тэдний тухай хэлэхгүй гэж Пигасов давтаж хэлээд, — Ер нь бүх авхайчууд ёстой ер бишийн улс. Сэтгэлийн хөдөлгөөнөө ер бусын хачин илэрхийлнэ гээч. Жишээлэхэд нэг юмнаас айх юм уу, эсвэл ямар нэг юманд баярлахдаа, үгүй бол уй гашуу болоход авхайчууд эхлээд заавал маягтай гэгч нь хотолзож нахилзана. (Пигасов өөрөө үзэшгүй муухай эвхэрч, гараа наманчлав) Тэгээд Паах! гэж дуу алдаад нэг бол инээд алдаж, нэг бол уйлж эхэлдэг юм. Гэхдээ би (Пигасов сэхүүн гэгч нь инээмсэглэв) нэг удаа ер бусын нэг эмэгтэйгээр сэрлийг нь үнэнхүү ямар ч хуурмагласан юмгүй илэрхийлүүлж дөнгөсөн юм даа! гэв.

	— Яаж тэр вэ?

	Пигасовын нүд сэргэж

	— Би хажуугаас нь барьж аваад араас нь улиасан гадсаар ёвроод авсан юм. Түүнийг чарлахлаар нь би догь! догь! гэсэн сэн. Тэгэхэд байгалиас заяасан жинхэнэ төрөлхийн дуу нь гарсан юм. Та нар хойшид дандаа тэгж байгаарай гэв.

	Өрөөнд байгсад бүгд инээлдэв.

	— Африкан Семёныч, та чинь ямар дэмий юм ярина вэ!.. Таныг эмэгтэй хүний араас гадсаар ёворлоо гэдэгт би яаж үнэмших вэ ер! гэж Дарья Михайловна дуу алдав.

	— Тэгэхдээ бүр хэрэм хамгаалахад хэрэглэдэг гадасрхуу бүр том гадас гээч

	m-lle Boncourt тачигнатал хөхрөлдөж байгаа хүүхдүүд рүү ширүүн харан, — Maiscest une horreur ce gue vous dites la’ monsieur1 гэж дуу алдан хашхирав.

	— Түүний үгийг бүү үнэмш, та наадахыгаа мэддэггүй юм уу хэмээн Дарья Михайловна өгүүлэв.

	Гэвч эгдүү нь хүрсэн франц эмэгтэй удтал тайвширч чадсангүй, хий л амандаа ямар нэг юм бувтнаж байв.

	— Та нар үнэмшихгүй байж болох юм. Гэвч би зайлбаргүй үнэн юм хэлсэн гэдгээ батлаад өгье. Би мэдэхгүй юм бол хэн мэдэх юм бэ? Манай хөрш Чепузова, яагаа вэ Елена Антоновна төрсөн зээгээ яаж харангадааж алснаа надад өөрөө, бүр өөрөө ярьсныг та нар бас л үнэмшихгүй юм байгаа биз дээ.

	— Бас дахиад санаанаасаа залж байгааг нь!

	— Байзнаарай, байзнаарай! Та нар миний ярихыг сонсоод бодож үз. Би түүнийг гүжирдэх гээгүй байна. Тэр ч байтугай би түүнд хайртай. Эмэгтэй хүнийг яаж хайрлаж болох вэ, би төдий чинээ хайртай юм. Гэрт нь хуанлингаас өөр ганц ч ном байхгүй. Тэр дуудаж уншихгүй бол чадахгүй. Ингэхдээ хөлс нь чийхарч, нүд эрээлжлээд гэж гомдол мэдүүлнэ. Нэг үгээр хэлэхэд зүгээр хүүхэн, зарц нар нь бол тарган цатгалан улс. Яалаа гэж би түүнийг гүжирдэх вэ дээ?

	— За Африкан Семёныч дуртай юмаа ярьж эхэллээ. Одоо ч орой болтол яриад салахгүй дээ гэж Дарья Михайловна хэлэв.

	— Миний дуртай юм ч яах вэ... Эмэгтэй хүнд унтахаас нааш огт салдаггүй бүхэл бүтэн гурван дуртай юм байдаг.

	— Ямар гурван дуртай юм бэ?

	— Зэмлэх, битүү дохих, буруушаах энэ гурав даа.

	— Африкан Семеныч, та эмэгтэй хүнд ингэтлээ их хорсдог чинь нэг учиртай биз. Ямар нэг эмэгтэй лав таныг... гэж Дарья Михайловнаг өгүүлтэл

	— Намайг тэр гомдоожээ гэж хэлэх гээ юу? хэмээн Пигасов түүний яриаг таслав.

	Пигасовын золгүй гэрлэлтийг санаад Дарья Михайловна сэтгэл зовон дэмий л толгой дохив.

	— Хэдийгээр сайн, ер нь их сайн байсан хэр нь нэг эмэгтэй намайг үнэхээр гомдоосон юм даа гэж Пигасов өгүүлэв.

	— Хэн гэгч вэ?

	— Ээж минь гэж Пигасов дуугаа намсган хэлэв.

	— Таны ээж үү? Яаж таныг гомдоосон байх нь вэ?

	— Намайг төрүүлж...

	Дарья Михайловна хөмсөг атируулаад

	— Бидний яриа уйтгартай болж байх шиг байна, бидэнд Тальбергийн шинэ аязыг тоглооч. Хөгжмийн эгшиг Африкан Семенычийг уярааж юуны магад, Орфей зэрлэг араатныг номхотгож байсан шүү дээ гэв.

	Константин Диомидыч төгөлдөр хуурын ард суугаад тэрхүү аязыг бузгай аятайхан тоглов. Наталья Алексеевна анхандаа анхааралтай сонсож байснаа хийж байсан юмаа дахиад үргэлжлүүлэв.

	— Merci, cist charmant2 Би Тальбергт дуртай.

	Il est si distingue3 Африкан Семеныч, та юуг нь бодлогошир оо вэ? гэж Дарья Михайловна хэлэхэд Пигасов тайвнаар өгүүлрүүн:

	— Амиа бодогчид гурван янз байна гэж бий боддог. Үүнд: Өөрсдөө амьдраад бусдад амьдрах бололцоо олгодог нэг хэсэг, өөрсдөө амьдраад бусдад амьдрах боломж олгодоггүй нэг хэсэг, эцэст нь өөрсдөө ч олигтой амьдарсан юмгүй, бусдад ч амьдрах бололцоо өгдөггүй нэг хэсэг... Эмэгтэйчүүдийн ихэнх нь сүүлчийнхэд нь хамаарагдана.

	— Энэ ямар сонин юм! Би зөвхөн нэг юманд их гайхаж байна. Африкан Семеныч, та огт эндүүрдэггүй юм шиг эрэмшүү ярих юм.

	— Хэн тэгж хэл ээ вэ! Миний алдаж осолдохыг алийг тэр гэх вэ! Эр хүн алдаж болно оо. Гэвч миний алдах, эмэгтэй хүний алдах хоёр ямар ялгаатайг мэдэх үү? Мэдэхгүй бол би хэлээд өгье. Жишээлэхэд эрэгтэй хүн хоёр хоёрын дөрөв биш тав юм уу, эсвэл гурав хагас гэж хэлж болох юм. Тэгвэл эмэгтэй хүн хоёр хоёрын юу ч гэж байж мэднэ.

	— Үүнийг би танаас хэдийнээ дуулсан шиг санагдана... Гэвч таны сая сонссон хөгжимд, мөнөөх гурван янзын амиа бодогчдын тухай санаа чинь ямар холбогдолтой болохыг асууж болох сон болов уу?

	— Ямар ч холбогдолгүй, тэгээд ч би хөгжим чагнаагүй.

	— Ай зайлуул, та яагаад ч засаршгүй нь үзтэл илт байна хэмээн Дарья Михайловна Грибоедовын шүлгийг бага зэрэг өөрчилж хэлээд,

	— Танд хөгжим таалагддаггүй юм байж, тэгэхлээр та уран зохиолд дуртай болж таарах нь уу? гэв.

	— Би уран зохиолд дуртай, гэхдээ одоогийнход биш.

	— Яагаад?

	— Яагаад гэвэл, би саявтар нэг ноёнтонтой Оког гаталга онгоцоор гатлав аа. Онгоц эгц эрэгт тулаад ирэхэд тэргийг гараар татаж гаргах хэрэгтэй боллоо. Эзний тэрэгний хүнд гэдэг нь. Гаталгагчдыг эргийн зүг тэрэг татаад зүтгүүлж байхад эзэн онгоцон дээр янцаглаж зогсоог хараад өрөвдөж билээ... Ингээд би ажил хуваарилах системийг шинээр хэрэглэж байгаа нь энэ юм болов уу гэж бодлоо. Үүн шиг одоогийн уран зохиол янцаглахыг нь янцаглаж, бусад нь зүтгэхийг нь зүтгэж байгаа юм.

	Дарья Михайловна инээмсэглэлээ.

	— Орчин үеийн аж байдлыг дүрслэн үзүүлж, нийгмийн асуудлыг гүн талархаж байгаа нь энэ гэнэ, өөр бас юу ч гэнэ вэ бүү мэд... Мөн ч сүр балруулсан үг шүү хэмээн ам хуурай байдаггүй Пигасов үргэлжлүүлэн өгүүлэв.

	— Харин таны дайрч байгаа тэр эмэгтэйчүүд наанадаж сүр бадруулсан үг хэрэглэдэггүй улс даа.

	Пигасов мөрөө хавчаад

	— Чадахгүй болоод л хэрэглэхгүй байхгүй юу гэв. Дарья Михайловна бага зэрэг улайгаад

	— Африкан Семеныч, та дэндүүлж байх шиг байна гэж албаар инээмсэглэн өчив.

	Өрөөнд нам гүм боллоо.

	— Энэ Золотоноша хаа байдаг юм бэ? гэж хүүхдүүдийн нэг нь Басистоваас асуулаа.

	— Полтав мужид, дүү минь, бүр Хохландад (Ярианы чиг өөрчлөгдсөнд Пигасов баярлав) хэмээн Пигасов өлгөж аваад, — Бид зохиолын талаар хүүрнэлдлээ. Хэрэв надад илүү мөнгө байсан бол би одоо бага оросын яруу найрагч болох сон гэв.

	— За бас ямар юм гаргаад ирэв? Мөн ч мундаг найрагч аа? Та бага оросын хэл мэддэг юм гэж үү? хэмээн Дарья Михайловна асуув.

	— Огтхон ч үгүй, тэгээд бас мэдэхийн хэрэггүй.

	— Яагаад хэрэггүй гэж?

	— Яах вэ дээ, хэрэггүй л зүйл. Нэг хуудас цаас аваад л дээр нь «Бодол» гэж бичээд цааш нь: «Хөөрхий минь хувь заяа чи» эсвэл Казах Наливайк дов дээр сууна! бас тэнд: «Уулын бэл, нугын дунд бор шувуу тогло тогло, дэвхэц, дэвхэц» эсвэл энэ мэтийн ямар нэг юм бичихэд л хэрэг бүтнэ гэсэн үг, өгөөд л хэвлэх нь тэр. Үүнийг украйн хүн уншаад шанаагаа тулан зайлшгүй уйлж таарна! Мөн ч уяхан сэтгэлтэй улс шүү.

	— Өршөөгөөрэй! Та юу ярьж байна вэ! Энэ чинь юутай ч хавьцахгүй байна. Би бага орост сууж байсан, түүнд хайртай, хэлийг нь мэднэ... «Бор шувуу тогло, тогло» гэж ямар ч утгагүй хэмээн Басистов дуу алдан өгүүлэв.

	— Хохол4 тэртэй тэргүй уйлж таарна. Та хэл гэж ярьж байна. Бага оросын хэл гэж байдаг юм гэж үү? Надад анх тааралдсан «Хэлний зүй бол зөв унших, зөв бичих урлаг мөн» гэсэн өгүүлбэрийг орчуулж өгөхийг би нэг хохолоос гуйсан чинь тэр «Грамматика гээшишни зүб уншаха зүб бэшэхын урлаг юумэ» гэж хөрвүүлсэн. Таныхаар бол энэ хэл мөн үү? Бие даасан хэл үү? Үүнийг хэл гэхээс урьд би сайн нөхрөө уурт хийгээд нүдүүлэхэд ч бэлэн байна... гэхэд Басистов татгалзах гэв.

	— Түүнийг орхи, амнаас нь олигтой юм гарахгүй гэдгийг мэдмээр дээ гэж Дарья Михайловна өгүүлэв.

	Пигасов эгдүүтэйгээр инээмсэглэв.

	Зарц орж ирээд Александра Павловнаг ахтайгаа ирснийг уламжлахад Дарья Михайловна гийчдийг угтахаар босов.

	Дарья Михайловна ирсэн эмэгтэй рүү очин

	— Амархан сайн байна уу, Alexandrine, — Та нарын ирсэн чинь ямар сайн болов оо... Сайн байна уу, Сергей Павловыч! хэмээн мэндлэв.

	Волынцев, Дарья Михайловнатай гар бариад, Наталья Алексеевна руу очив.

	— Таны шинэ танил нөгөө барон өнөөдөр ирэх үү? гэж Пигасов асуув.

	— Ирнэ, ирнэ.

	— Тэр чинь дуугарвал л Гегелээр урсгаад лут гүн ухаантан гэв үү. 

	Дарья Михайловна юу ч хариулсангүй. Александра Павловнаг дэртэй буйдан дээр суулгаад өөрөө хажууд нь суув.

	— Гүн ухаан бол дээд үзэл санаа юм! За бас миний үхэл, эд бол дээд зэргийн үзэл санаа юм. Дээрээс юу үзэх юм бэ? Хэрэв морь худалдаж авъя гэвэл тагт дээрээс үзэж авахгүй шүү дээ гэж Пигасов үргэлжлүүлэв.

	— Тэр барон танд ямар нэг өгүүлэл авчирч өгнө гээ юу? хэмээн Александра Павловна асуув.

	— Тийм. Оросын аж үйлдвэртэй худалдааны харьцаж байгаа тухай өгүүлэл... Гэвч бүү ай. Бид түүнийг энд уншихгүй. Би таныг үүний төлөө дуудаагүй. Le baron est aussi aimable que1 savant5 оросоор мөн ч сайхан ярина шүү! Cest un vrai torrent...il vous entraine6 гэж Дарья Михайловна өчүүхэн ч хайхарсан янзгүй хариулав.

	— Оросоор Францад магтуулахаар тийм сайн, ярьдаг юм гэж Пигасов бувтнав.

	— Африкан Семеныч, та цааш нь бувтна, бувтна ... Энэ ч таны өрвөгөр үсэнд чинь хүртэл тохирч байна. Харин яагаад тэр ирэхгүй байгаа юм бол оо? messieurs et mesdames7 гээд Дарья Михайловна тойруулан харснаа

	— Цэцэрлэгт оръё, үдийн зоог хүртэл цаг хэрийн зай үлдээ. Тэнгэр сайхан байна... гэв. Бүгдээрээ босож цэцэрлэгийн зүг явлаа.

	Дарья Михайловнагийн цэцэрлэг бүр гол хүртэл үргэлжилж, алтан шаргал, анхилам үнэртэй далдуу модод олон гудамж шувтрахад маргадын өнгөт гэрэл нэвтлэн тусах агаад, хуайс, голт бороор хийсэн сэрүүцэх асар олон ажээ.

	Волынцев, Наталья, m-lle Boncourt гурав цэцэрлэгийн бүр гүн рүү оров. Волынцев Натальятай зэрэгцэн дуугүй явна. M-lle Boncourt нэлээд зайдуу алхана.

	— Та өнөөдөр юу хийв дээ? хэмээн Волынцев сайхан ширвээ хар сахлынхаа үзүүрийг имрэн асуув.

	Тэр бээр царайныхаа байдлаар дүү хүүхэнтэйгээ их төстэй, гэвч царайд нь тоглоом тохууны шинж тун бага үзэгдэнэ. Сайхан усгал нүдний нь харц нэг л гунигтай.

	— Хийж базаасан юмгүй ээ, Пигасовын хараал тавихыг сонсох, дэвсгэр шидэх, ном уншихаар л өдөр өнгөрөх шив дээ гэж Наталья хариу өчлөө.

	— Юу уншаа вэ?

	— Загалмайтны аян дайны түүхийг... хэмээн Наталья бага зэрэг түгдрэн хариулав.

	Волынцев түүн рүү харж,

	— Тийм үү? Энэ лав сонин байж таарна гэв.

	Тэр бээр мөчир тастан авч агаарт эргэлдүүлэв. Тэд цааш хориод алхам явжээ.

	— Танай ээжийн танилцсан тэр барон юун хүн бэ? гэж Волынцев дахин асуув.

	— Камер-юнкер, явуулын хүн, түүнийг учиргүй магтдаг юм.

	— Танай ээж цэнгэхийн одонд төрсөн хүн юм аа.

	— Энэ бол ээжийн сэтгэл санаагаар яагаа ч үгүй залууг харуулж байгаа хэрэг гэж Наталья өгүүлэв.

	— Би удахгүй таны унааг явуулна. Бараг номхорсон. Түүнийг байрнаасаа шууд цогьдог болгох гэж санаж байна. Ингэж би дөнгөнө.

	— Merci ...Гэхдээ би ичээд байна. Та түүнийг өөрөө сургаарай... Эмнэг сургах хэцүү гэлцэх юм.

	— Бага ч болов таны сэтгэлийг баярлуулахын тулд би бэлэн... би... би... тийм дэмий бус юмыг... гээд Волынцев түгдрэв.

	Наталья элэгсгээр түүн рүү харж merci гэж дахин хэлэв.

	— Тийм... юм байхгүй гэдгийг та мэдэж байгаа. Гэвч юунд би үүнийг ярина вэ! Та бүгдийг мэдэж байгаа шүү дээ гэж Сергей Павлыч хэсэг дуугүй байснаа сунжруулан өгүүлэв.

	Энэхүү агшинд гэрт хонх дуугарлаа.

	— Ah! La cloche du diner гээд m-lle Boncourt, rentrons8 хэлэв.

	«Quel dommaqe, quel dommaqe que ce charmant garson ait si peu de ressources dans la couversation»9... (орчуулбаас: Миний хонгор, чи ялдамхан боловч царай муутай юм) гэж ахимаг настай франц эмэгтэй Волынцев Наталья хоёрын араас тагтны шатаар өгсөхдөө дотроо бодож явжээ.

	Барон үдийн зоогт ирсэнгүй. Түүнийг хагас цаг хэртэй хүлээцгээв. Тэдний яриа нийлсэнгүй. Сергей Павлыч Натальягийн хажууд сууж зөвхөн түүнийг ширтэн аяганд нь ус хичээнгүйлэн хийнэ. Пандалевский хажуудаа суугаа Александра Павловнаг аль болохоор саатуулахыг хичээн малилзахад цаадах нь арай эвшээхгүй байлаа.

	Басистов талх бөөрөнхийлөн имэрч, юу ч бодож санасан юмгүй сууна. Пигасов хүртэл дуугүй сууж байснаа Дарья Михайловнаг, та өнөөдөр их хүйтэн байна гэхэд «Хэзээ л би эелдэг найртай байлаа даа? Энэ бол миний хэрэг биш... хэмээн уйтгартайхан хариулснаа

	— Бага зэрэг тэвч... Би квас шүү дээ, би орос квас, харин танай камер-юнкер...» гэж ёжтой инээмсэглэн нэмж хэлэв.

	— Зүйтэй! Пигасов хардаж байна, бүр урьдаас хардаж байна! хэмээн Дарья Михайловна өгүүлэв.

	Пигасов юу ч хариулсангүй, зөвхөн хялайн харж суулаа.

	Долоон цаг болоход зочдын өрөөнд бүгд дахин цугларав.

	— Ирэхгүй нь л дээ гэж Дарья Михайловна хэлэв. Гэнэт тэрэгний чимээ гарч, жижиг тэрэг хашаанд ороод хэдэн агшны дараа зочдын өрөөнд зарц орж ирэн Дарья Михайловнад мөнгөн дийз дээр захиа барихад захиаг гүйлгэн уншаад зарцад хандаж:

	— Энэ захиа авчирсан ноёнтон хаа байна? гэв.

	— Тэргэндээ байна. Ор гэх үү? гэхэд

	— Ор гээ гэв.

	Зарц гарлаа.

	— Ямар харамсалтай вэ, барон, Петербургт даруй буцах тушаал авч гэнэ ээ.

	Өгүүллээ өөрийн танил, ноён Рудин гэгчээр надад өгүүлжээ. Түүнийг надтай танилцуулах гэсэн юм. Хэчнээн магтдаг байсан гээч, яасан харамсалтай вэ! Би Бароныг хэсэг зуур энд суух байх гэж бодож байсан... хэмээн Дарья Михайловна өгүүлэв.

	— Дмитрий Николаевич Рудин гэж зарц уламжлав.

	
III

	Яльгүй бөгтөрдүү, өндөр нуруутай, буржгар үстэй, царай муутай боловч хурц ухаалаг байртай түргэн хөдөлгөөнтэй хөх нүдэнд нь гал цог бадарсан, өргөн шулуун хамартай, зурсан юм шиг уруултай, гучин тав хэр насны эр орж ирлээ. Өмссөн хувцас нь шинэ биш агаад биеийг нь барьсан өөрөө түүнээс ургасан мэт ажээ.

	Дарья Михайловна руу шалмагаар дөхөн очиж, мэхэсхийгээд түүнтэй танилцахыг эртнээс хүссэн хийгээд найз барон нь биечлэн уулзаж салах ёс гүйцэтгэж чадаагүйдээ ихэд харамссаныг айлтгажээ.

	Рудины нарийхан дуу, өндөр нуруу, өргөн цээжинд нь үл тохирно.

	— Суугтун, ихэд тааламжтай байна хэмээн Дарья Михайловна өгүүлээд гэрт байгаа бүх хүмүүстэй танилцуулж, түүнээс эндэхийн эсвэл явуулын болохыг асуухад Рудин бүрх малгайгаа өвдөг дээрээ барьж өгүүлрүүн,

	— Миний эдлэн Т....ны мужид байдаг. Энд саяхан ирсэн. Би албан хэргээр ирж, танай хошууны төвд түр буусан.

	— Хэнийд?

	— Эмчийнд, их сургуульд байхын хуучин танил маань байгаа юм.

	— Аа! эмчийнд үү... Түүнийг их магтацгаадаг. Ажилдаа эзэн болж чаддаг хүн гэлцдэг юм. Та баронтой хэзээний танил уу?

	— Би энэ өвөл Москвад дайралдсан юм. Сая тэднийд бараг долоо хонолоо.

	— Барон, их ухаантай хүн шүү.

	— Тийм ээ.

	Дарья Михайловна үнэртэн шингээсэн алчуурынхаа зангилааг үнэрлээд

	— Та алба хаадаг уу? хэмээн асуув.

	— Хэн бэ? Би юу?

	— Тийм

	— Үгүй... Би халагдсан

	Хоромхон зуур нам гүм болсноо нийтийн яриа дахин өрнөлөө.

	— Танаас юм сонирхон лавлаж болох сон болов уу? Ноёнтон бароны явуулсан өгүүллэгийн агуулгыг та мэдэх үү? гэж Пигасов Рудинээс асуун яриа өдөв.

	— Мэднэ ээ.

	— Энэ өгүүлэл худалдааны харилцааны тухай... үгүй, байз манай орны үйлдвэр худалдаанд яаж харилцах талаар тайлбарлаж байгаа юм гэж та түрүүн хэлсэн шиг билээ, Дарья Михайловна?

	— Тийм ээ. Тэр талаар бичсэн юм гэж Дарья Михайловна хэлээд толгойгоо барив.

	—  Би энэ талаар тааруухан шүү дээ. Гэвч өгүүллийн жинхэнэ гарчиг нь арай дэндүү... юу ч гэж хэлбэл аятайхан юм бэ дээ? Дэндүү бүрхэг, будилаантай санагдах юм хэмээн Пигасов үргэлжлүүлэв.

	— Танд яагаад тэгж санагдаж байгаа юм бэ? гэсэнд Пигасов инээмсэглэн Дарья Михайловна руу зэрэвхэн харав.

	— Танд ойлгомжтой байна уу? гэж Пигасов шөнтгөр хошуугаа Рудин рүү дахин эргүүлж асуув.

	— Надад уу? Тодорхой байна.

	— Хм... Үүнийг та сайн мэдэлгүй яах вэ!

	— Таны толгой өвдөө юу? гэж Александра Павловна Дарья Михайловнагаас асуув.

	— Үгүй ээ. Энэ маань... Cest nerveux10

	— Би нэг юм шохоорхож асууя.

	Пигасов Рудинд хандаж Таны танил ноёнтон барон Муффель... тэгж нэрлэдэг шиг билээ дээ? хэмээн дахиад л хамраараа гуншгинана яриа эхлэв.

	— Яг тийм.

	— Ноёнтон, барон Муффель улс төрийн эдийн засгийн ухааныг зориуд оролдож байна уу, эсвэл ердөө энэ сонирхолтой ухаанд албан ажил, дээдсийн зугаа цэнгэлийн завсар завтай цагаа зориулдаг юм уу? Рудин Пигасов руу ширтэн хараад

	— Энэ талаар барон тун өнгөцхөн мэднэ. Гэвч түүний өгүүллэгт үнэн зөв, сонирхууштай зүйл их байгаа юм хэмээн царай нь улайсхийн хариулав.

	— Өгүүллэгийг мэдэхгүй байж тантай яаж маргах вэ... Гэвч би зүрхлэн асуухад таны найз барон Муффелийн зохиол ерөнхий санал онолыг баримт сэлтээс илүү баримталсан юм даг аа даа?

	— Уул өгүүллэгт баримт сэлт ч бий, баримт сэлт дээр тулгуурласан санал онол ч бий.

	— Тийм байж, тийм байж. Миний бодоход, ер нь би хэрэгцээ тохиолдвол хэлэх гэсэн юмаа хэлчихдэг хүн гэдгээ танд хэлье. Би Дерптэд гурван жил байсан... Тэгэхэд тэр л нийтийн санал манал, энэ тэр, таавар маавар, систем, мистем... ямар ч хэрэггүй, уучлаарай би ярих ярихгүй зүйлийг шууд хэлчихдэг, хөдөөгийн нэг эр, энэ бол ердөө ганц цэцэрхлээс цаашгүй, хүний толгой эргүүлсэн зүйл. Ноёдоо баримт сэлтийг цааш нь дамжуулагтун тэгвэл та нарт болох нь тэр.

	— Нээрээ шүү! Харин баримт сэлтийн санааг дамжуулах нь зүйтэй юу? гэж Рудин эргэлзэн асуув.

	— Ерөнхий дүгнэлт байна шүү! Ерөнхий дүн шинжилгээ, тойм, дүгнэлт гэнэ, үхсэн хойно оо! Эд бүгд цөм үзэл бодол гэгдэх зүйл дээр үндэслэгдэж байгаа юм. Хүн хүн өөрийн үзэл бодлыг тайлбарладаг, бас түүнийгээ хүндэтгэхийг шаарддаг. Тэгээд түүнтэйгээ зууралдаж байдаг... Ай зайлуул! хэмээн Пигасов өгүүлэв.

	Чингээд Пигасовыг атгасан гараа хоосон зангахад Пандалевский инээд алдав.

	— Гайхалтай юм! Таныхаар бол үзэл гэж байхгүй болж байна уу? гэж Рудин асуув.

	— Байхгүй, байх ч үгүй.

	— Энэ чинь таны үзэл үү?

	— Тийм ээ.

	— Үзэл бодол байдаггүй гэж таны ярьж байгаа чинь аль вэ? Саяын таны хэлдэг чинь үзэл бодол байдгийн хамгийн наад захын жишээ дээ.

	Өрөөнд байсан хүмүүс инээмсэглэн бие биеийн зүг харав.

	— Байгаарай, байзнаарай, гагцхүү... гэж Пигасовыг эхлэхэд Дарья Михайловна алга ташиж «Зүйтэй, зүйтэй, Пигасов бут цохигдлоо, бут цохигдлоо!» хэмээн халаглаж хэлээд Рудины гараас малгайг нь сэмхэн авав.

	— Эзэгтэй минь, баярлахаа хүлээзнэ. Амжина гайгүй! Хурц үгийг гайхуулсан байдалтай хэлэх нь хангалтгүй байдаг. Батлах, няцаах хэрэгтэй... Бид маргах зүйлээсээ халиад явчихлаа гэж Пигасов гоморхон хэлэв.

	— Байзнаарай, энэ бол наад захын юм. Та нийтээрээ тунгааж бодохын ашигтайд, бат үзэлд итгэдэггүй юм байна гэж Рудин тайвнаар өгүүлэв.

	— Итгэдэггүй, итгэдэггүй! Юунд ч итгэдэггүй.

	— Маш зүйтэй. Та үл итгэгч байна.

	— Тийм том үг хэлэх хэрэгцээгүй биз. Ер нь... 

	— Үгийг ь битгий таслаач дээ! гэж Дарья Михайловна ярианд оролцлоо.

	«Үзэлцээд бай, үзэлцээд бай, үзэлцээд бай!» гэж Пандалевский энэ агшинд дотроо хэлээд марсайтал инээв.

	Рудин цааш өгүүлсэн нь:

	— Энэ үг миний санааг илэрхийлж байгаа юм. Яагаад тэр үгийг хэрэглэж болдоггүй юм бэ? Та ойлгож байгаа байх. Та юунд ч итгэдэггүй хэр нь баримт сэлтэд яагаад итгэдэг юм бэ?

	— Юу яагаад гэж? Зүйтэй л дээ! Баримт бол тодорхой зүйл. Баримт гэж юу болохыг хэн бүхэн мэднэ ... Би баримт сэлтийг туршлагаараа, хувийнхаа сэтгэлээр тунгааж боддог.

	— Сэтгэл таныг хуурч чадахгүй шүү дээ! Нар дэлхийг тойрдог гэж танд сэтгэл чинь хэлж өгч байна. Гэвч магадгүй, та Коперникийг зөвшөөрөхгүй байна уу? Та түүнд итгэхгүй байна уу?

	Бүгдийн царайд ахин инээмсэглэл тодорч, бүхний харц Рудин дээр тусна. «Энэ ер нь тэнэг эр биш байна» гэж хүн бүхэн бодов.

	— Та наргисаар л байх юм. Энэ ч маш өвөрмөц байлгүй яах вэ, гэхдээ гол асуудалд хамаагүй юм гэж Пигасов өгүүлэв.

	— Би өдий болтол өвөрмөц зүйл даан ч бага хэлсэн маань тоогүй. Энэ бол аль язгуурын хэний ч мэдээжийн зүйл болж мянга дахин яригдсан хэрэг. Хэрэг явдал үүнд байгаа юм биш... гэж Рудинг татгалзахад,

	— Тэгээд юунд гэж? хэмээн Пигасов ичгүүргүйгээр асуув.

	Пигасов маргахдаа анхандаа эсрэг талынхаа хүнээр тоглоом хийснээ ширүүсэж бүр сүүлдээ гоморхон дуугаа хураадаг хүн ажээ.

	— Учир юунд гэвэл, ухаантай хүмүүс миний дэргэд дайрч давшихад би харамсахгүй байж чаддаггүй... хэмээн Рудин хэлэхэд

	— Систем рүү юу? гэж Пигасов яриаг таслав.

	— Систем рүү ч байг. Энэ үг таныг юунд их айлгана вэ? Аливаа систем үндсэн хуулиудын болон амьдралын уг сурвалжийн мэдлэгт түшиглэдэг юм... 

	Тэглээ ч тэдгээрийг чинь мэдэж, нээж болдоггүй юм. Өршөөгтүн!

	— Байзнаарай. Хүн болгон тэдгээрийг ойлгодоггүй. Хүн алдаж осолддог амьтан. Гагцхүү, жишээлбэл Ньютон энэ үндсэн хуулиудын заримыг боловч нээсэн гэдэгт та надтай санал нийлэх биз ээ. Түүнийг суут хүн гэж бодъё. Харин суут хүмүүсийн нээлт бүх нийтийн хүртээл болдгоороо хосгүй байдаг. Тусгай үзэгдэл дэх ерөнхий эхлэлийг эрэлхийлэх эрмэлзэл бол хүний ухааны үндсэн нэг шинж байдаг. Бас манай бүх эрдэм боловсрол... 

	— Та хаашаа хадуурч байна! Би хар ухааны хүн. Энэ бүх метафизикийн нарийн ширийн юманд гүн орохгүй, орохыг ч хүсэхгүй хэмээн Пигасов сунжирсан дуугаар яриаг нь таслав.

	— Зүйтэй! Энэ бол таны дурын хэрэг. Харин дан хар ухаантай хүн болох гэсэн таны хүсэл бол нэг л ёсны систем, онол гэдгийг сана... 

	— Таны ярьдаг нь эрдэм боловсрол! гэж Пигасов өлгөн авч, — Гайхуулах юмаа мөн олов оо! Магтаад байгаа эрдэм боловсрол чинь хэнд хэрэгтэй юм! Таны эрдэм боловсролыг би бол сохор зоосоор ч үнэлэхгүй, хэмээн Пигасов өлгөн авахад

	— Африкан Семеныч, та яасан дэмий маргах юм бэ! гэж шинэ танилынхаа уужим тавиун бас бишрэм эелдгийг дотроо ихэд таашаан суусан Дарья Михайловна өгүүлээд «Ce'st un homme comme il faut11 Энэ хүнийг хүндэтгэх хэрэгтэй» гэж Рудины царай руу тал өгөн бодлоо. Дарья Михайловна энэхүү сүүлчийн үгсийг дотроо оросоор хэлэв.

	Хэсэг зуур дуугүй сууснаа Рудин цааш үргэлжлүүлэн өгүүлсэн нь:

	— Эрдэм боловсролыг би хамгаалахгүй. Эрдэм боловсрол миний хамгаалалтаар дутахгүй. Та түүнд дургүй юм байна... Өөрийн санаа өөртөө зөв, үүнийг яривал бид дэндүү нарийн юм руу орно гэсэн үг. «Юпитер, чи уурлаж байна уу, тэгэхлээр өөрөө буруутай байж таарна даа» гэдэг эртний цэцэн үгийг танд сануулмаар байна. Энэ л бүх систем, нийтийн бодол руу дайрч давшлах нь урам хугалж байна, учир юу гэвэл, ингэснээр хүмүүс ер нь мэдлэг, шинжлэх ухаан, түүнд итгэх итгэл, тэр ч байтугай өөртөө болон хүчиндээ итгэх итгэлийг үгүйсгэж байгааг хэлмээр байна. Гэтэл хүмүүст энэ итгэл л хэрэгтэй. Тэд гагцхүү сэтгэгдлээрээ амьдарч болохгүй. Сэтгэлээсээ айх, түүндээ итгэхгүй байх явдал бол нүгэл. Үл итгэх явдал ямар ч үр бүтээлгүй, хүчгүй... 

	— Энэ бүхэн хоосон үг! гэж Пигасов бувтнав.

	— Магадгүй юм. Гэвч «Энэ бүхэн хоосон үг» гэж хэлээд бид өөрсдөө үгнээс илүү хэрэгтэй ямар нэг юм хэлэхгүй байхыг байнга боддог гэдгийг танд хэлмээр байна.

	— Юу гэнэ ээ? хэмээн Пигасов асуугаад нүдээ жийтайлгав. Рудин дургүй нь хүрсэн боловч биеэ барьж: — Та миний хэлэх гэснийг ойлгосон биз ээ. Давтаж хэлэхэд, хэрэв хүнд итгэх баттай зарчим үгүй, өөрөө тулах тулгуургүй бол ард түмнийхээ хэрэгцээ, ач, ирээдүйг яахан ойлгож чадах бил ээ? Хийх юмаа ч тэр хүн яахан мэдэх билээ. Хэрэв... гэтэл

	— Тавтай суугтун! гэж Пигасов огцом дуугаран мэхэсхийгээд хэн рүү ч харалгүй хажуу тийш болов.

	Рудин, түүний зүг харан инээмсэглэх аядсанаа дуугүй боллоо.

	— Уухай, зугтаасан уу! Бүү санаа зов. Дмитрий... Уучлаарай эцгийн чинь алдар хэн сэн бил ээ? гэж Дарья Михайловна эелдэг инээмсэглэлээр асуув.

	— Николаич

	— Эрхэм Дмитрий Николаич, бүү санаа зов! Пигасов бидний хэнийг ч хуурч чадаагүй. Тэр цаашдаа маргахгүй дүр үзүүлэхийг оролдож байна. Тантай маргаж чадахгүй гэдгээ ч ухаарч байх шиг байна. Та нааш бидэнд ойртож суусан нь дээр, баахан ярилцъя.

	Рудин суудлаа ойртууллаа.

	— Одоо болтол бид яагаад танилцаагүй юм бол оо! Би их хачирхаж байна. Та энэ номыг уншсан уу? C'est de Tocqueville, e vous save?12 гэж Дарья Михайловна яриагаа үргэлжлүүлээд франц товхимлыг Рудинд өгөв.

	Рудин нимгэн номыг авч хэдэн хуудас эргүүлснээ ширээ рүү буцааж тавиад, Токвилийн энэ зохиолыг уншаагүй, харин түүний хөндсөн асуудлыг байнга сонирхдог тухайгаа өгүүлэв.

	Яриа дэлгэрч Рудин анхандаа тээнэгэлзэх мэт хэлэх юмаа шийдэж цөхөн, үгээ олж ядаж байснаа сүүлдээ ам халж ярьж гарлаа. Нэгэн мөчийн дараа гагцхүү Рудины дуу өрөөнд ганцаар хадаж, бүгд түүнийг хүрээллээ.

	Ганц Пигасов зуухны ойролцоо буланд, тэднээс зайдуу сууна. Рудин ухаалаг, цогтой, авууштай юм ярьж, их мэдлэгтэй, их юм уншсанаа харуулж байлаа. Хэн ч түүнийг гайхамшигтай хүн гэж зүүдлээгүй байжээ... Тэр бээр тааруухан хувцастай агаад түүний тухай цуу яриа бас бага таржээ. Ер нь ямар замаар энэ тосгонд ийм ухаантай хүн гарч ирсэн нь бүгдэд ойлгомжгүй, хачин санагдав. Тэгээд ч зогсохгүй Дарья Михайловнагаас авхуулаад бүгдийн гайхлыг төрүүлж, сэтгэлийг татсан гэж хэлж болох байлаа. Дарья Михайловна ийм хүнтэй танилцсандаа бахархаж Рудинийг ихсийн дунд яаж оруулахаа эртнээс бодож суулаа. Дарья Михайловна нас хэдийгээр ахисан авч санаандаа бараг биелшгүй юм ихийг бодож суув. Александр Павловна, үнэнийг хэлэхэд, Рудины ярьснаас ойлгосон юмаар бага боловч маш их гайхаж баярлажээ. Ах нь ч бас хачирхан байлаа. Пандалевский Дарья Михайловнаг ажиглаж атаархан суув. Пигасов «Таван зуун рубль өгч өөр илүү гургалдай татна даа» хэмээн бодож байв. Гэхдээ Басистов, Наталья хоёр бусдаас илүү гайхжээ. Басистов амьсгал даран амаа ангайж, нүдээ бүлтийлгэн, сонсоогүй юмаа сонсож байгаа шиг чих тавин чагнана. Харин Натальягийн царай улаа бутарч, Рудин тийш ширтэх харц нь нэг үе сүүмийн нэг үе гялтганан байлаа... 

	— Нүд нь яасан хөөрхөн юм бэ! гэж Волынцев Натальяад шивгэнэв.

	— Тийм юм

	— Гар нь даан ч том, улаан юм даа.

	Наталья дуугарсангүй. Цай өглөө. Яриа нийтийг хамарлаа. Гэтэл санамсаргүй нэгэн явдал болж бүгд дуугаа хураан зөвхөн Рудин л ам ангайсан хэвээрээ байгаагаас үзэхэд тэр явдал тэдэнд чухам хэр зэрэг сэтгэгдэл төрүүлснийг цэгнэж болох байлаа. Дарья Михайловнад гэнэт Пигасоваар даажигнамаар санагдан түүнд ойртож аяархнаар «Та ёжтой инээмсэглэчхээд юунд үл дуугарна вэ? Түүнтэй дахиад нэг үзэх юм биш үү» гээд түүнээс хариу хүлээлгүй, Рудинг гараараа дохиод

	— Та Пигасовын талаар бас нэг зүйлийг мэдэхгүй байх. Энэ хүн эмэгтэйчүүдийг огт үзэж чаддаггүй, тэднийг байнга дайрч байдаг юм. Үүнийг үнэний замд оруулж өгөөч хэмээн Пигасовыг зааж өгүүлэв.

	Рудин Пигасоваас хамаагүй өндөр учир түүн рүү арга буюу дээрээс нь харав. Пигасовын шар нь хөдөлж шингэн шар царай нь хувхай цайв.

	— Дарья Михайловна эндүүрч байна. Би ганцхан эмэгтэйчүүдийг ч дайрдаг хүн биш, би бүх л хоёр хөлтөнд төдий дуртай хүн биш гэж итгэлгүйхэн дуугаар Пигасов өчлөө.

	— Юунаас болж хүний тухай ингэж муугаар боддог болоо вэ? хэмээн Рудин асуув.

	Пигасов түүний өөдөөс эгцлэн харж:

	— Сэтгэл бодлоо тунгааж өдөр ирэх тутам улам долоон дор юм олж харах болсон минь ингэж бодогдуулах болсон. Би бусдыг өөрөөрөө шүүн боддог. Энэ маань шударга биш ч байж болох юм. Би бусдаас хамаагүй дор амьтан. Гэвч яая гэх билээ дээ? Сурсан юмыг сураар боож болдоггүй хойно!

	— Би таныг ойлгож, зовлонг чинь хуваалцаж байна. Биеэ басах хүсэлгүй ямар ч сайхан сэтгэл гэж байхгүй биш үү? Гэвч та ийм арга барагдан цөхөрч яаж болох вэ гэж Рудин өгүүлэв.

	— Миний сэтгэлийг сайхан гэсэн явдалд гүнээ талархъя. Тэгэхлээр миний байдал ямар ч байсан гол ноён нуруутай. Хэрэв тийм байдлаас гарах боломж байдаг юмаа ч гэсэн буянаараа болог! Би тэр аргыг эрэхгүй л юм даа гэж Пигасов хэлэв.

	— Энэ чинь, ингэж хэлснийг минь уучлаарай, үнэхээр явж амьдрах хүслээсээ нэрээ бодох дур хүслээ эрхэмлэнэ гэсэн үг ээ... 

	— Аа тэгнэ ээ бас! Нэрээ бодно гэдгийг би ч ойлгож байна, та ч ойлгож байгаа байх. Ер нь хэн ойлгохгүй байгаа юм. Харин үнэн, үнэн гэдэг чинь юу юм бэ? Тэр үнэн чинь хаана байна вэ? хэмээн Пигасов халаглав.

	— Хэлснээ давтаж байгааг танд анхааруулъя гэж Дарья Михайловна хажуугаас нь хэлэв.

	Пигасов мөрөө ёвгосхийлгээд

	— Юу нь болохгүй байна вэ? Үнэн хаана байна? гэж би асууж байна. Үнэн гэж юу болохыг гүн ухаантнууд ч хүртэл мэдэхгүй байна. Кант үнэн гэж ийм юм гэхээр, Гегель үгүй үнэн гэж тийм юм гэж байна гэв.

	— Үнэний тухай Гегель юу гэж хэлдгийг та мэдэх сэн болов уу? хэмээн Рудин дуугаа өргөлгүй асуухад ундууцсан Пигасов:

	— Үнэн гэж юу болохыг ойлгож чадахгүй байгаагаа би давтаж хэлье. Миний бодоход, энэ ертөнцөд үнэн гэж ерөөс үгүй, өөрөөр хэлбэл үнэн гэдэг үг нь л байна, харин үнэн гэгч зүйл өөрөө байхгүй хэмээн өчив.

	— Хээ! Нүглийн тулам минь, ингэж ярихаасаа ичээч! Үнэн гэж байхгүй юу? Ингэчхээд нарт ертөнцөд шороо хөдөлгөж явахын хэрэг юу вэ? гэж Дарья Михайловна халаглан хэллээ.

	— Хш, Дарья Михайловна минь, миний бодоход, үнэнгүйгээр амьдрах нь шөлтэй хоол гаргууд хийдэг, танай тогооч Степангүйгээр амьдрахаас ямар ч атугай танд дээр байх сан билээ. Үнэн юунд чинь хэрэгтэй байна. Хэлээд орхи л доо? Ямар өнчин ишигний тус байх биш дээ! гэж Пигасов гомдонгуй өгүүлэв.

	— Тоглоом ер нь гүжир гүтгэлгийг санагдуулаад ирэхийн алдад шоглоом болдог гэж Дарья Михайловна хэлэв.

	— Үнэн гэж юуг би мэдэхгүй. Харин үнэн үг хэлсэн хүнд хүн өшөөтэй гэдэг л ортой болж байна хэмээн уурсан бувтнаад Пигасов хажуу тийш боллоо.

	Харин нэрээ бодно гэдэг юу болох талаар Рудин дуулууштай юм яриад хүн нэрээ бодохгүй бол өчүүхэн амьтан. Нэрээ бодно гэдэг дэлхийг байрнаас нь хөдөлгөж чадах архимедын хөшүүрэг юм. Гэвч түүний зэрэгцээ, хүн унасан хүлгийнхээ амыг мэдэх лугаа адил нэрээ бодохдоо бодохын төстэй боддог хүн өөрийн өчүүхэн биеийг нийтийн сайн сайхны тулд зориулдаг хүн гагцхүү хүн гэдэг нэрийг зүүж явахад болно... гэж батлав.

	— Харин амиа бодно гэдэг биеэ хорлоно гэсэн үг. Хувиа бодогч хүн үр жимсгүй өнчин ганц хайлс лугаа адил хатан гандах тавилантай. Харин нэрээ бодно гэдэг нь биеэ боловсруулах гэсэн эрмэлзлийн хувьд бүх аугаа юмны эх булаг нь мөн. Тийм ээ! Өөрийгөө хэлэх эрх олохын тулд аливаа хүн алд биеэ л бодохоо болих хэрэгтэй гэж Рудин дүгнэж хэлэв.

	— Харандааны юм байна уу? гэж Пигасов Басистовт хандаж гуйв.

	Басистов түүний юу гуйсныг тэр даруйдаа ойлгож ядсанаа:

	— Харандаагаар яах нь вэ? гэж асуув.

	— Ноёнтон Рудины энэ сүүлчийн өгүүлбэрийг тэмдэглэж авах гэсэн юм. Тэмдэглэж авахгүй бол мартчихна. Ийм өгүүлбэр, тулалдаанд дуулгатай орох адил ашигтай гэдгийг зөвшөөрөгтүн гэхэд

	— Африкан Семеныч, дооглож доромжилбол нүгэл болох юм байдаг! гэж Басистов хавтайгаар хэлээд эргэлээ.

	Энэ завсар Рудин Наталья тийш очиход цаадах нь босов. Түүний царайд самгардсан байдал илэрхий байлаа.

	Натальягийн дэргэд суугаа Волынцев ч бас бослоо.

	— Төгөлдөр хуур байх чинь, та дардаг юм биш биз? гэж Рудин жуулчилж яваа хунтайж лугаа адил эелдэг зөөлнөөр өгүүлэв.

	— Тийм ээ, би дардаг юм гэхдээ сайнгүй. Харин Константин Диомидыч надаас хавьгүй илүү хөгжимддөг гэж Наталья өчив.

	Пандалевский хошуу шөнтийлгөн, шүдээ ярзайлгаад

	— Наталья Алексеевна, та надаас доргүй хөгжимддөг байж дэмий юм ярих юм гэхэд

	— Та Шубертийн «Erlkönig»13-ийг мэдэх үү? гэж Рудин асуухад Дарья Михайловна тосон авч:

	— Мэднэ, мэднэ! Constantin... суугаач... Дмитрий Николаич, та хөгжимд дуртай юу? гэв.

	Рудин толгойгоо тонгойсхийн хөгжим сонсоход бэлтгэх мэт үсээ илэв. Пандалевский хөгжимдөж эхэллээ.

	Наталья төгөлдөр хуурын дэргэд Рудины өөдөөс харан зогслоо. Хөгжмийн эгшигт Рудины царай ер бишийн сайхан болж нүд нь бэлчиж, үе үе Наталья хүүхэн дээр тусна. Пандалевский тоглож дууслаа.

	Рудин юу ч эс өгүүлэн нээлттэй цонх руу очиход шөнийн харанхуй зөөлөн хөнжил лугаа адил цэцэрлэгийг нөмөрч, ойрын модос үүрэглэсэн шөнийн сэрүүн агаараар амьсгалан, одод анивалзана. Ингэж зуны шөнө наадаж, наадуулж байлаа. Рудин харанхуй цэцэрлэгийн зүг хараа тавьснаа эргэж:

	— Энэ хөгжим, энэ шөнө Германд байсан оюутан ахуй цагийг, хурал цуглаан, дуу хуурыг минь санагдуулж байна гэхэд

	— Та Германд байсан хэрэг үү? гэж Дарья Михайловна асуулаа.

	— Би Гейдельбергт жил, Берлинд жил хэртэй байсан.

	— Оюутан маягаар хувцаслаж байв уу? Тэнд чинь ямар нэг онцгой байдалтай хувцасладаг гэлцэх юм.

	— Би Гейдельбергт байхдаа даравчтай том гутал, бүчтэй хүрэм өмсөж, үсээ бүр мөрөө хүртэл тавьдаг байсан. Берлинд оюутнууд бусадтай л адил хувцасладаг.

	— Оюутан ахуй цагийнхаа амьдралаас ямар нэг юм бидэнд ярьж өгөхгүй юу? гэж Александра Павловна гуйв.

	Рудин ярьж эхлэв. Ярихдаа нэг л онц бус ярив. Түүний ярианд гоёж чимсэн үг дутагдаж, хүмүүсийг инээлгэж чадахгүй байв. Ялдамд, Рудин хилийн чанад дахь явдлаасаа, гэгээрэл, шинжлэх ухааны ач холбогдол, их сургуулийн болон ер нь их сургуулийн ахуй амьдралын тухай ерөнхий яриа руу шилжин орлоо. Томоохон дүр зургийг тод томруун, зоригтой тоймлон ярихад ихэд анхааралтай сонсож байв. Рудин уран чадмаг, сонирхол татам төдийлөн тодорхой бус... ярина. Гэхдээ энэ тодорхой бус байдал түүний яриаг онцгой гоё сайхан болгож байлаа.

	Дотор нь багтаж ядах санаа бодол үгээ яг онож хэлэхэд нь саад болж байлаа. Дүр дүрээр солигдож, нэг үе гэнэтийн зоригтой, нэг үе гайхалтай үнэн адилтгал дараа дараалан ундарна. Хэлэмгий хүний сурамгай зангаар бус урсан гарах үгс нь урамшлыг төрүүлнэ. Тэр үг эрж түгдрэхгүй, үг бүр нь түүний аманд чөлөөтэйеэ орж ирэн, сэтгэлийн нь гүнээс ундрах агаад итгүүлэх их хүчтэй аж. Рудин бараг уран ярих уянга сайхныг эзэмшсэн хүн юм. Тэр зүрх сэтгэлийн нэгэн чавхдасыг цохиод бусдыг нь чичрүүлж жингэнүүлж чаддаг ажээ. Өөр сонсогч бол чухам юу яриад байгааг яг таг ойлгодоггүй байж мэднэ. Гэвч түүний цээж урагш түрж, нүдний нь урд ямар нэг хөшиг нээгдэн, өмнө нь ямар нэг юм туяаран гэрэлтэнэ.

	Рудины бүх санаа бодол ирээдүй өөд хандсан мэт санагдана. Энэ нь түүний санаа бодлыг ямар нэг тэмүүлэл, залуугийн цогтой болгожээ. Тэр цонхон тушаа зогсож хэн рүү ч онцлон харалгүй ярина. Нийтийн талархал, анхаарал, залуу хүүхнүүдийн дотночлол, шөнийн гоо сайхан сэтгэл бадарч, дотроо халгих сэтгэгдэлд автсан Рудин уран цэцэн үгт, уян яруу найрагчийн охь мэт бодогдуулж байлаа. Дууны нь намуухан өнгө улам ч дур булаам болгоно. Өөрийн нь хувьд гэнэтийн ямар нэг эрхэм нандин зүйлийг ярих мэт санагдана... Тэр хүний ахар богино амьдралыг чухам юу мөнхийн ач холбогдолтой болгодог тухай ярина.

	Скандиновын ийм нэгэн домог байдаг. Харанхуй урт саравчинд хаан цэргүүдтэйгээ гал тойрон сууж байж. Өвлийн шөнө байсан юм санж. Гэнэт нээлттэй хаалгаар жижигхэн шувуу нисэн орж ирээд, нөгөө хаалгаар нисэн гарахад, энэ шувуухай ертөнц дээрх хүн лугаа адил юм. Учир нь харанхуйгаас нисэн ирж харанхуй руу нисэн одлоо. Гэрэл дулаанд түр байлаа гэж хаан өгүүлжээ. «Хаантан минь, шувуу харанхуйд алзахгүй, үүрээ олж чадна» гэж цэргүүдийн хамгийн ахмад нь татгалзсан юм гэдэг. Яг үүнтэй адил бидний амьдрал ахар богино, шалихгүй юм даа. Гэвч хүмүүс агуу их болгоныг бүтээдэг юм. Хүн тэнгэрт халихын даваан дээр өөрийн амьдрал, өөрийн үүрээ олдог учир тэр бүх дээд хүчний зэвсэг нь байх ёстойг ухамсарлах ухамсар нь хүний бусад бүхий л баяр баясгаланг орлох тавилантай гэж Рудин яриагаа дуусгалаа.

	Рудин зогсож, өөрийн эрхгүй зовонгуйран инээмсэглэснээ доош харав.

	— Vous étes un poété14 гэж Дарья Михайловна намдуухнаар өгүүлэв.

	Пигасоваас бусад нь бүгдээрээ Дарья Михайловнагийн хэлснийг дотроо зөвшөөрцгөөв. Пигасов Рудины сунжирсан үгийн эцсийг хүргэлгүй, малгайгаа чимээгүйхэн аваад гарахдаа хаалганы ойролцоо зогсож буй Пандалевскийд:

	— Үгүй! Би тэнэгүүдийнх рүү явлаа гэж уурсан шивгэнэжээ. Ялдамд өгүүлэхэд, хэн ч түүнийг хорьсонгүй, хэн ч түүний алга байгааг анзаарсангүй бүлгээ.

	Хүмүүс оройн хоол идэж, хагас цагийн дараа бүгд тал тал тийш явган нь явган, унаатай нь унаатай таран одлоо. Дарья Михайловна Рудинг хоноод явахыг гуйв. Александра Павловна ахын хамт сүйх тэргээр буцахдаа, Рудины ер бишийн ухаанд нэлээдгүй бишрэн гайхаж, халаг хоохой болжээ. Волынцев дүү хүүхэнтэй Рудины талаар сэтгэл нийлж байв. Харин түүний заримдаа яльгүй бүрхэг... Өөрөөр хэлбэл төдийлөн ойлгомжтой бус ярьдгийг ажигласнаа өөрийн санаснаар тайлбарлахыг оролдов. Гэвч Волынцевын царай барайж, сүйх тэрэгний булан руу ширтсэн харц нь улам уйтгартай мэт санагдав.

	Пандалевский торгоор шагласан татуургаа тайлж унтахаар хэвтэхдээ «Овжин хүн!» гэж дуулдахаар хэлээд гэнэт хиа-хасаг руугаа ширүүн харж түүнд гарах тушаал буулгав. Басистов шөнийн турш нүдний хор гаргасангүй, тайчсан ч үгүй, бүр өглөө болтол Москва руу өөрийн нэг найзад захиа бичиж суулаа. Наталья хэдийгээр тайчиж хэвтсэн авч өчүүхэн зуурч цурамхийсэнгүй, нүдээ ч аньсангүй. Тэр гараа дэрлэн, харанхуйн зүг анхааралтайяа ширтэхүйд судас нь халуу төөнөн лугшина. Хүнд амьсгал цээжийг нь үе үе давчдуулж байлаа.

	
IV

	Маргааш өглөө нь Рудинг дөнгөж хувцаслатал гаднаас хүн ирж, миний өрөөнд морилон ирж цай хамт ууна уу гэсэн Дарья Михайловнагийн урилгыг дамжууллаа. Рудин эмэгтэйг ганцаараа байхад нь оров. Дарья Михайловна эелдэг ялдмаар мэндэлж, сайхан нойрсов уу хэмээн лавлаж, цай аягалан, ёотон хийх үү гэж асуугаад, янжуур гаргаж, ер өөрийгөө Рудинтэй яагаад эртнээс танилцаагүйдээ гайхаж байгаагаа хоёр ч дахин ярьжээ. Рудин баахан зайдуу суусан тул Дарья Михайловна өөрийн сууж буй буйдангийн дэргэдэх жижиг сандал дээр суухыг уриад Рудиний зүг яльгүй тонгойж, ар гэр, ахуй амьдрал, санал бодлыг нь шалгааж эхлэв. Дарья Михайловнагийн ярих нь хааш яаш хариу сонсох нь хайнга ажээ. Харин Рудин түүний долигонохоос наахнуур өөрт нь үйлчилж байгааг сайн ойлгож байлаа. Дарья Михайловна энэхүү өглөөний болзоог хийж, энгийн мөртөө, a la madame Recamier!15 гоёсон энэ бүхэн нь дэмий биш юм! Гэвч Дарья Михайловна төдхөн Рудинг шалгаахаа больж өөрийн тухай, идэр залуу насныхаа тухай, уулзаж учирч явсан хүмүүсийнхээ тухай яриа дэлгэв. Дарья Михайловна ямар ч хүний тухай ярилаа гэсэн, өөрийгөө л товойлгож, бусад өгүүлэгдсэн хүмүүс нь сүүдэрт үлдэж байсан нь жигтэй. Гэвч Рудин түүний далан үг дэлгэхийг нь анхааралтайяа сонсож суув. Тэгээд ч Рудин, Дарья Михайловна нэгэн нэрд гарсан хэргэмтэн түшмэлд чухам юу ярьж байсан, бас нэгэн алдарт яруу найрагчид ямар нөлөөтэй байсныг нь нэгд нэггүй мэдэж авчээ. Дарья Михайловнагийн ярианаас үзэхэд, сүүлийн хорин таван жилийн доторх бүх алдарт хүмүүс, яаж нэг түүнтэй уулзъя даа, яаж нэг сэтгэлд нь аятай таатай санагдъя даа гэж л мөрөөддөг байснаар санаж болох байлаа. Дарья Михайловна тэднийг онцын их хөөргөж, магтаж, сайшаалгүй, зарим нэгийг нь янзын хачин гэж, яг л ойр дотнын юм шигээр өгүүлж байв. Тэр үнэт чулуун шигтгээний ганган хүрээ адил тэдний нэр, гол нэр болох Дарья Михайловнаг хүрээлэн чимэглэж байснаар ярив.

	Рудин долоон булчирхайгаа тоочин байгаа эзэгтэйн ярианд хааяа нэг үг хавчуулж, яриаг нь сонсон, тамхиа татаж дуугүй сууна. Рудин ярьж чаддаг ярих дуртай ч хүн. Гэхдээ яриа дэлгэх дургүй авч сонсож чаддаг байлаа. Аливаа хүн эхлээд Рудинээс сүрдчихгүй л бол түүний дэргэд хамгаа уудлан ярьж эхэлнэ. Учир нь Рудин бусдын яриаг туйлаас идэвхтэй дуртайяа чагнадаг байжээ. Өөрийгөө бусдаас дээрд үзэж сурчихсан хүмүүст байдаг өвөрмөц ивээнгүй сэтгэл Рудинд их байлаа. Рудин хүнтэй маргахдаа эсрэг этгээдээрээ юм хэлүүлэх нь бараг үгүй, галтай цогтой үгийг эв эвээр нь урсгаад мухарлаж орхино.

	Дарья Михайловна оросоор ярих бөгөөд түүний ярианд францчилсан буюу эсвэл франц үгс байнга дайралдах авч эх хэлээ мэддэгээрээ гайхуулна. Харин ярианы үгийг зориудаар хэрэглэх боловч онох нь ховор. Дарья Михайловнагийн эрээнтэй бараантай ярианд Рудины чих дөжирсөнгүй, ер нь чиг ийм юманд дөжрөхөө больжээ.

	Дарья Михайловна сүүлдээ ядарч толгойгоороо сандлынхаа түшлэгийг налаад Рудинг ширтэж, дуугүй болов.

	— Таны зун болгон хөдөө гардгийн учрыг би одоо ойлголоо. Ингэж амрах нь танд хэрэгтэй. Төв суурин газар байж байснаа хөдөөгийн нам гүмд гарч ирэхэд бие тань сэргэж сайжирна. Та байгалийн сайханд дуртай гэдэгт би итгэж байна гэж Рудин яриагаа алгуурхан эхлэв.

	Дарья Михайловна Рудин өөд хулгай нүдээр хараад

	— Байгаль гэж, тийм дээ... тэгэлгүй яах вэ... Би байгальд үнэн голоосоо дуртай. Гэвч, Дмитрий Николаич минь хөдөө газар хүнгүй байж яахан болох билээ. Энд бараг хүнгүй. Манай энд Пигасов л хамгийн ухаантай нь даа гэв.

	— Өчигдрийн ууртай өвгөн үү? гэж Рудин асуув.

	— Тийм, тэр хүн чинь. Тэгээд бас хааяа инээд хүргэдгээс биш, хөдөө газар дажгүй хүн.

	— Тэнэг биш эр билээ. Гэхдээ тэр буруу зам дээр байна. Дарья Михайловна, та надтай санал нийлэх эсэхийг би мэдэхгүй. Гэвч юм болгоныг үгүйсгэлээ гээд буян хийхгүй. Та бүхнийг үгүйсгээд, ухаантай гэгдэх нэрийг амархан олж чадна. Гэхдээ энэ бол илэрхий заль. Сайхан сэтгэлт хүмүүс, таныг үгүйсгэж байгаа юмныхаа дээр нь байна гэдгийг одоо дүгнэхэд бэлэн байгаа. Харин энэ бол ихэнхдээ худал зүйл байдаг. Нэгтэйгүүр бүх юмнаас өө сэв эрж олж болно, нөгөөтээгүүр: За яах вэ та чухал юм ярьж байна ч гэж бодъё, дандаа үгүйсгэсээр байгаад таны ухаан хөөрхийлөлтэй, арчаагүй болбоос танд л тусгүй. Та биеийг тоовоос бясалгалын үнэнхүү баясал үгүй болно. Амьдрал (амьдралын мөн чанар) таны хальт мөлт, хор шартай ажиглалтад өртөхгүй, та адаг сүүлдээ хүний элэг доог болж дуусах болно. Хэн хайрлаваас тэр хүн аашлах, загнах эрхийг эдэлнэ гэж Рудин ярив.

	— Voilà monsieur Pigassoff enterré16 та хүнийг олж хэлэхдээ тун мэргэн юм. Пигасов байсан бол ч таныг ойлгодоггүй л дээ. Тэр зөвхөн биеэ л хайрладаг хүн гэж Дарья Михайловна өгүүлэв.

	— Бусдыг загнах эрх олохын тулд өөрийгөө зэмлэж байгаа нь тэр гэж Рудин өлгөж авав.

	Дарья Михайловна инээмсэглэж

	— Энэ чинь нөгөө юу билээ, буруугаа бусдад... гэлээ гэгчээр, ингэхэд та бароны талаар ямар бодолтой байдаг вэ дээ? гэв.

	— Бароны талаар уу? Тэр сайхан сэтгэлтэй, бас юм мэддэг, сайн хүн... Гэвч түүнд галвир алга... Тэр хүн нэг насаар хагас зэрэмдэг эрдэмтэн, хагас язгууртны хүрээний хүн, өөрөөр хэлбэл, өнгөцхөн мэдлэгтэн, өөр үгээр ёгтлолгүй хэлэхэд, юу ч үгүй хүн. Хөөрхий минь!

	— Би ч бас тэгж санадаг. Өгүүллийг нь уншсан... Entre nous... cela a assez peu de fond17 гэж Дарья Михайловна хэлэв.

	— Танайд өөр хэн байна вэ? гэж Рудин дуугүй сууснаа асуув.

	Дарья Михайловна чигчийгээрээ соруулынхаа үнсийг гөвж,

	— Өөр хүн бараг үгүй шив дээ. Өчигдөр таны хардаг Липина Александра Павловна их аятайхан хүн, байгаа нь л тэр. Ах нь бас л сайхан, хүн un parfait honneéte homme18 Ноён Гаринг танина биз дээ. Ингээд гүйцэх нь тэр. Өөр хоёр гурван хөрш бий. Тэд ч бүр гэмгүй улс. Нэг бол тунирхаж, нэг бол бишүүрхдэг, эсвэл цагаа ололгүй ичгүүргүй аашилдаг улс. Та гадарлаж байгаа байх. Би хатагтай нартай тааралддаггүй. Бас маш их боловсролтой, тэр ч байтугай эрдэмтэй гэгддэг, гэвч хий бодогч жигтэйхэн хачин, нэг хөрш бий Alexandrine түүнийг мэднэ, тэгээд ч түүнд талтай шиг санагддаг... Дмитрий Николаич, ээ дээ та тэр Александра Липинад анхаарал тавивал даа, хөөрхөн амьтан. «Түүнийг ердөө жаахан торниулах л хэрэгтэй. Заавал торниулах хэрэгтэй! гэв.

	— Их аятайхан эмэгтэй билээ гэж Рудин хэлэв.

	— Дмитрий Николаич, тэр чинь бүр нялх амьтан, ёстой хүүхэд. Нэг юмтай байсан юм аа, mais c'est tout comme19. Хэрэв би эр болж төрсөн бол чухам тийм эмэгтэйчүүдэд л сэтгэлээ өгсөн.

	— Тийм гэж үү?

	— Заавал. Тийм эмэгтэйчүүд, үгүйдээ ариун тунгалаг байдаг. Харин түүнийu нь дуурайж л болохгүй.

	— Бусдыг нь бол болох уу? гээд Рудин инээмсэглэв. Түүний инээх нь тун ховор болой. Рудинг инээхэд царай нь жигтэй, бараг өвгөрсөн төрхтэй болж, нүд нь жоотойж, хамар нь үрчийдэг ажээ.

	— Хатагтай Липина талтай байдаг, таны, хачин эр гээд байгаа тэр хүн чинь хэн гэгч вэ? гэж Рудин асуув.

	— Михайло Михайлыч Лежнев гэдэг хүн. Эндэхийн газрын эзэн.

	— Рудин гайхаж, толгой өндийлгөн:

	— Михайло Михайлыч Лежнев ээ? Тэр танай хөрш юм гэж үү? хэмээн асуув.

	— Тийм, та түүнийг мэдэх үү?

	Рудин дуугүй байснаа

	— Би түүнийг урьд мэддэг байсан... бүр дээр... баян хүн шиг билээ дээ? гэж буйдангаас унжих цацгийг имрэн өгүүлэв.

	— Даанч, бойдоо аятай уралдааны хөнгөн тэргээр явж, өөдгүй муу хувцасладгаас биш баян хүн. Би түүнийг ухаантай гэлцэхээр нь өөртөө татах гэсэн юм. Надад нэг хэрэг байна..: Эдлэн газраа би өөрөө аялуулж байгааг та мэдэж байгаа шүү дээ.

	Рудин толгойгоо тонгойлгов.

	— Би ер нь гадаадын ямар ч тэнэг явдлыг нэвтрүүлдэггүй, өөрийнхөө оросынхыгоо л баримталдаг. Тэгсэндээ ажил маань гол нуруутай явж байх шиг санагддаг юм хэмээн Дарья Михайловна гараа хөдөлгөн өгүүлэв.

	— Би эмэгтэйчүүдэд үнэндээ татгалздаг тэр хүмүүс туйлын шударга биш байдагт ямагт итгэдэг байсан гэж Рудин эелдгээр хэлэхэд Дарья Михайловна таашаан мишээв.

	— Та их хүлцэнгүй хүн юм аа. За байз аа, би юу хэлэх гэж бодож байлаа? Бид юу ярилцаж байлаа? Өө тийм! Лежневын тухай л даа. Надад түүнтэй газрын зааг тогтоох хэрэг байгаа юм. Түүнийг хэд хэдэн удаа гэртээ урьж залсан. Өнөөдөр ч гэсэн харж сууна. Гэвч алга л байна. Буянаараа болог. Ийм л гайхал даа гэв.

	Үүдний хөшиг алгуурхнаа нээгдэж, хар фрак цамц, цагаан хантааз өмсөж, цагаан зангиа зүүсэн, өндөр нуруутай, буурал, халзан бойдоо орж ирлээ.

	— Яах гэж явна? гээд Дарья Михайловна Рудин өөд яльгүй эргэснээ, — N'est ce pas, comme il ressemlle a Cannhg?20 гэж нам дуугаар нэмэн өгүүлэв.

	— Михайло Михайлыч Лежнев хүрэлцэн ирлээ. Хүлээн авна уу? хэмээн бойдоо илтгэв.

	— Өө, тэгэв үү! Яг өөрийг нь ярьж байтал ирдэг байна шүү. Оруул, оруул гэж Дарья Михайловна дуун алдан хэлэхэд бойдоо гарав.

	Тийм гайхал, бидний яриа таслаад, өдөр алдаж шөнө гэж, очиж очиж зохимжгүй үед ирдэг байна шүү.

	Рудин суудлаасаа босоход Дарья Михайловна түүнийг зогсоож:

	— Та хаачих нь вэ? Бид таны дэргэд ярилцаж болно. Та Пигасовыг дүгнэдэг шигээ Лежневыг бас дүгнээсэй гэж би бодож байна. Та ярихаараа vouz gravez comme avec un burin21 байж бай гэв.

	Рудин нэг юм хэлэх гэсэн боловч хэсэг бодсоноо үлдлээ.

	Уншигч авгай нарын хэдийний танил Михайло Михайлыч нөгөөх л саарал дээлтэйгээ, наранд борлосон гартаа мөнөөх л хуучирсан саравчтай малгайгаа барьсаар орж ирлээ. Тэр Дарья Михайловна руу тайвнаар мэхийж, зоогийн ширээнд ойртож очив.

	— Уухай даа, ноён Лежнев та арайхийж нэг юм морилж ирэв үү? Дээшээ суу. Та нарыг танилууд гэж дуулсан гээд Рудинг зааж өгүүлэв.

	Лежнев Рудин өөд хальт харснаа нэг л жигтэйхэн инээвхийлээд,

	— Би ноёнтон Рудинг танина хэмээн мэхэсхийн дуугарав.

	— Бид их сургуульд хамт байсан юм гэж Рудин нам дуугаар өгүүлээд доош харлаа.

	— Бид дараа нь ч дайралддаг байсан гэж Лежнев хүйтнээр хэлэв.

	Дарья Михайловна нэлээд гайхаж хоёул руу нь харснаа Лежневыг суухыг урив. Лежнев суулаа.

	— Зааг тогтоох талаар та надтай уулзах гээ юу? гэж Лежнев асуув.

	— Тэгсэн юм. Гэхдээ би ер нь тантай уулзах гэсэн юм. Бид чинь бараг хаяа нутагтай, хамаатан садан болчих шахсан улс сан.

	— Танд би гүнээ талархаж байна. Зааг тогтоох тухайд гэвэл бид танай бойдоотой энэ хэргийг бүр нэг тийш болгосон сон. Түүний бүх саналыг би зөвшөөрсөн гэж Лежнев өгүүлэв.

	— Би үүнийг мэдсэн.

	— Гагцхүү тантай биечлэн уулзахгүйгээр гарын үсэг зурж болохгүй гэж тэр хэлсэн юм.

	— Тэгэх ёстой, энэ ч манайд тэгж заншсан юм. Ингэхэд танай бүх тариачид гувчуурын өртэй гэл үү?

	— Тийм ээ.

	— Зааглалтын талаар та л хөөцөлдөөд байна уу? Энэ ч сайшаалтай л хэрэг байна.

	Лежнев дуугүй сууснаа

	— Ингээд би тантай хувиараа уулзахаар ирлээ гэв. 

	Дарья Михайловна инээмсэглээд

	— Таны ирснийг мэдэж л байна. Ярианы тань өнгөөр бол... Танд нааш ирэхээр нэг их санагдаагүй бололтой шив гэхэд

	— Би хаашаа ч явдаггүй гэж Лежнев сулхнаар өгүүлэв.

	— Хаашаа ч ий? Александра Павловнагийнд та очдог уу?

	— Би ахыг нь хэзээний таньдаг юм.

	— Ахтай нь! Үгүй тэгээд би хүн ямар албадах биш дээ... Гэвч Михайло Михайлыч та намайг өршөөх биз. Би таныг бодвол ганц нэг оймс элээсний хувьд аяглаж болох биз. Та эл хуль зожиг суух яасан дуртай юм бэ? Чухмыг хэлэхэд, манайх танд аятай санагдахгүй байна уу? Эсвэл би танд таагүй санагдаа юу?

	— Дарья Михайловна, би таныг мэдэхгүй юм. Тэгээд ч та надад аятай санагдахгүй байна ч гэж үгүй л дээ. Танай гэр сайхан. Гэвч илэн далангүй хэлэхэд, би өөрийгөө зовоохыг хүсэхгүй байна. Ядаж өнгөтэй өөдтэй хувцас ч үгүй, гартаа хийх бээлий ч үгүй. Тэгээд би бас танай хүрээнд ямар хамаарах биш.

	— Михайло Михайлыч, төрж өссөнөөрөө, хүмүүжил боловсролоороо та манай хүрээнд хамаарна! rous étes des notres!22

	— Дарья Михайловна минь, тэр өсөлт бойжилт, хүмүүжил боловсрол буруу хойшоо. Хэрэг явдал түүнд байгаа юм биш... 

	— Михайл-Михайлыч, хүн хүнтэйгээ хамт амьдрах хэрэгтэй! Торхонд суусан Диоген гэгчээр суух юун дур бил ээ?

	— Нэгд гэвэл, тэнд Диогенд тун сайхан байсан, хоёрт гэвэл, намайг хүнтэй суудаггүй гэж та хаанаас мэдэж байгаа юм бэ?

	Дарья Михайловна уруулаа хазаад

	— Энэ жич хэрэг! Таны мэдэх хүмүүсийн тоонд багтаж чадаагүйдээ би ердөө харамсана.

	— Лежнев гуай, эрх чөлөөнд дурлана гэдэг нэн сайшаагууштай сэтгэлийг хэтрүүлж байх шиг санагдана гэж Рудин ярианд оролцов.

	Лежнев юу ч дуугарсангүй, дэмий л Рудинг ажиглана. Хэсэгхэн зуур нам гүм болов.

	— За ингээд бидний хэрэг нэг тийш боллоо гэж би үзэж байна. Би танай бойдоод гарын үсэг зурах хуудас надад явуул гэе гэж Лежнев босонгуутаа өгүүлэв.

	— Тэр болно оо... Үнэнийг хэлэхэд, та яасан хүйтэн харьцаатай байх юм... Би ч татгалзахаар л байна.

	— Харин ч энэ зааглалт намайг бодвол танд арай илүү ашигтай даг шүү.

	Дарья Михайловна гайхалзаж:

	— Та манайд аяганы амсар зуулгүй гарах гэж үү? гэв.

	— Танд гүнээ талархъя. Би ер нь хэзээ ч өглөө цай уудаггүй. Тэгээд ч бас ар тийшээ яарч байна.

	Дарья Михайловна босоод, цонхон тийш очиж,

	— Би таныг саатуулахгүй, саатуулж ч зүрхлэхгүй байна гэв.

	Лежнев мэхэлзэж эхлэв.

	— Лежнев гуай, баяртай! Тохь алдуулсан явдалд уучлаарай гэхэд

	— Зүгээр, өршөөгөөрэй, хэмээн Лежнев хэлээд гарав.

	— За ямар хүн шиг байна? Би үүнийг хачин эр гэж дуулсан юм. Гэхдээ энэ бол маш тусгүй! гэж Михайловна Рудинд өгүүлэв.

	— Энэ хүн, Пигасовын нэгэн адил, олноос онцгой байх гэсэн хүсэлдээ тарчилж явна. Пигасов нь Мефистофель болж, энэ нөхөр ичгүүр сонжуургүй амьтан болон хувирч байна. Энэ бүхэнд амиа бодсон хийгээд биеэ тоох явдал их, үнэн мөн, хайр сэтгэл бага байна. Энэ бол нэг ёсны тооцоо мөн. Хайнга залхуугийн баг өмссөн хүнийг хүн хэчнээн сайхан авьяасаа сүйтгэж дээ гэж бодож ч болох юм. Сайн шиг ажиглаад ирэхийн алдад тэр хүнд ямар ч авьяас алга байдаг хэмээн Рудин өгүүлэв.

	— Et de deux!23 Хүнийг хэлэхдээ та аюултай юм. Танаас хаашаа ч зайлахгүй байна гэж Дарья Михайловна хэллээ.

	— Та тэгж бодож байна уу? Үнэнийг хэлэхэд, Лежневийн талаар би ярих хэрэггүй байсан юм. Түүнийг анд нөхөр шигээ хайрладаг байсан... Гэвч хожим нь янз бүрийн юмны улмаас... 

	— Та нар муудалцсан юм уу?

	— Үгүй. Гэвч бид салсан юм. Салахдаа үүрд салсан шиг санагдана.

	— Тэгнэ ээ тэр, би мэдсэн юм аа... Та түүнийг байхад нэг л биш байсан юм. Юу ч гэсэн өнөө өглөөг энд өнгөрүүлсэнд танд ихэд талархлаа. Би цагийг онцгой сайхан өнгөрөөлөө. Гэвч нэр төрийг бодох хэрэгтэй. Хоол цай болтол таныг явуулъя. Би ч юмаа хийе. Миний нарийн бичгийн дарга, та үзсэн байх Constantin, Cést lui qui est mon sécretaire24 намайг хэдийнээ хүлээж байх ёстой. Түүнийг тантай танилцуулъя. Нэг сайхан, их үйлчлэмтгий залуу бий. Танд ихэд бахдаж байна билээ. Баяртай, cher25 Дмитрий Николаич! Барон намайг тантай танилцуулсан явдалд, түүнд их баяртай байна! гээд Дарья Михайловна Рудинд гараа сунгахад эхлээд гарыг нь атгаж, дараа нь уруулдаа хүргэв.

	Рудин тасалгаанд орж, тэндээсээ гонх руу гарав. Гонхон дээр Натальятай дайралдлаа.

	
V

	Дарья Михайловнагийн охин Наталья Алексеевна зэрвэс харахад гойд санагдахгүй байж мэднэ. Тэр хараахан өсөөгүй, турь муутай, бор царайтайн дээр яльгүй бөгтөр ажээ. Гэвч царайны нь төрх, арван долоон настай бүсгүйд дэндүү овортой юм уу даа гэмээр боловч өөгүй цэвэрхэн ажээ. Ялангуяа нумарсан жирвэгэр хөмсөг бүхий үрчлээ суугаагүй толигор дух нь аятайхан. Ам нээх нь ховор бөгөөд ярьсан бүхэнд дотроо дүгнэлт өгч байна уу гэмээр анхааралтай, бараг нүд салгалгүй ширтэн сонсоно. Тэр гараа унжуулан хөдлөхгүй бодлогошрон суух бөгөөд дотроо бодол болон байна гэдэг нь царайд нь тодрох ажээ. Гэнэт уруул дээр нь ажиглагдахын төдий мишээл тодорсноо төдхөн алга болж, том хар нүд нь дүрлийн ирнэ... «Qu'avezvous»26 m-lle Boncourt гэж асууснаа бодлогошрон, алмайрах нь залуу бүсгүйд зохимжгүй хэмээн аашилж эхэлнэ. Гэтэл Наталья үүлгэр биш, харин ч яггүй сурч, ном их уншдаг, ажилд дуртай байлаа. Бодох сэтгэх нь ултай агаад хүчтэй боловч түүнээ ил гаргах нь үгүй. Хүүхэд ахуй цагтаа уйлах нь ховор байжээ. Одоо бол санаа алдах нь ч цөөн, ямар нэг юманд гомдвол ердөө л царай нь яльгүй хувьсхийнэ. Эх нь охиноо сайхан аальтай, хэрсүү ухаантай хэмээн: mon honnéte homme de fille27 гэж тоглоом болгодог ч оюун санааны нь авьяасыг төдийлөн өндөрт үздэггүй байв. «Аз болоход миний Наташа нялуун зангүй юм, над шиг байгаагүй нь яамай. Охин минь жаргалтай явах биз» хэмээн ярьдаг байсан нь буруу болжээ. Ер нь охиныхоо занг ойлгодог эх хүн хуруу дарахаар цөөн бүлгээ.

	Наталья Дарья Михайловнад хайртай авч бүрнээ итгэдэггүй байв.

	— Чамд надаас нуух юм алга. Аягүй бол чи өөрөө надаас нуух байсан, чи ухаантай шүү дээ гэж эх нь охиндоо нэг удаа хэлжээ.

	Наталья эхийнхээ царайг харан:

	«Юундаа ч ухаангүй байх билээ дээ? хэмээн боджээ.

	Гонхон дээр Рудин Натальятай дайралдахад Наталья m-lle Boncourt-ын хамт цэцэрлэг рүү явах гэж малгай өмсөхөөр өрөө рүүгээ явж байжээ. Өглөөний нь хичээл хэдийнээ дуусжээ. Натальяг жижиг хүүхэд шиг барьж байхыг больжээ. Домог судлал, газар зүйн хичээлийг түүнд заахаа аль дээр зогсжээ. Гэвч Наталья өглөө бүр түүхэн зохиол, аян жуулчлал болон бусад сургамж бүхий ном зохиолуудыг багшийнхаа дэргэд унших ёстой байлаа. Эдгээр ном зохиолыг Дарья Михайловна өөрийн онцгой системийг баримтлах гэж сонгож авдаг байв. Үнэн хэрэг дээрээ Дюма-фиса, Компын романуудаас бусад, ном худалдагч франц хүний Петербургээс явуулсан бүгдийг л Натальяд зүгээр дамжуулж өгдөг байжээ. Дюма-фиса, Компын романуудыг Дарья Михайловна өөрөө уншдаг байв.

	M-lle Boncourt Натальяг түүхийн ном зохиол унших үед нүднийхээ шилний цаанаас гойд ширүүн, ярвагар харна. Учир нь хэдийгээр Дарья Михайловна өөрөө эртний эрэлхэг дайчин эрчүүдээс яагаад ч юм ганцхан Камбизийг, шинэхэн үеийнхээс XIV Людовик, өөрийн тэвчиж үл чаддаг Наполеоныг мэддэг боловч эдүгээ нас дээр гарсан франц эмэгтэйн ойлголтоор бүх түүх хүлцэж болшгүй юмаар дүүрчээ. Гэвч Наталья m-lle Boncourt-ын ой ухаанд ороогүй тийм ном зохиолыг уншдаг. Пушкины зохиолыг бүгдийг нь цээжээр мэддэг болчихсон байжээ.

	Наталья Рудинтэй дайралдахдаа царай нь үл мэдэг улайв.

	— Та нар зугаалахаар явах нь уу? гэж Рудин асуув.

	— Тийм. Бид цэцэрлэгт очно гэхэд нь

	— Та нартай цуг явж болох уу? гэв. Наталья m-lle Boncourt руу харав.

	Maus certainent, monsieur avec plaisir28 гэж хөгшин авгай яаруухан хэлэв.

	Рудин малгайгаа авч тэдний хамт явлаа. Натальяд Рудинтэй зэрэгцэн нэг замаар явахад эхэндээ эвгүй байсан авч түдэлгүй жаал дасав. Рудин бүсгүйн хичээл сургууль, хөдөө нутаг түүнд ямар санагддаг зэргийг шалгааж гарав. Бүсгүй баахан ширвээтсэн байртай боловч ичиж зовж байгаа мэт ойлгогдохоор бүрэг зангүй хариулж байлаа. Гэхдээ зүрх нь цохилно.

	— Та хөдөө уйдахгүй байна уу? гэж Рудин зэрвэс харан асуув.

	Хөдөө яалаа гэж уйдах юм бэ? Бид энд байгаад би их баярладаг. Би энд жаргалтай сайхан байна.

	— Та жаргалтай сайхан байна... Энэ бол агуу үг. Тэгээд ч энэ бол ойлгомжтой. Учир нь та залуу байна.

	Рудин энэхүү сүүлийн үгийг, Натальяд атаархсан ч биш, түүнийг өрөвдсөн ч биш нэг л хачин хэлэв.

	— Тийм дээ! залуу нас! Шинжлэхүй ухааны бүх зорилго бол залуу нас дэмий заяагдсаныг ухан ойлгох явдал юм гэж Рудинийг нэмж өгүүлэхэд Наталья утгыг үл ухсаны учир өөдөөс нь анхааралтайяа харлаа.

	Рудин цааш нь:

	— Би өнөө өглөөжингөө танай ээжтэй ярилцлаа. Ер бишийн эмэгтэй юм. Манай бүх яруу найрагчид яагаад түүний үерхэл нөхөрлөлийг эрхэмлэдгийг би ойлгож байна гээд хэсэг зуур дуугүй болсноо, — Та шүлэгт дуртай юу? хэмээн нэмж асуув.

	«Энэ намайг шалгаж байна» гэж Наталья дотроо бодон:

	— Дуртай, их дуртай гэчхэв.

	— Яруу найраг бол бурхдын хэл, би өөрөө шүлэгт дуртай. Гэвч яруу найраг ганцхан шүлэгт байдаг бус, газар сайгүй байна.  Бидний эргэн тойронд ч... Энэ сайхан модос, энэ хөх номин тэнгэрийг хар даа. Тал бүхнээс гоо сайхан, амьдрал анхилж байна. Хаа сайхан, хаа амьдрал байна тэнд яруу найраг байна. Энд, сандал дээр сууцгаая. Ингээд таныг надад дастал (Рудин түүний нүүр лүү инээмсэглэн харав) бид хоорондоо найз нөхөд байя гэж яагаад ч юм бэ надад санагдах юм. Та юу гэж бодож байна? гэв.

	«Энэ чинь хүүхэдтэй харьцаж байгаа юм аятай надтай аяглах нь шив дээ» гэж Наталья дотроо бодсоноо, юу хэлэхээ мэдэлгүй, дэмий л энд удаан байх эсэхийг нь асуув.

	— Зун, намрын турш, магадгүй өвөл өнгөртөл ч байх. Би их хоосон хүн. Ажил төрөл маань бүтэхээ байсан. Тэгээд ч бас нэг газраас нөгөө рүү холхисоор байтал би бүр залхаж гүйцлээ. Одоо амрах минь гэхэд Наталья гайхаж

	— Үнэхээр та амрах боллоо гэж үзэж байгаа юм биз дээ? хэмээн түгдрэн асуув.

	Рудин түүн рүү эргэж

	— Та юу хэлэх гээ вэ? гэв.

	— Би юу? Бусад хүн амарч болно, харин та... та бол хөдөлмөрлөх, ашигтай юм хийхийг хичээх нь зүйтэй гэдгийг хэлэх гэсэн юм. Та л хийхгүй бол, өөр хэн хийх вэ дээ... гэж Наталья зовонгуйрхан өгүүлэхэд,

	— Магтсанд тань гялайлаа. Ашигтай байна гэдэг ... хэлэхэд амархан! (Нүүрээ илэв) Ашигтай байх! Хэрэв надад хатуу итгэл байлаа гэхэд ашигтай юу хийх бил ээ? Хэрэв би хүчиндээ итгэдэг байлаа гэхэд үнэнч талархагч хүнийг хаанаас олох бил ээ? гэж Рудин яриаг нь таслав.

	Чингээд итгэл дүүрэн, бахдам ярьж байсан хүн маань мөн үү гэж Наталья өөрийн эрхгүй өөртөө асуулт тавихуйцаар тийм итгэл алдсан байртай гараа сэгсэрч, тийм уйтгартайгаар толгойгоо ганзагалснаа саглагар үсээ гэнэт сэгсрээд

	— Ингэхэд үгүй ээ, энэ бол дэмий зүйл, таны зөв. Наталья Алексеевна танд гялайлаа. Чин үнэнээсээ талархъя. (Наталья өөрт нь чухам юунд талархаад байгааг шууд мэдсэнгүй). Таны ганц үг миний үүргийг сануулж, замыг минь заалаа... Тийм ээ, би ажиллах хэрэгтэй, хэрэв надад авьяас байдаг юм бол би түүнийг нуух хэрэггүй. Би ганцхан чалчаа, хоосон, ашиггүй чалчаа, дэмий үгэнд хүчээ гарздах ёсгүй гэв.

	Чингээд түүний үгс урсаж гарлаа. Хулчгар, залхуугийн гутамшгийн талаар, юм хийх нь хэрэгтэй болох тухай сайхан, цогтой, үнэмшихүйц ярив. Рудин өөрийгөө тоймгүй зэмлэж аливаа хийх юмаа урьдаас тунгаан бодох нь боловсорч буй жимсийг зүүгээр хатгах адил хортой бөгөөд, энэ нь ердөө дэмий хөлс, хүчний гарз болохыг нь нотлов. Ариун шударга санаа л бол заавал талархагдах ёстой гэдгийг, бас юу хүсээд байгаагаа эсвэл өөрсдөө ч мэддэггүй, эсвэл ойлговол зохих юмыг хэрэгсдэггүй тэр хүмүүс л зангилаа нь тайлагдалгүй хоцордог гэдгийг сэнхрүүлж байв. Рудин удтал ярьж, Натальд бас дахин талархаж, «Та өгөөмөр сайхан, ариун журамт хүн юм» гээд огт санаандгүй гарыг нь атгав.

	Энэхүү зоргоороо байдал дөчин жил орос нутагт суусан авч хэлийг нь арай гэж ойлгодог хийгээд Рудины амнаас гарах үгний уян яруу, утга түргэнд дэмий л алмайрсан m-lle Boncourt-д гайхалтай санагджээ. Тэгээд ч Рудин түүний нүдэнд, нэртэй, эсвэл эгэл жирийн жүжигчний байдлаар тусах бөгөөд ер нь m-lle Boncourt-ын ойлголтоор, тэр чигийн хүмүүсээс ёс журам сахихыг шаардах боломжгүй байлаа.

	Франц эмэгтэй босож, хувцсаа шалмагхан засаад, харих боллоо, тэгээд ч monsieur Volinsoff (тэр Волынцевыг ингэж нэрлэдэг байв) өглөөн цайнд ирнэ гэсэн гэдгийг Натальяд хэлэв.

	Тэгээд гэрээс гарсан зурвас модот гудамжны нэг салаа руу харан

	— Эс хэл лүү, тэр айсуй! хэмээн өгүүлэв.

	Волынцев үнэхээр ойролцоо харагдлаа.

	Тэр хулгасхийн ойртож ирээд, бүгдтэй нь алсаас мэхэлзээд царай нь зовуурьтай байдлаар Натальяд хандан:

	— Аа! Та зугаалж явна уу? гэхэд Наталья

	— Тийм ээ. Бид гэр өөдөө явж байна гэв.

	— Тийм үү, тэгвэл явцгаая хэмээн Волынцев өгүүлэв.

	Чингээд бүгд гэрийн зүг алхлав.

	— Дүүгийн чинь бие сайн биз дээ? гэж Рудин Волынцевоос нэг л гойд эелдэг байдлаар асуув. Рудин Волынцевтэй урьд өмнө нь их эвтэй найртай байсан болой.

	— Түмэнтээ талархъя. Бие нь сайн. Өнөөдөр ирж ч мэднэ ээ... Та нар намайг ирэхэд нэг юм хүүрнэж байв аа даа? гэхэд

	— Тийм. Наталья Алексеевна бид хоёр ярьж явсан юм. Энэ бүсгүй миний сэтгэлийг их хөдөлгөсөн... нэг үг надад хэлсэн юм гэлээ.

	Волынцев энэ нь ямар үг байсныг ч асуусангүй. бүгд огт дуу шуугүй явсаар Дарья Михайловнагийнд иржээ.

	 

	* * *

	 

	Үдийн зоогийн өмнө дахин цугларцгаалаа. Пигасов л байсангүй. Рудинд уйтгартай байсан учир Бетховены бүтээлээс ямар нэг юм тоглохыг Пандалевскийгээс зогсоо завгүй шаардана. Волынцев дуугүйхэн доош гөлөрнө. Наталья эхээсээ холдсонгүй, нэг үе юм бодож, нэг үе ажлаа хийнэ. Басистов, ямар нэг ухаантай юм хэлэх болов уу гэж хүлээсэн янзтай Рудинээс харц эс салгана. Ингэж гурван цаг хэртэй нэгэн хэвийн байдлаар өнгөрлөө. Александра Павловна үдийн зоогт ирсэнгүй. Хүмүүсийг ширээний араас босонгуут Волынцев тэргээ хөллөхийг зарлиг болгоод хэнтэй ч салах ёс эс гүйцэтгэн сэм гарч одов.

	Волынцевт хэцүү байв. Тэр Натальяд хэдийнээ хайр сэтгэлтэй болж, ханилан сууя гэж хэлэхээр завдаж байжээ. Наталья түүнд сайн байсан авч дурласангүй. Үүнийг нь ч Волынцев сайн ойлгож байв. Энхрий сэтгэлээ Натальяд ойлгуулна гэж горилсонгүй, гагцхүү түүний өөртөө бүр дасаж, өөртэйгөө ойртох тэр нэгэн мөчийг л хүлээж байжээ. Волынцевын сэтгэлийг юу ингэж хөдөлгөө юм бол оо? Энэ хоёр өдөр ямар өөрчлөлтийг олж хар аа юм бол оо? Наталья түүнтэй урьдын адил, яг л хуучнаараа харьцаж байлаа.

	Магадгүй, Волынцев Натальягийн аалийг огт мэдэхгүй, Наталья Волынцевт бодсоноос нь арай илүү зожиг хөндий юм шиг бодол Волынцевын сэтгэлд шингээ юм болов уу? Үгүй бол Волынцев ямар нэг сайнгүй зүйлийг битүүдээ гадарлаж атаа нь хөдлөө юм уу... Ямар ч л болсон яаж ч өөрийгөө ятгалаа гэсэн Волынцев гагцхүү зовсоор байлаа.

	Волынцевыг дүү дээрээ ороход Лежнев сууж байв.

	— Та чинь яасан эрт эргэж ирэх юм бэ? гэж Александра Павловна асуув.

	— Яах вэ! уйдаад

	— Рудин тэнд байна уу?

	— Байна.

	Волынцев малгайгаа чулуудаад суув. Александра Павловна цовоолгоор Волынцевт хандаж:

	— Сергей, та, Рудинг ер бишийн ухаантай, уран цэцэн үгтэй хүн гэдгийг энэ зөрүүдэд (Лежнев рүү заав) итгүүлээд өгөөч гэв.

	Волынцев нэг юм бувтнав.

	— Би тантай огтхон ч маргаагүй байна. Ноён Рудины уран үг, ухаанд эргэлзэх юм алга. Гагцхүү тэр надад таашаагддаггүйг л би хэлж байна гэж Лежнев ярьж эхлэв.

	— Чи тэр хүнийг харсан гэж үү? хэмээн Волынцев асуув.

	— Өнөө өглөө Дарья Михайловнагийнд тааралдсан Тэднийд мэргэн зөвлөх аятай заларч байна билээ. Дарья Михайловна тэр хоёр, хоёр тийш болох цаг ирэх вий. Дарья хүүхэн ганцхан Пандалевскийгаас салж үхэхгүй. Одоохондоо тэр тэгж л байг. Би түүнийг харсан юм чинь! Тэр нь суучихсан, наадах нь над руу зааж, манайд ямар гайхлууд цуглардгийг та хар даа гэнэ. Би ямар дээлийн гол биш... дүгнүүлж цэгнүүлж суух. Би босоод тэр чигээрээ явчихсан.

	— Та яах гэж тэднийд очсон юм бэ?

	— Зааг тогтоох хэргээр. За энэ дэмий зүйл. Зүгээр тэр миний бие царайг харах л гэж тэр биз. Хатан ч бүхэнд цуутан даа!

	— Рудины давуу байгаа нь таныг гомдоож дээ, өөр яах вэ. Та тэгээд түүний юуг нь хүлцэж чадахгүй байгаа юм, ухаанаасаа гадна сэтгэл нь онцгой сайн байх ёстой гэдэгт би итгэдэг. Түүнийг... та царай руу нь хараарай гэж Александра Павловна ид хавтайгаар өгүүлэхэд, Лежнев:

	— «Эрхэм дээд нэр төрийн тухай ярьж байхад...» гэж тосож авав.

	— Та миний уур хүргэвэл би уйлна шүү. Би Дарья Михайловнагийнд очилгүй, тантай үлдсэндээ үнэнээсээ харамсаж байна. Та ингэхийн хэрэггүй, намайг гоочилж болоо биш үү. Надад түүний залуу ахуй цагийг нь ярьж өгвөл сайн сан гэж Александра Павловна хөөрхийлөлтэй дуугаар өгүүллээ.

	— Рудины залуу насны нь талаар уу?

	— Ээ дээ. Та надад түүнийг сайн мэддэг, дээр үеийн танил гэж ярьсан билээ.

	Лежнев босож өрөөгөөр явав.

	— Тийм ээ, Би Рудинг сайн мэднэ. Та залуу насны нь тухай намайг яриач гэж байх шив дээ? Болгооно уу, тэр Т....д төрсөн, ядуувтар газрын эзний гаралтай хүн. Эцэг нь удалгүй өөд болж эхтэйгээ ганцаараа үлдсэн. Эх нь туйлын сайхан сэтгэлтэй эмэгтэй байсан юм. Хүүдээ бүр амиа тавина. Өөрөө хуурсан гурилаар өл залгаж, байгаа бүх мөнгө цаасаа хүүдээ зарцуулна. Хүү нь анхандаа нэг хүний бэл хөрөнгөөр, хожим нь өсөж өндийхийн хамтад түүний өрөөсөн гутал болсон... уучлаарай, за больё доо, түүний нөхөрлөсөн нэгэн баян ноёны бэл хөрөнгөөр Москвад хүмүүжил олж авсан юм. Дараа нь тэр их сургуульд орсон. Тэнд би танилцаж бид их дотно болцгоосон юм. Тэр үеийн аж төрлийнхөө талаар би хэзээ ч юм дараа та нарт яримз! Одоо чадахгүй нь. Тэгээд тэр гадаадад явсан... гэв.

	Лежнев өрөөн дотуур цааш нааш хөлхөж, Александра Павловна түүнийг даган харсаар байв. Лежнев үргэлжлүүлэн:

	— Хилийн чанадаас Рудин эхдээ захиа бичих нь нэн ховор. Арваадхан хоногоор ганц удаа эргэж очсон. Муу хөгшин нь түүний эзгүйд хүний гар харж таалал болсон гэнэ билээ. Зайлуул, үхэн үхтлээ хүүгийнхээ хөргөөс хараа салгаагүй гэдэг. Би Т....д байхад нь очдог байсан. Дээд зэргийн зочломтгой сайн хүн байсан юм сан. Намайг чинь интоорын чанамлаар дайлна. Хүүдээ ухаангүй хайртай. Хүн хайрлах сэтгэлээр тааруухан тийм хүмүүсийг бид үргэлж хайрладаг гэж Печорины сургуулийн ноёд та нарт хэлэх вий. Надад бол бүх эхчүүд хүүхдэдээ ялангуяа байхгүйд нь хайртай байдаг шиг санагддаг. Би хожим нь Рудинтэй гадаадад дайралдсан. Тэнд манайхны оросоос нэг хатан, хатан ч гэж дээ нэг таарсан, эм төрхөө алдсан, ахимаг насны, өөдгүй царайтай нэг юм Рудинтэй наалдчихав. Рудин түүнтэй бишгүй удаан зууралдаж, сүүлдээ түүнийг хаясан... байз, үгүй ээ би самуурч байна. Цаадах нь өөрийг нь хаясан юм. Тэгээд л тэр гэж яриад дуугүй болж, духаа илснээ, ядарсан байртай буйдан дээр суулаа.

	— Михайло Михайлыч, та ер нь хар санаатай хүн шиг байна. Пигасовоос нэг их дээргүй бололтой. Таныг давслалгүй, бүгд үнэн юм ярьсанд би итгэж байна. Гэхдээ энэ бүхнийг яасан найгүй, авах танаггүйгээр ярих юм! Тэр хөөрхийлөлтэй эмгэн, түүний үнэнч зан, түүний ганц бие үхэл, тэр хатагтай... энэ бүхэн ямар хэрэгтэй юм бэ? Та бод л доо, хамгийн сайн хүний амьдралыг юу ч нэмэрлэлгүйгээр иймэрхүү чимэглэж ярихаар хэний ч айдас хүрнэ шүү дээ! Энэ бол бас л нэг янзын гүтгэлэг! хэмээн Александра Павловна өгүүлэв.

	Лежнев босож, бас л өрөөн дотуур явав.

	— Александра Павловна, би таныг айлгах гэсэн юм ердөө ч үгүй. Би гүтгэгч биш, үнэндээ таны хэлдэгт үнэний хувь бий нь бий. Би Рудинг гүтгээгүй. Гэвч, магадгүй, Рудин тэр үеэс хойш өөр хүн болсон, би түүнд шударга бус хандсан байж мэдэх юм даа! гэв.

	— Ухайс даа! Харж байна уу... Та түүнтэй хуучнаа сэргээж, түүнийг сайн мэдэж байж түүний тухай эцсийнхээ дүгнэлтийг хэлнэ гэж надад амла л даа.

	— Болгооно уу... Сергей Павлыч, та яагаад дуугүй байна вэ?

	Волынцев, сэрсэн юм шиг цочиж толгойгоо өндийлгөөд 

	— Би юу ярих вэ? Түүнийг ямар мэдэх биш. Тэгээд ч өнөөдөр миний толгой өвдөөд байна гэв.

	— Нээрэн өнөөдөр царай чинь цонхигор байна. Бие чинь зүгээр үү? гэж Александра Павловна асуув.

	— Толгой өвдөж байна гэж Волынцев дахин хэлээд гараад явчхав.

	Александра Павловна, Лежнев хоёр хойноос нь харж өөр хоорондоо харц тулгарсан авч бие биедээ юу ч хэлсэнгүй. Волынцевын сэтгэлд юу болсон нь үлдэж хоцорсон тэр хоёрын хувьд нууц зүйл биш байлаа.

	
VI

	Хоёр сар гаруй хугацаа өнгөрлөө. Энэ завсар Рудин Дарья Михайловнагийнхаас бараг гадагш гарсангүй. Дарья Михайловна түүнгүйгээр байж чадахыг байжээ. Өөрийн тухай түүнд өгүүлэх, түүний хэлсэн үгийг сонсож суух нь эл эмэгтэйн хувьд амин хэрэгцээ нь болжээ. Нэг удаа Рудин бүх мөнгөө барчихлаа гэдэг шалтгаанаар явах гэхэд Дарья Михайловна таван зуун рубль өгчээ. Мөн Рудин Волынцевээс хоёр зуугаад рубль зээлсэн юм санж. Рудины байгаагаас болж Пигасов, Дарья Михайловнагийнд ирэх нь урьдынхаас цөөрчээ. Ер нь ганц Пигасовт ч гай болоод зогссонгүй.

	— Энэ ухаантай хүнд би дургүй. Ярих нь нэг л хуурамч, авах юм байхгүй, орос туужийн баатар л гэсэн үг. «Би, би»... гэж уярам хэлнэ. Дандаа сунжирсан үгээр ярина. Хэрэв чамайг найтаачихвал, яагаад ханиалгасангүй найтаав гэдгийг чинь чамд нотлох болно. Яг тушаалд дэвшүүлж байгаа юм шиг л чамайг магтана гээч. Өөрийгөө зэмлэж, болох болохгүй хэрэг явдалтай хутгаж эхэлнэ. Бод л доо, одоо нарт ертөнц рүү харахгүй гэнэ. Огт худал! Гашуун усаар өөрийн биеийг дайлсан юм шиг хөгжиж цэнгэж эхэлнэ гэж Пигасов ярьдаг байлаа.

	Пандалевский Рудинээс эмээж, түүнд болгоомжтойхон үйлчилнэ. Басхүү Волынцев тэр хоёрын харьцаа нэг л биш. Рудин түүнийг эрэлхэг цэрэг хэмээн нэрлэж, ил, далдгүй цаасан малгай өмсгөнө. Гэвч Волынцев Рудинг найршааж чадсангүй. Рудин түүний дэргэд өөрийнх нь сайн талыг хэлж эхлэх болгонд өөрийн эрхгүй тэвчээр алдагдан нэг л гомдолтой санагдана. «Намайг тохуу хийж байгаа юм биш биз?» гэж бодохоос л түүнд өшөөрхөх санаа төрнө. Волынцев биеэ барихыг хичээх авч Рудинг Натальятай хардана. Рудин ч гэсэн өөрөө хэдийгээр Волынцевтэй үргэлж дуу шуугиантай мэндэлж, түүнийг эрэлхэг цэрэг хэмээн нэрлэж түүнээс мөнгө зээлдэг байсан ч гэсэн ер талтай эсэхийг бүү мэд. Хоёр талаас хараа тулан, бие биеийн гарыг нөхөрсгөөр атгах үест энэ хоёр хүн чухам дор бүрдээ юу бодож санаж байгааг нь олж хэлэхэд бэрхтэй.

	Басистов Рудинийг биширсэн хэвээр, амнаас нь гарах үг бүхнийг тосож авна. Рудин түүнийг төдий л үл анхаарна. Яагаад ч юм Басистовын хамт нэг өглөөг бүтэн өнгөрөөж, дэлхий дахины хамгийн чухал чухал асуудал, зорилтыг тайлбарлаж үнэхээр бахдалыг нь төрүүлжээ. Гэвч дараа нь түүнийг орхив... Рудин хиргүй тунгалаг, үнэнч хүмүүсийг зөвхөн үг хэлээрээ эрдэг нь илт байв. Тэр Дарья Михайловнагийнхаар үзэгдэх болсон Лежневтэй маргах нь байтугай, түүнээс бараг зайлсхийнэ. Лежнев ч түүнтэй хүйтэн харьцаж, түүний тухай эцсийн бодлоо хэлдэггүй нь Александра Павловнаг ихэд зовоов. Александра Павловна Рудины өмнө бөхөлзөнө. Гэвч Лежневт бас итгэнэ. Дарья Михайловнагийнхан бүгд Рудины аясыг дагаж, өчүүхэн төдий хүслийг нь ч ёсоор болгоно. Өдрийн ажлын дэглэм Рудинээс хамаарна. Нэг ч атугай partie de plaisir29 түүнгүйгээр болдоггүй байв. Бас ямар нэг гэнэтийн аялал зугаалгад төдий л дуртай бус, түүнд хүүхдийн тоглоомд оролцогч томчуул шиг наалинхай, дуртай, дургүй оролцоно. Нэг үгээр Рудин эдлэн газрын захирамж, хүүхдийн хүмүүжил, аж ахуй гээд л ер нь бүх л ажил төрлийг Дарья Михайловнатай ярилцаж юм бүхийд нь оролцоно. Рудин санал бодлыг нь сонсож, аахар шаахар зүйлийг ч төвөгшөөлгүй, өөрчилж байгуулах шинээр эхлэхийг зөвлөнө. Дарья Михайловна үгэн дээрээ энэ бүхнийг шагшихаас цаашгүй. Аж ахуйн ажилдаа өрөөсөн нүдтэй, хижээл насны бага орос, сайхан сэтгэлт, зальт этгээд, захирагчийнхаа зөвлөгөөг мөрдлөг болгоно. «Хуучирсанхан өөх, залуухан хэдрэг» хэмээн тэр эр тайвнаар инээмсэглэж, ганц нүдээ ирмэнхэн өгүүлнэ.

	Дарья Михайловнагаас хойш Рудин Натальягаас өөр хэнтэй ч тэгж байн байн тийм удаан ярилцаж байсан нь үгүй. Тэр Натальяд далдуур ном өгч, бодсон санаснаа ярьж, төлөвлөн буй өгүүлэл, зохиолынхоо эхний хуудаснаас уншиж өгдөг байв. Тэдгээрийн утга санаа Натальягийн хувьд ойлгогдохгүй үлдэх нь олонтоо. Тэгээд ч Рудин сонсож л байвал болоо гээд түүнд ойлгуулахыг нэг их махардаггүй байв. Рудин Натальятай дотно болсон нь Дарья Михайловнагийн сэтгэлд төдий л таараагүй авч, «За яах вэ, Наталья маань Рудинтэй энд хүүрнэж сууг, түүнийг хүүхэд шиг зугаацуулж л байг. Нэг их сүйд болох юм алга, юу ч гэсэн ухаан сууж байг... Петербургт энэ бүгдийг өөрчилнө...» хэмээн боддог байсан нь алджээ. Наталья хүүхэд адил Рудинтэй хүүрнэж суусангүй, харин ч түүний ярианд сувдгаар орж, утгыг нь нягтлан бодохыг хичээж, санаж бодсон буюу эргэлзсэн зүйлээ түүгээр тунгаалгана. Рудин түүний багш, удирдагч нь болов. Одоохондоо тэр ганцаараа л байна... Гэвч тэр залуу бүсгүй ганцаараа нэг их удахгүй буюу. Цэцэрлэг дэх яшил модны сиймхий сүүдэрт, сандал дээр суугаад Гёте-н «Фауст», Гофманыг эсвэл Беттины «Захидлуудыг» үгүй бол Новалисыг Рудин өөрт нь уншиж, бүрхэг ойлгогдсон зүйл дээр нь байнга зогсож тайлбарлан өгч байсан тэр нэг үес Натальяд хосгүй сайхан санагджээ. Наталья бараг бүх орос авхайчуудын нэг адил германаар муу ярих авч сайн ойлгоно. Рудин германы яруу найраг, германы романтик болон гүн ухааны ертөнцөд биеэрээ орж, эл эмэгтэйг тэр ертөнц рүү хойноосоо дагуулна. Тэр ертөнц Натальягийн гярхай харцанд үл мэдэх, үзэсгэлэнт сайхнаар төсөөлөгдөнө: Рудины гар дахь номын хуудаснаас сэтгэлд нь хачин сонин дүр шинэ соргог санаа цутган орж, их мэдлэгийн ариун сайханд хөндөгдсөн бүсгүйн сэтгэлд бахдалын ариун оч алгуурхнаа ноцон дүрэлзэнэ.

	— Дмитрий Николаич, та өвөл тийшээ Петербург явах уу? хэмээн Наталья нэгэн удаа цонхны дэргэд тэлүүрийн ард сууж байхдаа асуув.

	— Мэдэхгүй байна. Бэлжвэл явна даа, гэж Рудин хуудсыг нь эргүүлж суусан номоо доош тавин хариу өчив.

	Рудин бүр өглөөнөөс аваад дэмий сууж ядарсан болохоор ноомой дуугаар ярьж байлаа.

	— Миний санахад танд яалаа гэж мөнгө төгрөг олдохгүй байх вэ дээ? гэхэд Рудин толгой сэгсрээд

	— Танд тэгж санагдаж дээ! гээд хажуу тийш учиртайхан харав.

	Наталья нэг юм хэлэх гэснээ тэвчив.

	— Хүүе энэ алимын модыг хараач. Үй түмэн үр жимснийхээ хүндээс болж бөхийжээ. Суут ухааны үнэнхүү бэлгэ тэмдэг... хэмээн Рудин цонх руу заан хэлэв.

	— Түшиг, тулгуур байхгүйгээс энэ мод бөхийсөн байна гэж Наталья өчив.

	— Наталья Алексеевна, би таныг ойлгож байна. Гэвч энэ тулгуурыг хүн эрж олно гэдэг тийм ч амаргүй

	— Миний санахад бусдыг хайрлах... алив тохиолдолд, ганцаардмал... гээд Наталья бага зэрэг будилж, үл мэдэг улайснаа:

	— Та өвөл энд юу хийх вэ? гэж яаран нэмж хэлэв.

	— Юу хийх вэ? Таны мэдэх, миний танд уржигдар ярьж байсан төлөвлөгөө ёсоор амьдрал, урлаг дахь эмгэнэлт явдлын тухай том хэмжээний өгүүллээ дуусгана. Тэгээд танд явуулна.

	— Тэгээд хэвлүүлэх үү?

	— Үгүй

	— Яагаад үгүй гэж? Хэний тулд та хөдөлмөрлөх юм бэ?

	— Таны тулд байвал сайн сан.

	Наталья доош харав.

	— Дмитрий Николаич, энэ чинь надаас ахадсан ажил байна!

	— Юун тухай өгүүлэл юм бол доо? хэмээн зайдуухан сууж байсан Басистов даруухнаар асуув.

	— Амьдрал урлаг дахь эмгэнэлт явдлын талаар гэж давтан хэлснээ, — Ноёнтон Басистов ч гэсэн уншиг. Тэгээд ч би үндсэн санаагаа бас л сайн олоогүй байна. Одоо болтол хайр сэтгэлийн харамсах утга учрыг бас төдий л сайн ойлгож чадаагүй л байна гэв.

	Рудин хайр сэтгэлийн тухай дуртай нь аргагүй байнга ярина. «Хайр сэтгэл» гэдэг үгийг хэлэх үед анхандаа цочиж, бүрээн дуу чагнаж чихээ сортойлгох, хорооны цэргийн хөгшин морь адил чих тавьдаг байснаа, сүүлдээ дасаж, ердөө л уруул жимбийлгэн, хамрын тамхи байн байн татаж суух болжээ.

	— Миний бодоход, хайр сэтгэлийн харамсал бол «азгүй дурлал» гэж Наталья эмээсэн янзтай өгүүлэв.

	— Огт тийм биш! Энэ бол шулуухан хайр сэтгэлийн инээдтэй тал... Энэ асуудлыг шал өөрөөр тавих нь зүйтэй... Гүнзгий судлах хэрэгтэй. Дурлал гэж! Дурлал ирэх, өрнөх, алга болох бүх нууц өөрт нь нуугдана. Хайр дурлал, гэрэлт өдөр лугаа адил нэг үе эргэлзээгүй, баяр баяслаар гэнэт гарч ирснээ нэг үе цог лугаа адил удаанаар сүүмэлзэж, бүх явдал зүйл дууссан хойно сэтгэлийг дөлөөр цоргино. Эсвэл дурлал зүрхэнд могой аятай мөлхөн орсноо гэнэт гараад явчихна... Тийм дээ. Энэ бол чухал асуулт. Ер нь манай үед хэн дурлах юм бэ? Хэн дурлаж зүрхлэх вэ? гээд Рудин бодолхийлэн байснаа

	— Сергей Павлыч ойрдоо үзэгдэхгүй юу болоо юм бол? гэж гэнэт асуув.

	Наталья сэрдхийн, тэлүүр лүү тонгойж:

	— Мэдэхгүй хэмээн шивгэнэв.

	— Тэр ямар сайхан, шулуун шударга хүн гэгчив! Ёстой жинхэнэ оросын тайж хүний сайн сайхан үлгэр дуурайлын нэг юм даа гэж Рудин босуутаа өгүүлэв. M-lle Boncourt хажуугаас нь гаднын хүний нүдээр харав:

	Рудин өрөөгөөр явж байснаа өсгий дээрээ эгц эргэж:

	— Та нар царс модыг ажсан уу? Царс бол хатуу мод, шинэ залуу навчсаа түрж ирэхийн цагт хуучин навчис нь салж унадгийг ажсан уу? гэв.

	— Ажсан хэмээн Наталья намуухнаар хариулав.

	— Яг энэ адил явдал хүчтэй сэтгэлийн хуучин дурлалтай тохиолдох юм даа. Тэгээд хуучин дурлал хэдийнээ бөхөх авч хадгалагдсаар л байна. Гагцхүү өөр шинэ дурлал л түүнийг халж чадна.

	Наталья юу ч хариулсангүй. «Энэ юу гэсэн үг вэ?» гэж дотроо бодов. Рудин түр зогсож байснаа, үсээ дээш сэгсэрч засан холдов.

	Наталья өрөөндөө ороод, эргэлзэлд автан орон дээрээ нэлээн сууж Рудины сүүлчийн үгийг удаанаар тунгаан бодож байснаа гараа атгаад ганьхран уйлав. Яагаад уйлсныг бурхан мэдтүгэй! Юунаас болж ингэж нулимс гэнэт учир зүггүй урсан гарсныг өөрөө ч мэдсэнгүй. Наталья нулимсаа арчих боловч ундарга сайтай булгийн ус лугаа адил урсана.

	 

	* * *

	 

	Яг энэ өдөр Александра Павловна Рудины тухай Лежневтэй яриа дэлгэжээ. Анхандаа Лежнев дуугүй л байлаа. Гэвч Александра Павловна санасандаа хүрэхээр шийдэв.

	— Танд Дмитрий Николаич урьдын адил таашаагдахгүй байгаа нь ил байна. Би өдий болтол таныг зориуд шалгаагаагүй билээ. Та түүнд өөрчлөлт гарсан эсэхийг одоо хэдийнээ мэдэх болсон биз. Иймээс Рудин яагаад танд таашаагддаггүйг мэдмээр санагдах юм хэмээн Дарья Михайловна өгүүлэв.

	— Та тэгж тэсэж чадахгүй байгаа бол ердөө, харж л бай, бүү уурлаарай гэж Лежнев жирийн сулхнаар хэлэв.

	— Алив эхэл, эхэл

	— Надад бүгдийг дуустал ярих бололцоо олгооч.

	— Тэгье, тэгье эхлээрэй.

	— За тэгэхлээр Рудин үнэхээр надад таашаагддаггүйг танд айлтгая. Тэр ухаантай хүн... хэмээн Лежнев олбогт вандан дээр зөөлөн сууж өгүүлэв.

	— Тэгэлгүй яах вэ!

	— Рудин мөн чанартаа хоосон... авч гайхалтай ухаантай хүн.

	— Үүнийг хэлэхэд амархан!

	— Мөн чанартаа хоосон гэж Лежнев давтаад, — Энэ ч бас гайгүй, бид бүгдээрээ хоосон хүмүүс. Би тэгээд ч түүний дураараа дургидаг, залхуу, өнгөц мэдлэгтэй зэргийг нь буруутайд үзээгүй байна гэв.

	Александра Павловна шогширч:

	— Рудин, өнгөц мэдлэгтэй байх гэж! хэмээн дуу алдав.

	— Өнгөц мэдлэгтэй гэж Лежнев мөн л тийм дуугаар давтаад хүний юмаар хүүдгэнэх, нэр төр хөөцөлдөх гэх мэтчилэн... Энэ бүхэн ёсоороо байгаа юм. Гагцхүү мөс шиг хүйтэн нь зэвүүн дээ гэхэд

	— Энэ гал цогтой хүн хүйтэн байх гэж! хэмээн Александра Павловна яриаг нь таслав.

	— Тийм, мөс шиг хүйтэн гэдгээ мэдээд гал цогтой болж байгаа юм. Тэр аюултай тоглоом тоглож, гэхдээ өөрт нь аюултай биш л дээ, бусад нь бооцоонд юм тавьж байхад өөрөө сохор зоосны төдийхөн ч юм тавьдаггүй нь тусгүй гэж Лежнев улмаар хөгжилтэй болж өгүүлэв.

	— Та хэний тухай, юуны тухай ярьж байна вэ? Би таны ярьж байгааг ойлгохгүй байна гэж Александра Павловна хэлэв.

	— Үнэнч бус нь тусгүй. Рудин ухаантай хүн. Тэр хэлдэг үгнийхээ үнэ цэнийг мэдэх хэрэгтэй. Тэр үгс нь түүнд ямар нэг үүрэгтэй юм шиг тэднийгээ хэлдэг. Уран үгтэй нь маргаан байхгүй. Гагцхүү уран үг нь орос биш, эцэст нь хэлэхэд урнаар ярих нь залуу хөвүүнд өршөөх талтай. Харин түүний насанд хэлсэн үгэндээ хөөрч, маяглах нь ичгэвтэр.

	— Михайло Михайлыч, миний санахад, таны маяглах, маяглахгүй нь сонсогчийн хувьд адил юм.

	— Александра Павловна, уучлаарай, адилгүй. Нэгний нь надад хэлсэн үг их сэтгэгдэл төрүүлж байхад нөгөө нь мөнөөх үгийг түүнээс илүү урнаар хэлнэ. Би тоож чих тавихгүй. Чухам яагаад энэ вэ?

	— Өөрөөр хэлбэл та тоож анхаарахгүй гэж Александра Павловна яриа таслав.

	— Тийм ээ, анхаарахгүй. Миний чих томоос ч тийм байж болох юм. Рудины үг хэзээ ч ажил хэрэг болдоггүй, ам болон хоцордогт л хэргийн гол оршино. Үүний сацуу тэр үгс нь онгон зүрхийг ичээж сүйтгэж чадна гэж Лежнев хэлэв.

	— Михайло Михайлыч, та хэнийгээ яриад эхлэв ээ?

	Лежнев дуугүй болсноо,

	— Та намайг хэний тухай ярьж байгааг мэдмээр байна уу? Наталья Алексеевнагийн тухай ярьж байна гэв.

	Александра Павловна тэрхэн зуур зовсон боловч тэр даруйхнаа инээвхийлээд,

	— Өршөөгөөрэй, та яахаараа ингэж жигтэйхэн санаа санаж байдаг юм! Наталья хүүхдээрээ байгаа юм. Хэрэв ямар нэг юм болсон байлаа ч та бодохдоо Дарья Михайловнаг... гэхэд

	— Дарья Михайловна, нэгд гэвэл: амиа бодогч, өөрийн төлөө амиа хоохойлдог, хоёрт гэвэл: тэр хүүхдүүдийн талаар санаа тавихыг ганд нь хаяж хүүхдийг хүмүүжүүлж чадна гэж бүрэн найдсан хүн. Хээ! Яаж болох вэ! Ганц дохио зангаа, ганц сүртэй харц энэ бүхэн дуулгавартай нь аргагүй хосолно. Өөрийгөө шинжлэх ухаан урлагийн ивээгч, бас ухаантай гэж сайрхдаг энэ хатагтай ер нь юу бодно вэ? Бурхан мэдэг, хэрэг дээрээ тэр язгууртны хүрээнд багтагч чавганцын оронцгоос өөр юу ч алга. Наталья бол хүүхэд биш. Тэр бид хоёроос илүү, юмыг байнга гүнзгий бодож байна. Ийм үнэнч, үнэнхүү хүчтэй, гал цогтой бүсгүй тийм нэг жүжигчин, тийм нэг сээтэгнүүр юманд өртөх ёстой юм уу.

	Гэхдээ энэ бүхэн ёсоороо байгаа юм.

	— Сээтэгнүүр. Та Рудинг сээтэгнүүр гэж байгаа хэрэг үү?

	— Тэгэлгүй дээ, түүнийг... Дарья Михайловнагийнд Рудин ямар үүрэгтэй юм бэ, Александра Павловна, та өөрөө хэл л дээ? Гэрт онгон шүтээн болон заларч, ажил төрөл, гэр бүлийн хов жив, хэл аманд орооцолдоно гэдэг чинь эр хүний ажил мөн үү?

	Александра Павловна Лежневын царай руу гайхан харж:

	— Михайло Михайлыч, би таныг танихыг байлаа. Та улайж, сэтгэл чинь их хөдөлжээ... Энд чухамдаа ямар нэг өөр юм нуугдах ёстой гэв.

	— Яах вэ дээ, тийм юм чинь! Чи эмэгтэй хүнд юмыг ятгаж ярьж байна. Чамайг тэгж ярихаас өөр замгүй болгосон ямар нэг жижиг, хөндлөнгийн шалтгааныг бодож олтол тэр эмэгтэй чинь санаа амрахгүй шүү дээ.

	Александра Павловна уурлав.

	— Уухай, эрхэм Лежнев! Та эмэгтэйчүүдийг ноёнтон Пигасоваас доргүй мөрдөж мөшгөж байна. Гэвч таны дур. Та юмыг нэвт шувт мэддэг байлаа ч ийм богинохон хугацаанд бүгдийг, бүхнийг ойлгож чадлаа гэдэгт миний хувьд итгэхэд хэцүү байна. Миний санахад, та алдаж байна. Таныхаар бол Рудин ямар нэг Тартюф байх нь ээ.

	— Хэрэг явдал түүний Тартюф бишид л байгаа юм. Тэр Тартюф чинь ядахдаа юунд хүрснээ мэддэг байсан юм. Харин энэ нөхөр бол бүх л ухаандаа... 

	— Юу гэж, Рудин юу гэж! Шударга бус зэвүүн амьтан минь яриагаа дуусга!

	Лежнев босов.

	— Александра Павловна, та аан гэж бай. Шударга бус гэдэг чинь та өөрөө, харин би биш, Рудины талаар намайг хурц шүүмжиллээ гэж та надад гомдож байх шиг байна. Би түүний талаар хурцаар ярих эрхтэй! Магадгүй, би энэ эрхийг төдийлөн хямд бус үнээр олж авсан ч байж болно. Би түүнтэй удаан хугацааны турш хамт сууж байсан болохоор сайн мэднэ. Би Москвад байсан үеийн ахуй амьдралаа хэзээ нэг цагт танд ярих гэж амласныг санаж байгаа байх. Тэгэхээр одоо л үүнийг гүйцэтгэхээс биш дээ. Гэвч та намайг сонсох тэвчээртэй байж чадах сан болов уу?

	— Ярь, Ярь!

	— Тэгвэл, сонсогтун

	— Лежнев хааяа нэг зогсон, толгойгоо бөхийлгөж, өрөөгөөр алгуурхан алхаж эхлэв.

	— Та мэдэж байж ч болно, үгүй ч байж болно. Би багадаа өнчирч, арван долоотойдоо өөрийн дээр ах, эгч гэж юу ч үгүй хоцорсон хүн. Москвад авга эгчийндээ сууж, юу хүссэнээ хийдэг байлаа. Тэгэхэд би залуу, юм мэддэггүй, биеэ тоомсуу, маяглах, сайрхах дуртай байв. Их сургуульд ороод сургуулийн хүүхэд шиг биеэ авч явав. Ингээд удалгүй хэрэг явдалд оров оо. Би түүнийг танд ярихгүй, ярихын ч хэрэггүй зүйл. Би хуурдаг, ер нь их муухай хуурдаг байсан юм... Миний хар цагааныг ялгаж, намайг улайлгаж, ичээсэн юм... Би сандарч, хүүхэд шиг уйлж билээ. Энэ явдал манай нэг танилын өрөөнд олон нөхдийн дунд болсон юм. Намайг худал хэлснээ хүлээхгүй, зөрүүдэлж байхад надад хамгаас илүү зэвүү нь хүрсэн нэг оюутнаас бусад нь бүгд намайг дооглож инээцгээсэн. Би түүнд өрөвдөлтэй ч санагдсан юм уу, ердөө л гараас минь хөтлөөд гэртээ аваачсан сан.

	— Тэр чинь Рудин уу? хэмээн Александра Павловна асуув.

	— Үгүй, Рудин биш... Энэ нэг хүн байсан юм... Тэр одоо хэдийнээ тэнгэрт хальсан... Ер бишийн хүн байсан юм сан. Нэрийг нь Покорский гэдэг. Түүнийг цөөхөн үгээр тодорхойлж би хүч хүрэхгүй нь. Покорскийг яриад эхэлбэл өөр хэний ч тухай ярих дур хүрдэггүй юм. Энэ бол дээд, цэвэр ариун сэтгэлтэй хүн байсан юм. Тийм ухаантай хүнтэй би хожим ер дайралдаагүй. Покорский хуучин модон байшингийн тагтан дахь жижигхэн, намхан өрөөнд суудаг байсан. Тэр их тарчиг ядуу, заасан хичээлээрээ арай гэж амь зууна. Зочноо аяга цайгаар дайлж чадахгүй ч үе байсан. Түүний ганц олбогт вандан нь эвдэрч ямар нэг завийг санагдуулна. Гэвч энэ тохьгүй байдлыг хайхралгүй олон хүн тэднийд ирнэ. Бүгд түүнийг хайрладаг. Тэр ч өөртөө бусдын сэтгэлийг татдаг байсан сан. Түүний хомсхон өрөөнд сууж байхад хэчнээн хөгжилтэй байдгийг хэлбэл та итгэхгүй байх! Тэднийд би Рудинтэй танилцсан юм. Энэ үед тэр ноёноосоо холдсон юм.

	— Тэр Покорскийд чинь тийм онцгой, гойд юм нь юу байсан юм бэ? гэж Александра Павловна асуув.

	— Танд юу гэж хэлмээр юм бэ дээ? Яруу найраг, үнэн хоёр л бүгдийг түүний зүг татсан юм даа. Саруул уужим ухаантай, хүүхэд адил ялдамхан, наргиантай хүн байсан юм. Одоо болтол түүний тас тас хөхрөх нь чихэнд сонсогдох шиг болдог юм. Үүний сацуу:

	 

	Сайн сайхны ариун шүтээний өмнө

	Саруул шөнийн зул болж тэр гэрэлтэнэ 

	 

	гэж манай дугуйлангийн нэг солиотой, уяхан зантай найрагч түүний тухай бичсэн сэн.

	— Хэр зэрэг ярьдаг байсан бэ? хэмээн Александра Павловна ахин асуув.

	— Тэр онгод нь орсон үедээ сайн ярина, гэхдээ гайхам биш. Тэр үед Рудин түүнээс хэд дахин илүү уран үгтэй байсан юм.

	Лежнев зогсож гараа өмнөө зөрүүлээд

	— Покорский, Рудин хоёр бие биетэйгээ адилгүй. Рудин арай цог жавхаатай, гав шав хийсэн, арай үг хэл, урам зориг илүүтэй байсан шиг санагдана. Тэр Покорскийгоос авьяасаар арай илүү мэт санагдах боловч үнэн хэрэг дээрээ Покорскийтой зэрэгцүүлбэл юмгүй амьтан байсан юм. Рудин ямар ч санааг дээд зэргээр өрнүүлдэг, чадмаг маргадаг гэхдээ санаагаа өөрөөсөө биш бусдаас, ялангуяа Покорскийгоос авна. Покорский байдлыг харвал дөлгөөн, зөөлөн, тэр ч байтугай сул дорой хүн байсан сан. Эмэгтэйчүүдэд ухаангүй хайртай, наргих дуртай, биеэ өмгөөлж чаддаг сан. Рудин гал цог, зориг, ахуй байдал дүүрэн төгөлдөр хүн шиг санагддаг. Харин сэтгэл нь хүйтэн. Бие тоох өвчин нь хөдлөөгүй цагт айх нь холгүй, орох газраа олж ядан байдаг сан. Тэр хүмүүсийг эрхэндээ оруулах гэж янз бүрээр оролдож байсан. Гэхдээ тэднийг нийтийн эхлэл, үзэл санааны төлөө эрхэндээ оруулснаар үнэхээр ч олонд хүчтэй нөлөө үзүүлж байсан юм. Үнэндээ түүнийг хайрладаг хүн гэж үгүй, магадгүй ганцхан би л түүнд дассан байх. Түүний эрхшээл доор байсан... Покорскийн эрхэнд бүгд аяндаа орно. Рудин анх дайралдсантайгаа ярилцах, маргахаас хэзээ ч буцдаггүй... Учиргүй их ном уншаагүй, гэхдээ л Покорский, бид бүхнээс арай илүү байсан юм. Ер тэгээд нарийн ухаантай, их ойтой учир тэр нь л залуучуудад нөлөөлөөд байгаа юм даа! Тэдэнд буруу ч бай үнэлэлт дүгнэлт өг! Бүр шударга үнэнч хүн үүнд тохирохгүй. Залуучуудыг сайн мэдэхгүй учир та тэдэнд бүрэн гүйцэд үнэн мөнийг өгч чадаагүй гэж хэлээд үз л дээ. Залуучууд таны үгийг дуулахаа болино. Гэвч та тэднийг хуурч бас чадахгүй. Үнэнийг мэдэж байгаа гэдэгтээ та өөрөө ядаж хагаст нь ч бол итгэх хэрэгтэй. Рудин үүнээс ч манай дүүд тэгж хүчтэй нөлөө үзүүлсэн юм. Би танд саяхан Рудин бага уншдаг гэв дээ. Гэхдээ гүн ухааны номыг хардаг байсан. Тэр даруйгаа уншсан зүйлээсээ ерөнхий юм гаргаж, хэргийн бүр уг ёзоорыг нь барьж аваад тэгээд түүнээсээ зөв эрүүл санааг зүг бүр тийш нь салбарлуулж, оюун ухааны хэтийн төлөвийг нээн олоход түүний толгой заяагдсан шиг санагддаг сан. Тэр үед, шударгаар хэлэхэд, манай дугуйлан сурсан эрдмээр дульхан хэдэн багачуудаас бүрдсэн байж билээ. Гүн ухаан, соёл, шинжлэхүй ухаан мөнхүү амьдрал, энэ бүхэн бидний хувьд гагцхүү үг, магадгүй, сэтгэл татам сайхан, гэхдээ саланги тархай ойлголт байж билээ. Хэдийгээр бид бүрэг бараг тайлбар өгч, утга учрыг олохыг оролддог байсан боловч энэхүү ойлголтын ерөнхий холбоо, ертөнцийн ерөнхий жам хуулийг ухан мэдэрдэггүй байсан юм... Рудинг сонсоод эцэст нь бид энэхүү ерөнхий холбоог авч, сүүлдээ учир нь тайлагдаж байгаагаар анх бидэнд санагддаг сан. Тэр өөрийн биш ямар ч хэргийг ярья гэж бодъё! Бидний мэдэж байсан бүх юманд цэх шулуун журам тогтоно. Бүх тархай бутархай юм гэнэт нэгдэн бөөгнөрч, эмхэрч, цэгцэрч, орд харш адил бидний өмнө сүндэрлэж, бүх юм гэрэлтэж, газар сайгүй юм бүхэнд амьсгал орно... Ямар ч юм утга учиргүй тохиолдолгүйгээр эс үлдэнэ. Аливаа юманд зайлшгүй нарийн зүйл, сайн сайхан юм гэж байна. Юм болгон тод утга учиртай, мөн түүнчлэн амьдралын нууц, тусгай үзэгдэл бүхэн яруу тунгалаг эгшиг болон сонсогдож, бид өөрсдийгөө бишрэлийн ямар нэг ариун санаа, найртай сэтгэлийн догдлолтойгоор мөнхийн үнэний амин сүнс, түүний ямар нэг агуу их юманд дуудагдсан зэвсэг мэт ойлгодог сон... Энэ бүхэн танд инээдэмтэй биш гэж үү?

	— Огтхон ч үгүй. Та яагаад ингэж бодож байгаа юм бэ? Би таны ярьж байгааг сайн ойлгохгүй байна, гэхдээ надад инээдэмтэй биш байна хэмээн Александра Павловна тайвнаар хэлэв.

	— Бид тэр цагаас хойш ухаан суулгүй яах вэ. Энэ бүхэн бидэнд одоо хүүхэд ахуй цаг шиг санагдаж болох юм. Гэвч бид тэр үед Рудины ачийг олон талаар хариулах байсныг би давтан хэлье. Покорский түүнтэй зүйрлэшгүй илүү байсан нь маргаангүй юм. Тэр бид бүхэнд цог золбоо, хүч чадлыг өгдөг байлаа. Гэвч заримдаа сул номой, дуугүй болно. Тэр бухимдуу, бие султай хүн байсан сан. Гэлээ ч жигүүр нэг дэлгэвэл бурхан минь! нисэхгүй газаргүй, номин огторгуйн хамгийн гүн мандалд ч хүрнэ! Тэгэхэд энэхүү үзэмж төгс эр-Рудинд үл бүтэх зүйл их бий. Тэр бас хов зөөнө. Юм болгонд оролцох, юм болгоныг тодорхойлох, тайлбарлах явдал мэргэжил нь байсан юм. Түүний мундраа хутгах нь хэзээ ч намжаагүй юм даг... Хувьсгалч хүн гэдэг! Би түүний тэр үед ямар байсныг мэдэхээс ярьж байна. Гэвч харамсалтай нь, тэр өөрчлөгдсөнгүй. Ядаж итгэл бишрэлд нь ч гэсэн өөрчлөлт гарсангүй... Гучин таван насанд!.. Хэн дуртай хүн өөрийн тухай үүнийг хэлдэг юм биш.

	— Та суу, цагийн дүүжин шиг, цааш, нааш хөлхөөд! гэж Александра Павловна өгүүлэв.

	— Ингэх нь надад зүгээр байна. За тэгээд би Покорскийн дугуйланд ороод хүлцэнгүй болж, асууж шалгааж, сурч мэдэж, баярлаж, хүлээж хүндэлж. Александра Павловна минь танд гэхэд, шал өмнөө хүн болов оо, ер нь нэг үгээр хэлэхэд яг л нэг орд шилтгээнд орсон юм. За тэгээд үнэндээ, цугладаг байснаа санахад сайн юм, уярахаар ч юм нээрээ, бишгүй нэг байжээ. Та бод л доо, тав зургаан хүүхэд цуглачхаад, ганц өөхөн дэн сүүмэлзэж, хариугүй муу цайнд хуучин, бүр хуучин хатсан талх хийгээд ууж суухад та бидний царайг харж, үгийг сонсдог болоосой! Хүн бүрийн нүдэнд бахархал тодорч, хацар нь улаа бутарч зүрх нь догдолдог сон. Тэгээд бид бурхан, үнэн, хүн төрөлхтний ирээдүй болон яруу найргийн тухай яриа дэлгэнэ. Заримдаа дэмий балай юм ярьж, ялимгүй зүйлээр гайхуулцгаана. Гэвч сүйд болох юу байх вэ!.. Покорский сөхрөн суугаад, шанаагаа тулж тэгээд л нүд нь гялалзана. Рудин өрөөний дунд зогсоод ярина. Ярихдаа шуугих далайн өмнө зогсож байгаа залуу Демосфенээс өөрцгүй сайхан ярина. Найрагч, сэгсгэр Субботин зүүдэндээ тасалдан халаглаж хашхирах адил цаг үргэлжид тунхаглана. Юугаар ч алдагдашгүй мөнхийн дуугайгаараа бидний дунд гүн сэтгэгч гэгддэг дөчин настай оюутан, германы ламын хүү Шиллер ер бишийн баяр баяслаар дуугаа хураах мэт, наргианч Щитов, бидний хурал цуглааны Аристофан шиг нам жим болж, ердөө ёжтойгоор инээмсэглэж, хоёр гурван шинэчүүл бахдан сонсдог сон... Шөнө гэдэг жигүүртэй юм шиг алгуур, тайвнаар нисэн одно. Өглөөний гэгээ оронгуут, уярч туярсан, наргиж цэнгэсэн, шулуун шударга эрүүл саруул ухаантай бид (архи дарс гэдэг тэр үед бидэнд дуулдаагүй байсан цаг) сэтгэл тавиун, үл ялиг ядран гэр гэрийн зүг тарцгаана. Хоосон гудамжаар уярч явахдаа, огторгуйн оддыг хүртэл итгэлтэй^э ажихад, тэд яг бидэнд ойртчихсон, улам ойлгомжтой болчихсон юм шиг санагддаг сан... Ээ хөөрхий! Тэр цаг үе маань мөн ч сайхан үе байж дээ. Тэр үе дэмий өнгөрсөн гэдэгт би итгэхийг хүсэхгүй байна! Тийм дээ, тэр үе маань дэмий өнгөрөөгүй юм. Тэр бүү хэл, хожим нь амьдралын гутамшиг болсон, тэр бүхний хувьд ч дэмий өнгөрөөгүй юм. Тийм хүмүүс, урьдын нөхөдтэй би хэчнээн удаа дайралдсан гэж санана. Хүн гэдэг бүр араатан болсон шиг санагдана. Харин үүний хажуугаар зөвхөн Покорскийн нэрийг дурдах нь зүйтэй. Түүнд эрхэм нандин чанарын бүх ул мөр үлдсэн нь яг чи заваан харанхуй өрөөнд сүрчигтэй шилний мартагдсан бөглөөг онгойлгох адил үнэртэж байсан санагдана... гээд Лежнев дуугүй болж, цонхигор царай нь улайв.

	— Гэвч та хэзээ юунаас болж Рудинтэй маргасан юм бэ? гэж Александра Павловна гайхан харж асуув.

	— Би түүнтэй маргаагүй юм. Би гадаадад түүнийг бүрэн таниад салсан юм. Харин Москвад би маргаж болох байсан. Мань эр тэгэхэд надад нэг олиггүй юм хийсэн дээ.

	— Юу вэ?

	— Юу би... Юу гэж хэлмээр юм бэ дээ?.. Надад зохихгүй... Гэвч би их дурламтгай байсан юм.

	— Та юу?

	— Би, энэ гайхмаар байгаа биз? Тэгэх зуур тэр тийм... За тэгээд тэр үед би нэг маш хөөрхөн бүсгүйд дурлав аа... Та юуг нь над руу ингэж их харна вэ? Би өөрийн тухай танд арай илүү гайхууштай юм ярьж чадах сан билээ.

	— Ямар юм, мэдэж болох уу?

	— Ямар ч юм байсан тэр. Би Москвад байхдаа шөнө болгон болзоонд явна... Та хэнтэй гэж бодож байгаа сан бол? Манай цэцэрлэгийн захын залуу далдуу модтой. Би тэр модны нарийн цэх голыг тэврэхэд бүх л байгалийг тэвэрч, байгаль тэр аяараа энэ далдуунд үнэхээрийн цогцолсон мэт, зүрх минь тэлэн баярладаг шиг надад санагддаг сан. За би ямар байж вэ дээ!.. Аа Бас! та намайг шүлэг бичиж байгаагүй гэж бодож байна уу? «Мандфредыг» дуурайж бүхэл бүтэн драм зохиож бичсэн гээч. Гарах хүмүүсийн тоонд цээжиндээ цустай, тэгэхдээ өөрийн нь цус биш, ердөө хүний цустай чөтгөрийг оруулсан юм... За, за гайхах юу байх вэ... Гэвч би дурлалынхаа тухай ярьж эхэлсэн. Би нэг хүүхэнтэй танилцав аа... 

	— Далдуу модтой болзохоор явдгаа болио юу? гэж Александра Павловна асуув.

	— Больсон, энэ хүүхэн ёстой сайхан, хөөрхөн, хөгжилтэй хурц нүдтэй, жингэнэсэн дуутай амьтан байсан юм.

	— Та сайн дүрсэлж байна гэж Александра Павловна мишилзэн хэлэв.

	— Та маш ширүүн шүүмжлэгч юм аа гээд Лежнев, — За тэгээд, тэр хүүхэн хөгшин эцгийн хамт суудаг... Гэхдээ би далан долоон юм дэлгэхээ больё. Энэ бүсгүй ёстой сайхан санаатай гэдгийг л танд ердөө хэлье. Чамайг зөвхөн нэг аяга цай гуйхад, тэр чамд хоёр аяга цай өгнө! Би түүнтэй уулзсаныхаа гурав дахь өдөр нь хэдийнээ дурлал минь бадарч долоо дахь өдөр нь Рудинд тэвчилгүй хамаг буруугаа хүлээсэн юм. Хайр сэтгэлд автсан залуу хүн гэдэг үг алдахгүй байх боломжгүй юм. Гэхдээ би Рудинд бүх юмаа ний нуугүй хэлдэг байсан. Энэ үед би тэр чигээрээ түүний нөлөөнд байсан юм. Энэ нөлөө маань тойруулалгүй хэлэхэд, олон юманд ашиг тустай байлаа. Тэр анх надад цамаархалгүй, намайг засаж залруулсан билээ. Би Покорскийд учиргүй хайртай, сэтгэлийнх нь цэвэр тунгалгаас бага зэрэг эмээдэг байсан юм. Гэхдээ би Рудинтэй ойр дотно байсан юм. Тэр миний хайр сэтгэлийг мэдээд, өгүүлшгүй бахархаж, надад баяр хүргэж, намайг тэвэрч, тэгснээ намайг сэнхрүүлж, миний шинэ байдлын бүх л чухлыг надад тайлбарлаж гарав аа. Би чих тавин сонсоно... Гэвч түүний ярьж чаддагийг та мэдэх хойно доо. Хэлсэн үг нь надад ер бишээр нөлөөлнө. Миний бие өөрийг гэнэт гайхмаар хүндэлж, сүрхий царай гарган инээхийг цэглэсэн. Үнэт шингэнээр дүүрэн судас миний цээжнээ оршиж түүнийгээ цалгиулчих вий гэж айх адил, би тэр үед их болгоомжтой явж эхэлсэн шиг санагдана... Би их жаргалтай байсан. Тэгэх тусмаа намайг илтэд таалдаг байлаа. Рудин миний нөгөөхтэй танилцах гэв ээ. Нөгөөхтэйгөө танилцуулах гэж би арай л өөрөө түүнийг гуйсангүй.

	— За, хэрэг явдал юунд байсныг би одоо мэдлээ, мэдлээ. Рудин танаас таны нөгөөхийг булааж, тэгээд та одоо хүртэл түүнийг өршөөж чадахгүй байгаа юм байна... Би буруу хэлээгүй учир мөрийцье! гэж Александра Павловна яриаг таслан хэлэв.

	— Бооцоог нь авах сан. Александра Павловна, та буруу ярьж байна. Рудин надаас миний нөгөөхийг булаагаагүй юм. Ер нь түүнийг надаас булаах ч гээгүй билээ. Гэхдээ л аз жаргалыг минь бусниулсан юм. Байдлыг санаа амар эргэцүүлж бодоод би одоо Рудинд түүний нь төлөө баярлалаа гэж хэлэхэд бэлэн байна. Гэвч би тэр үед арай л солиороогүй, Рудин надад өчүүхэн ч хор хүргэх гээгүй, харин ч туслах гэсэн юм! Гэхдээ золигийн зуршлынхаа улмаас өөрийн ч тэр, хүний ч тэр амьдралын алхах гишгэх бүгдийг, зүүгээр эрвээхэй хатгах адил, үгээр цагдаж, бид хоёрт бидний болон бидний харьцааны талаар биднийг биеэ яаж авч явах талаар тайлбарлаж гарна. Бид хоёрын сэтгэл санааг ухамсарлуулах гэж зоргоороо авирлана. Биднийг магтана, буруушаана. Тэр ч байтугай, бод л доо, бидний зурваст оролцоно! За тэгээд биднийг бүүр самууруулж орхисон юм! Би тэр авхайтай тэр үест бүүр сууж дууссан юм. (Өөр цааш нь хэчнээн сайхан санаа надад үлдсэн гэж санана) Гэвч би Павел, Виргиния хоёр шиг адаглаад хэдэн сарыг түүнтэй өнгөрөөх байсан сан. Энэ үест учрыг ойлгохгүй явдал, зүсэн зүйлийн төвөгтэй байдал, нэг үгээр хэлэхэд, дэмий юм тархсан юм. Нэгэн сайхан өглөө Рудин энэ бүхнийг нөхрийн ёсоор өөрөө хүүхний эцэг өвгөнд айлтгах нь миний ариун үүрэг мөн гэж итгүүлэн ярьж ийнхүү хэлсэндээ хүрснээр тэр явдал дуусаж билээ.

	— Нээрээ юу? гэж Александра Павловна дуу алдав.

	— Нээрэн. Миний зөвшөөрлөөр үүнийг хийсэн юм, гайхалтай байгаа биз! Би ямар дэмий юм бодож явснаа одоо болтол санадаг юм. Ерөөсөө бүх юм, яг хүүхдийн тоглоомын эрээлжлэн солигдох шилэн дуран шиг, эргэлдэж, холилдож солигдоод цагаан юм хар, хар юм цагаан болж, худал юм үнэн болж, хийсвэр бодол үүрэг болж санагдсан. Ай зайлуул! Одоо санахад ичгэвтэр юм! Рудин маань уйтгарласангүй... Зүсэн зүйлийн маргаан, будилааны дунд цөөрөм дээгүүр хэрэх хараацай адил орооцолдож явдаг сан.

	— Та тэгээд тэр бүсгүйгээсээ салсан юм биз дээ? хэмээн Александра Павловна гэнэхнээр толгой хажуу тийш гилжийлгэн, том харан асуув.

	— Салсан юм... тэгэхдээ базаахгүй салсан юм, басамжилсан, эвгүй, олны өмнө, бүхний өмнө... Би өөрөө уйлсан. Тэр ч уйлсан. Ер нь юу болсон гэж санана... Ямар нэг зангилаа үлдсэнийг эцэст нь таслах хэрэгтэн болсон, харин их харамсалтай байсан юм даа. Гэвч хорвоогийн хамаг юм сайн тийшээ хэлбийдэг болохоор тэр маань нэг сайн хүнтэй сууж, одоо энх тунх байгаа... 

	— Гэлээ ч гэсэн та Рудинг өршөөж чадаагүйгээ хэлэх биз дээ гэж Александра Павловна хэлтэл Лежнев яриа тасалж:

	— Яалаа гэж! Би Рудинг гадаадад явахад нь гаргаж өгөхдөө хүүхэд шиг уйлж байсан. Гагцхүү, үнэнийг хэлэхэд, тэр үед тэнд миний сэтгэлд нэг юм үлдэж хоцорсон юм. Хожим нь би түүнтэй гадаадад уулзахад... Би тэгэхэд хэдийнээ нас хэвийсэн явлаа... Рудины ёстой зэс нь цухуйсан юм даа гэв.

	— Түүний чухамдаа юуг нь та олж хар аа вэ?

	— Цагийн өмнө миний танд ярьсан бүхнийг. Ер нь ч түүний тухай цэглэе. Бүх юм амар тайван өнгөрч юуны магад. Би Рудины талаар арай хатуу ширүүн хэлж байгаа нь түүнийг мэдэхгүйдээ биш гэдгийг л танд нотлох гэж бодсон юм. Наталья Алексеевнагаас өмнөх тухайд гэвэл би илүү үг зарахгүй. Гэвч та ахыгаа сайн ажиглачих.

	— Ахыгаа! Юу гэж?

	— Түүнийг хар даа. Та юу ч ажиглахгүй байна гэж үү?

	Александра Павловна доошоо харснаа:

	— Таны зөв байна. Яг... ах маань... сүүлийн үед танигдахыг болиод байгаа юм... Гэвч та бодохдоо... гэхэд нь

	— Аяархан! Ах чинь наашаа ирж байх шиг байна гэж Лежнев шивгэнээд, — Наталья хүүхэд биш. Гэхдээ надад итгэ, харамсалтай нь, хүүхэд шиг туршлагагүй амьтан. Энэ бүсгүй бид бүгдийн гайхал төрүүлэхийг та үзнэ ээ гэв.

	— Ямар замаар?

	— Ямар замаар гэвэл... Чухамдаа тийм охид өөрсдийгөө хорлох гэхчлэн болдгийг мэдэх үү? Та түүнийг хонь шиг номхон гэж бүү сана. Түүний шунал, тачаал хүчтэйн дээр ааш занг нь яана аа бас, яа яа!

	— За, энэ бол, миний санахад, та яруу найраг руу хадуурч байх шиг байна. Тань шиг номой тийм хүнд би сүртэй харагдана даа.

	— За, хаанаас! Зан төрхөөс наана, ер нь танд галвир огт алга гэж Лежнев инээмсэглэн өгүүлэв.

	— Энэ чинь ямар ширүүн үг вэ?

	— Энэ үү? Энэ бол ихээхэн найрсаг үг, өршөөгөөрэй... 

	Волынцев орж ирэн Лежнев рүү, бас дүү хүүхэн рүүгээ сэжигтэй харав. Тэр сүүлийн үед туржээ. Тэр хоёр Волынцевтой үг солив. Волынцев тэдний тоглож хэлсний нь хариуд мишилзэх төдийхөн, Пигасовын хэлсэнчлэн уйтгартай туулай лугаа адил ажиглан харав. Ялдамд, ер нь амьдралд ганц удаа боловч түүнээс дор харахгүй хүн энэ ертөнцөд байсангүй Волынцеваас Наталья холдохын хамт гишгэсэн газраас нь зугтаах шиг түүнд санагдана.

	
VII

	Дараа өдөр нь ням гараг байлаа. Наталья ч яаралгүй босжээ. Тэр урьд өдөр нь бүр орой болтол дуугүй сууж, нулимс унагааснаасаа битүүдээ зовж, бас тун тух муутай унтжээ. Наталья хагас дутуу хувцаслан, жижиг төгөлдөр хуурынхаа өмнө суугаад m-lle Boncourt-ыг сэрээхгүйн тулд нэг үе дуулдахын төдий эгшиглүүлж, нэг үе духаа хүйтэн даруулуудад нь наалдуулж хөдлөлгүй удаанаар суув. Тэр Рудиний өөрийнх нь тухай бус, гэхдээ түүний өгүүлсэн ямар нэг үгийг бодсоор хамаг бодолдоо дарагдан байлаа. Хааяа нэг Волынцевыг бодно. Волынцевыг өөртөө сэтгэлтэй гэдгийг мэдэж байв. Гэвч бүсгүйн бодол тэр дороо түүнийг орхижээ. Сэтгэл нь жигтэйхэн догдолжээ. Тэр өглөө яаравчлан хувцаслаж доош бууж эхтэйгээ мэндлээд цаг завчлан цэцэрлэгийн зүг ганцаар одов... Үе үе бороо дусавч, нарлаг халуун, цэлмэг өдөр болов. Цэлмэг тэнгэрт доогуур хөшиглөн нүүх үүл нарыг эс халхлан алгуурхнаа хөвөрч, гэнэт агшин зуурын аадрын элбэг баян хур нуга талд үе үе цутгана. Гялалзан гялтганах том дуслууд нь очир эрдэнийн чулуу лугаа адил ямар нэг шижигнэх чимээтэйгээр агшин зуур асгарна. Жирэлзэн өнгөрөх бороон дуслын завсраар огторгуйн наран наадаж, бүр саяхан салхинд долгиотон байсан ногоо хурын чийгийг ховдоглон сорж, үл хөдлөхөд норсон мод алжаасан байртай бүх л навчсаа сэржигнүүлнэ. Шувууд жиргэхээ больсонгүй. Харин ч орсон борооны шинэхэн анир чимээнд тэдний шулганахыг сонсохуйд хэчнээн таатай бүлгээ. Тоостой зам манарч, бороон дуслын цочмог цохилтод ов тов цоохортжээ. Үүлхэн нүүн өнгөрч, сэвэлзсэн салхи үлээхүйд ногоо маргад, алтан шар өнгөөр солонгорно... модны навчис бие биеийг шүргэн сэрвэлзэнэ... сэнгэнэсэн үнэр газар бүрээс анхилна.

	Натальяг цэцэрлэгийн зүг явахад тэнгэр бараг цэлмэв. Цэцэрлэгээс сэрүү татсан нам гүм амьсгал, тэр дундаа далд сэтгэл, тодорхойгүй хүслийн битүү догдлолоор хүний сэтгэлд хариу барьсан амар жимэр, аз жаргалтай нам тайван амьсгал сэнгэнэнэ.

	Наталья цөөрөм дагаж, мөнгөлөг улиангарын хоорондуур урт, модот замаар явж байтал гэнэт газраас гараад ирэв үү гэлтэй өмнө нь Рудин зогсож байлаа.

	Наталья зовов. Рудин царай руу нь харж:

	— Та ганцаараа явна уу? хэмээн асуув.

	— Тийм ээ, би ганцаараа, гэхдээ би түр зуур гарч ирсэн... Гэрээдээ буцах боллоо гэж Наталья хариу өчихөд

	— Би таныг дөхүүлж өгье гээд зэрэгцэн явлаа.

	— Та нэг л уйтгартай байна уу даа? гэж Рудин өгүүлэв.

	— Би юу? Харин миний санахад, та л нэг тавгүй юм шиг байгааг би танд сануулах гэсэн юм.

	— Магадгүй... Тийм явдал надад тохиолддог юм. Таныг бодвол миний энэ уучлах талтай.

	— Яагаад? Та намайг ямар нэг юманд уйтгарладаггүй гэж бодож байна уу?

	— Таны насанд амьдын жаргалыг эдлэх ёстой.

	Наталья дуугүйхэн хэд алхаад

	— Дмитрий Николайч! гэж аяархан дуугарав.

	— Юу гэж?

	— Та өчигдрийн хэлсэн зүйрлэлээ санаж байна уу?.. яагаа вэ... царс модтой... 

	— За тийм, санаж байна, юу гэж?

	Наталья Рудинг хулгай нүдээр харав.

	— Та яах гэж... тэр зүйрлэлээрээ та юу гэж хэлэх гэсэн юм?

	Рудин толгой тонгойлгон алсыг ширтэв.

	— Наталья Алексеевна! хэмээн, сэтгэлдээ давчидсан зүйлийнхээ арван хувийг ч Рудин хэлж амжаагүй байна даа гэж сонсогчийгоо байнга бодуулдаг нэгэн чанар нь болох төлөв даруу, учиртай царайгаар эхлээд цааш нь: — Наталья Алексеевна! Би өнгөрсөн явдлаасаа өчүүхнийг нь ярьсныг та мэдсэн байх. Огтхон ч хөндөөгүй зарим зүйл бий. Миний зүрх сэтгэл... Миний сэтгэлд юу болсныг мэдэх ямар хэрэгцээ хэнд ч байх билээ дээ? Үүнийг олны нүдэн дээр тавих нь надад үргэлж доромжлол шиг санагддаг. Гэвч та миний итгэлийг төрүүлж байдаг болохоор би тантай илэн далангүй байдаг билээ. Би бусдын адил дурлаж, зовж явсан бүхнээ танаас нууж чадахгүй байна. Чухам хэзээ, хэрхэн? гэдэг талаар ярихын хэрэггүй биз. Гэхдээ сэтгэл минь ихээхэн жаргал зовлонг амссан билээ... гээд жаахан дуугүй болсноо:

	— Өчигдрийн миний танд хэлдэг надад, одоогийн миний байдалд ямар нэг хэмжээгээр хамаарч болох юм. Гэвч энэ талаар бас л ярихын хэрэггүй биз. Миний хувьд амьдралын энэ тал хэдийнээ алга болсон юм. Одоо надад донсолгоотой тэргэнд суугаад, улайдсан, тоостой замаар өртөөнөөс өртөө дамжиж сажлан явах минь үлдээд байна. Миний хэзээ хүрэх, ер нь хүрэх эсэхийг бурхан мэдэг... Таны тухай ярьсан нь дээр... гэхэд нь

	— Дмитрий Николаич, та амьдралаас юу ч хүлээдэггүй гэж үү? гэж Наталья яриаг нь таслав.

	— Яалаа гэж! Би их юм хүлээдэг. Гэхдээ өөрийн төлөө бус... Би ажил үйл, ажил үйлийн амар жаргалаас хэзээ ч хойш суухгүй. Харин жаргал цэнгэлээс хойш суусан юм. Миний итгэл найдвар, миний хүсэл мөрөөдөл, миний хувийн аз жаргалд нийтлэг зүйл үгүй билээ. Хайр сэтгэл (Энэ үгийг хэлэхдээ далаа хавчив) ... хайр сэтгэл миний тулд бус. Би... дурлах хувьгүй хүн. Дурлалт эмэгтэй бол хүнийг бүх талаас нь шаардах эрхтэй билээ. Харин би бүх биеэрээ эрхэнд нь орж. чадахгүй. Би дэндүү өтөлжээ. Тэгээд ч таашаагдана гэдэг бол залуусын хэрэг. Бусдын толгойг би хааш нь эргүүлэх билээ дээ? Өөрийнхийгөө л мөрөн дээрээ тээж явахыг бурхан мэдэг!

	— Би ойлгож байна. Хэн их зорилго руу тэмүүлнэ, тэр өөрийн тухай бодох хэрэггүй юм байна. Гэвч тийм хүнийг эмэгтэй хүн үнэлэх чадваргүй гэж үү дээ? Миний бодоход, харин ч, эмэгтэй хүн амиа бодсон хүнээс бушуухан нүүрээ буруулна... Таны бодлоор, бүх залуу хүмүүс, бүх хөвгүүд бүгд амиа бодсон улс. Тэр ч байтугай дурлаж байхдаа хүртэл тэд өөрсдийгөө бөөцийлнө. Гэтэл эмэгтэй хүн амь биеэ зориулахыг ухаараад зогсохгүй, тэд өөрсдөө амиа өгч чаддаг улс гэдгийг ойлго хэмээн Наталья өгүүлэв.

	Натальягийн хацар яльгүй улайж, нүд нь гялалзав. Рудинтэй танилцахаас урьд ийм сунжирсан яриаг, ийнхүү ид хавтайгаар өгүүлж байгаагүй болой.

	Рудин эелдгээр мишээж,

	— Эмэгтэйчүүдийн авьяас чадлын талаар миний бодлыг та нэг бус удаа сонссон. Миний бодоход ганцхан Жанна Арк францыг аварч чадсан... гэдгийг та мэдэж байгаа. Гэхдээ хэрэг явдал түүнд байгаа юм биш. Би таны тухай ярих гэсэн юм. Та бол амьдралын босгон дээр байгаа хүн... Таны ирээдүйг тунгаан хэлэлцэх нь хөгжилтэй ч, ашигтай ч санагдана. Намайг сонс: Би бол таны найз. Таны хэрэгт би бараг садан төрлийн дайтай оролцдог... Иймээс эвгүй зүйлийг миний асуултаас олохгүй биз гэж итгэнэ. Хэл л дээ, таны зүрх сэтгэл одоо болтол огтын тайван байна гэж үү? гэв.

	Наталья уур омог нь дүрс хийж юу ч хэлсэнгүй. Рудинг зогсоход Наталья ч зогсов.

	— Та надад дурлаагүй биз? хэмээн Рудин асуув.

	— Үгүй, гэвч би ингэнэ гэж санаагүй... гэв.

	— Гэхдээ, та надад хариулахгүй байж болно. Таны нууц надад тодорхой гэж Рудин хэлэв.

	Наталья Рудин өөд бараг айж харав.

	— За, за. Хэн танд тоогддогийг би мэдэж байна. Таны сайн сонголт хийж чадаагүйг би хэлэх хэрэгтэй. Тэр сайн хүн. Тэр таныг үнэлж чадна. Амьдралд нухлуулаагүй, эгэл жирийн, сэтгэл сайхантай хүн... Тэр таны аз жаргалыг тэтгэж чадна.

	— Дмитрий Николаич, та хэний тухай яриад байна вэ?

	— Хэний тухай миний ярьж байгаа танд ойлгогдохгүй юм шиг байна уу? Мэдээж, Волынцевын тухай. Юу гэж? Энэ худлаа гэж үү?

	Наталья Рудинээс жаалхан зайлсхийв. Тэр бүр мэгджээ.

	— Волынцев танд сэтгэлгүй гэж үү? Өршөөгөөрэй! Тэр танаас хараа салгахгүй, хөдлөх бүрийг чинь ажиж байна. Ер нь яв явсаар хайр сэтгэлийг хаацайлж далдалж болох уу даа? Та өөрөө түүнд ээл ивээлгүй гэж үү? Түүний танай эхэд мөн тоогддогийг би олон удаа олж харсан... Таны шилж сонгосон хүн... 

	— Дмитрий Николаич, энэ талаар ярихад үнэндээ надад эвгүй байна. Гэвч би танд батлан хэлье... Та андуурч байна гэж яриаг нь таслаад Наталья зовохдоо ойролцоох бут руу гараа сунгав.

	— Би буруу ярьж байна уу? Тэгж бодохгүй байна шүү... Би тантай саявтархан танилцсан. Гэвч би таныг их сайн мэдэх боллоо. Миний танаас олж харж, ил тод үзэж байгаа өөрчлөлт юу вэ? Намайг сар хагасын тэртэйд таныг олж харахад ямар байсан та тэр чигээрээ байна гэж үү? Үгүй ээ, Наталья Алексеевна, таны сэтгэл тайван биш байна хэмээн Рудин өгүүлэв.

	— Магадгүй юм. Гэхдээ та андуурч байна гэж Наталья дөнгөж ойлгогдох төдий хариу өчив.

	— Яалаа гэж? хэмээн Рудин асуув.

	— Намайг орхиоч, битгий байцаагаад байгаач! гэж Наталья хэлээд гэр өөдөө хурдан хурдан алхлав.

	Гэнэт өөрт санагдсан тэр бүхэн нь түүнд аймшигтай бодогдов.

	Рудин гүйцэж очиж зогсоогоод,

	— Наталья Алексеевна! Энэ яриа миний хувьд ихээхэн чухал болохоор ингэж дуусгаж болохгүй. Би таныг юу гэж ойлгох вэ гэв.

	— Намайг орхиоч дээ? гэж Наталья давтан өгүүлэв.

	— Наталья Алексеевна, хичээж үзээч дээ!

	Рудины нүүрэнд догдлол илэрч, царай нь цайв.

	— Та бүгдийг ойлгож байгаа, та намайг ч ойлгох ёстой! гэж Наталья хэлээд гараа суга татан аваад эргэж харалгүй явав.

	— Цорын ганцхан үг гэж Рудин хойноос нь хашхирав.

	Наталья зогссон авч эргэж харсангүй.

	— Өчигдрийн зүйрлэлээр миний юу хэлэх гэснийг та асуусан шүү дээ. Тэгэхлээр би таныг хуурахыг хүсэхгүй байна... Би өөрийн тухай, өнгөрсөн явдлынхаа тухай, бас таны тухай ярьсан юм.

	— Юу гэж? Миний тухай юу?

	— Тийм, таны тухай. Би таныг хуурахыг бодохгүй гэдгээ давтаж хэлье... Ямар санааны талаар, ямар шинэ санааны талаар би тэр үед ярьж байсныг та одоо мэдэж байгаа биз ээ... Өнөөдрийг хүртэл би хэзээ ч шийдэхгүй сэн билээ... 

	Наталья гэнэт гараараа нүүрээ дараад гэрийн зүг гүйв.

	Рудинтэй ярьсан яриа гэнэт тайлагдсанд сэтгэл нь хөдөлснөөс Волынцевыг ажилгүй, хажуугаар нь гүйгээд өнгөрчээ. Волынцев нуруугаараа мод налан, хөдлөлгүй зогсож байв. Тэр мөчийн өмнө Дарья Михайловнагийнд ирж түүнтэй зочдын өрөөнд уулзан хоёр гурван үг солиод, чимээгүйхэн холдож Натальяг эрэхээр гарчээ. Хайр сэтгэлд автсан хүмүүст байдаг шинж чанар болох сэтгэлдээ хөтлөгдсөн Волынцев цэцэрлэг рүү шууд очиж, Наталья Рудинээс гараа угз татан авч байх тэр агшинд хоёултай нь тулгарч нүд нь харанхуйлжээ. Волынцев Натальяг харцаараа үдэн, модноос хөндийрч, хаашаа, яах гэж яваагаа өөрөө ч мэдэлгүй ганц хоёр алхав. Рудин зэрэгцэн ирснээ түүнийг харав. Хоёул бие биеийн өөдөөс ширтэн хараад толгой дохилцон дуугүйхэн салав.

	«Энэ явдал үүгээр дуусахгүй» хэмээн хоёул боджээ.

	Волынцев цэцэрлэгийн бүр зах руу явав. Түүнд олиггүй санагдаж, ой нь гутав. Зүрх нь шархалж, үе үе уур омог нь бадарч байв. Бороо дахин шивэрч эхлэв. Рудин байр луугаа буцав. Сэтгэл нь хэдэнтээ хөлбөрч төдийлөн тайван байсангүй. Үнэнч онгон сэтгэлийг гэнэтийн итгэлээр хөндөнө гэдэг хэнийг ч болов зовоодог хойно доо.

	Ширээнээ суугчид нэг л эвгүй байв. Наталья цонхигор царайлан сандал дээр тогтож ядах агаад дээш үл харна. Волынцев хуучнаараа дэргэд нь суугаад үе үе албадангуй байртай түүнтэй ярина. Энэ өдөр Пигасов Дарья Михайловнагийн үдийн зоогт саатан тааралдав. Тэр энд бусдаас илүү яриа дэлгэнэ. Далимд хэлэхэд, Пигасов хүмүүсийг нохой шиг оготор буюу урт сүүлтэй гэж хувааж болно хэмээн баталж эхлэв. Тэр: «Төрөлхийн хийгээд өөрийн буруугаас хүмүүс оготор байдаг юм. Тэдэнд бүтэх юм гэж юу ч байдаггүй. Бас биедээ эрэмшдэггүй учир оготруудад муу байдаг. Тэгвэл үслэг урт сүүлтэй хүн бол аз жаргалтай хүн. Тийм хүн оготор сүүлтээс арчаагүй сул дорой байж болно, харин өөртөө итгэдэг. Сүүлээ нэг сөхвөл бүгд бахадна. Энд гайхууштай юм нь сүүл бол биеийн огт ашиггүй хэсэг шүү дээ. Үүнийг зөвшөөрөх биз. Сүүл юунд хэрэг болох вэ? Гэтэл хэн боловч таны эрхэм чанарыг сүүлээр чинь үнэлнэ» гэж яриад

	— Би бол оготрын зиндаанд хамаарна. Хамгаас харамсалтай нь би сүүлээ өөрөө тайрчихсан юм гэж санаа алдан нэмж өгүүлэв.

	— Өөрөөр хэлбэл, аль хэдийнээ, танаас өмнө «Биедээ итгэ тэгвэл бусад чинь чамд итгэнэ гэж Ла Рошфукогийн хэлснийг л та хэлэх гээд байх шиг байна. Энд чинь юуг нь нэг их сүүлтэй хутгаад байх хэрэг байна, би ойлгохгүй юм хэмээн Рудин хайхрамжгүй янзаар өгүүлэв.

	— Хэнд юу гэж санагдсанаа хэлэхэд яадаг юм. Зоргоор айлдах талаар ярьцгааж байна. Миний бодоход ухаантай хүмүүс гэдэг нэр зүүгчдийн зоргоороо айлдахаас булай юм гэж үгүй. Тийм хүмүүсийг чөтгөр авбал таарна! гэж Волынцев ширүүнээр хэлээд нүд нь гялалзав.

	Волынцевын энэхүү авирлал бүхний гайхлыг төрүүлж, бүгд нам жим болжээ. Рудин түүн рүү харсан хэр нь харцыг нь тэвчиж чадсангүй буруу харж инээмсэглэсэн авч ам нээсэнгүй.

	«Мөн дөө! Чи ёстой оготор сүүлт!» хэмээн Пигасов бодов. Наталья айсандаа сэтгэл нь шимшрэв. Дарья Михайловна Волынцевыг удаанаар тээнэгэлзэн харж байснаа өөрийн найз NN сайдын ер бусын нэг нохойны тухай эхлэн яриа үүсгэв.

	Волынцев үдийн зоогийн дараа удалгүй явав. Тэр Наталья руу мэхийсхийснээ тэсэж чадалгүй түүнд:

	— Буруутан байртай, та юунд ингэж зовоо вэ? Та хэний ч өмнө буруутан байж болохгүй!.. гэв.

	Наталья юу ч ойлгосонгүй ердөө л хойноос нь харан хоцорлоо. Цайны өмнө Рудин Наталья руу ойртон очиж сонин янзалж байгаа байртай ширээ рүү тонгойн:

	— Энэ бүхэн яг зүүд зэрэглээ шиг, тийм ээ? Надад тантай хоёулхнаа заавал уулзах хэрэг байна... ядаж минут ч бол... гэж шивгэнэснээ m-lle Boncourt тийш эргэж, — Таны эрээд байсан шог найруулал энэ байна гэж хэлээд Наталья руу дахин тонгойж, — Арван цагийн алдад, дэнжийн ойролцоо, хөх сэхээвчинд байхыг бод. Би таныг хүлээж байя хэмээн шивнэв.

	Тэр үдшийн баатар Пигасов болов. Рудин түүнд тулалдааны талбарыг тавьж өгчээ. Пигасов Дарья Михайловнаг ихэд инээлгэв. Эхлээд гуч орчим жил эхнэрийнхээ боол болсон, Пигасовыг харсаар байтал, шалбааг төдий юм гатлахдаа хүртэл айж, эмэгтэйчүүд банзлаа янзалдаг шиг цамцныхаа ар хормойг шууж, гараа хойш дэлж гардаг нэг хөршийнхөө тухай яриад цааш нь эхлээд ёс суртахууны ариутган боловсруулагч, дараа нь гуниг аашт байсан, хожим нь банкны эзэн болохыг хүссэн өөр нэг газрын эзэнд хандаж:

	— Филипп Степаныч, та ингэхэд ёс суртахууны ариутган боловсруулагч байсан уу? гэхэд

	— Миний чигчий хуруундаа урт хумстай явдаг нь тодорхой гэв.

	Гэвч Пигасовыг хайр сэтгэлийн талаар ярьж, өөрийг нь шагшиж байсан, тэр ч байтугай нэгэн герман бүсгүй түүнийг «дуртайхан сөөнгөхөн, Африканхан» гэж нэрлэж байсныг итгүүлж гарахад Дарья Михайловна бусдаас илүү инээв. Дарья Михайловна инээж Пигасов ч хуурсангүй, үнэхээр ялалтаараа гайхуулах эрхтэй байв. Пигасов ямар ч хүүхнийг өөртөө дурлуулахаас амархан юм гэж үгүй, түүнд чи амандаа буян хишигтэй, нүдэндээ амар жаргалтай бусад хүүхнүүд чиний өмнө юухан ч биш гээд л арван өдөр дараалаад ердөө давтах хэрэгтэй. Арван нэг дэх өдөр нь тэр өөрөө би амны хишигтэй, амар жаргалтай гээд л танд дурлана хэмээн батлав. 

	Энэ ертөнцөд элдвийн юм байдаг, Чухам яаж мэдэх вэ? Пигасовын зөв ч байж болно.

	Есөн цаг хагаст Рудин хэдийнээ сэхээвчинд сууж байлаа. Огторгуйн алс тэртээ цайвар мандалд одод дөнгөж түгж эхэлжээ. Баруунаа тэнгэр улайсаар, тэр зүгт цэлмэг байгаа мэт санагдана. Хавирган сар саглагар хусны унжих мөчрийг алтлаг өнгөөр нэвтлэн тусна. Бусад модос нэг бол шүүр шанага лугаа адил мянган цоорхойтой уйтгарлан буй үлэмж биетэн болж нэг бол битүү бараантсан сүрлэг хар юм болон харагдана. Ганц ч навч үл хөдөлнө. Голт борын болон хуайсын оройн мөчрүүд ямар нэг чимээ чагнах адил дулаан агаарт саглайна. Зэргэлдээх байшин сүүмийж тэр зүгээс гэрэлтэй агаад том цонхнууд нь улаавтар өнгөөр тодрон харагдана. Богинохон хийгээд намуухан орой боллоо. Гэвч энэхүү нам гүмд зөөлхөн, сэтгэл оргилуулсан амьсгаа гарна.

	Рудин цээжиндээ гараа зөрүүлээд ихэд анхааралтай чагнан зогсов. Зүрх нь хүчтэй цохилж, амьсгаагаа өөрийн эрхгүй барьж байлаа. Түдэлгүй яаруу хөнгөн алхаа сонстож, Наталья сэхээвчинд орж ирэв.

	Рудин ухасхийн түүний гараас шүүрэхэд хоёр гар нь мөс шиг хүйтэн байв.

	— Наталья Алексеевна! Би тантай уулзах гэсэн юм... Маргаашийг хүлээж чадсангүй. Би сэжиг аваагүй, өнөө өглөө хүртэл санаагүй зүйлийг танд хэлэх хэрэгтэй байна. Юу гэвэл: би танд сэтгэлтэй болжээ хэмээн Рудин чичиргэнэн шивгэнэв.

	Натальягийн гар Рудины гарт чичирхийлэв.

	— Би танд хайртай гэж Рудин давтаад, — Би тийм удаан хууртаж; танд хайр сэтгэлтэй болсноо эртний тааварласангүй. Харин та?.. Наталья Алексеевна, та хэлэхгүй юу? гэв.

	Наталья арай ядан амьсгаагаа дарж

	— Миний ирснийг та харж байгаа биз дээ гэж арайхийн дуугарав.

	— Үгүй ээ, та надад хайр сэтгэлтэй юу? гэдгээ л хэл л дээ, гэхэд

	— Миний санахад... сэтгэлтэй... хэмээн шивгэнэв.

	Рудин гарыг нь улам чанга атгаж, Натальяг биедээ татах гэхэд бүсгүй шалмагхан эргэн харав.

	— Намайг тавь, надад аймшигтай байна. Миний санахад биднийг хэн нэг хүн чагнаад байх шиг... Болгоомжтой байхыг хичээгээч дээ. Волынцев гадарлаж байх шиг байна.

	— Буянаараа болог! Би өнөөдөр түүнд үг дуугараагүйг та хар аа биз... Наталья Алексеевна, би яасан заяатай вэ? Одоо биднийг юу ч салгаж чадахаасаа өнгөрсөн!

	Наталья түүний нүдийг харснаа

	— Намайг тавиач, би явъя гэж шивгэнэв.

	— Ганц агшин гэж Рудин эхлэв... 

	— Үгүй, намайг тавиач, тавиад өгөөч... 

	— Та надаас айж байх шив?

	— Үгүй? гэхдээ явах боллоо... 

	— Ядахдаа, дахиад нэг давтаач даа... 

	— Та, би хувь заяатай гэж хэлэв үү? хэмээн Наталья асуухад

	— Би юу? Надаас өөр аз жаргалтай хүн энэ ертөнцөд алга! Та эргэлзэж байна гэж үү? гэв.

	Наталья толгойгоо өргөв. Сэхээвчний нууцгайхан сүүдэр, шөнийн тэнгэрийн бүдэг гэрэлд бүсгүйн цайвар, ариун тунгалаг, залуухан агаад догдолсон царай нь үзэсгэлэн төгөлдөр харагдана.

	— Би таных болно, ойлгов уу? хэмээн Наталья өгүүлэхэд,

	— Ээ, бурхан минь! гэж Рудин дуу алдав.

	Гэвч Наталья бултан гараад явав.

	Рудин жаахан зогсож байснаа сэхээвчнээс яаралгүйхэн гарлаа. Саран авхай түүний царайг тодхоноо гэрэлтүүлэхэд уруулд нь инээмсэглэл тодорно.

	— Би азтай хүн юм хэмээн тэр бээр шивгэнэснээ, — Тийм ээ, би азтай юм гэж өөртөө итгүүлэх мэт давтан өгүүлэв.

	Рудин цэх шулуун болж, бужгар үсээ ар тийш нь нь сэгсэрч засаад гар юугаа хөгжилтэйгөөр хаялан цэцэрлэгийн зүг шалмагхан алхлав.

	Энэ завсар хөх сэхээвчнээс бутас алгуурхнаа ярагдан Пандалевский гарч ирэв. Тэр болгоомжтойхон эргэж хараад толгой сэгсрэн уруул зууж учиртайхнаар: «Уухай, үүнийг чинь Дарья Михайловнад айлтгах нь зүйтэй» хэмээн өгүүлээд алга болов.

	
VIII

	Волынцев гэртээ ирэхдээ нэг л их уйтгартай баргар царайлан, дүү хүүхнийхээ асуултад дуртай дургүй хариу хэлээд, удаж түдэлгүй өрөөндөө орж хаалгаа түгжив. Уг нь Александра Павловна Лежневын хойноос хүн явуулахаар шийдсэн юм санжээ. Эл эмэгтэй бэрхшээл тохиолдох бүрд түүн рүү гүйдэг байв. Лежнев маргааш ирнэ гэж Александра Павловнад хэлэхийг зарлиг болгожээ.

	Волынцев өглөөгүүр ч сэргэсэнгүй. Тэр цайгаа уугаад ажилдаа явах гэсэн авч больж, олбогт вандан дээр хажуулан ном уншиж эхлэв. Тэр дандаан ингэдэггүй билээ. Зохиолд дургүй агаад шүлгээс бол шулуухан айдаг байжээ. Тэр «энэ бол шүлэг шиг ойлгомжгүй» гэх нь олонтоо бөгөөд хэлснийгээ баталж яруу найрагч Айбулатын:

	 

	Уйтгарт өдрийн эцсийг хүртэл 

	Ухаан бодол, бахархам туршлага ч 

	Өөрт байгаа өрөөсөн гараараа 

	Өргөст зангууны амьдралыг сүйтгэхүй 

	 

	гэсэн хэдэн мөрийг эш татдаг байлаа.

	Александра Павловна ах руугаа сэтгэл зовнин харсан боловч юм шалгааж зовоосонгүй. Сүйх тэрэг довжоонд тулж ирэв. «Ашгүй Лежнев ирлээ...» гэж Александра Павловна бодов. Зарц орж ирэн Рудины ирснийг мэдүүлэв.

	Волынцев номоо доош хаяад толгой өндийлгөн:

	— Хэн ирлээ гэнэ ээ? гэж асуув.

	— Дмитрий Николаич Рудин — хэмээн зарц давтав.

	Волынцев босож

	— Ор гээ гэж зарцдаа хэлээд Александра Павловнад хандаж, — Дүү минь гарч бай гэв.

	— Яах нь вэ? гэж Александра Павловна асуув.

	— Би мэдэж байна. Би чамаас гуйж байна хэмээн Волынцев ундууцан хэлэв.

	Рудинг орж ирэхэд Волынцев өрөөний дунд зогсож, түүнд хүйтнээр мэхийгээд, гараа ч сунгасангүй.

	— Та намайг хүлээгээгүй биз, үнэнээ хэлэгтүн гэж Рудин хэлээд малгайгаа цонхон дээр тавив.

	Уруул нь яльгүйхэн татвалзаж, түүнд эвгүй байсан боловч сандарснаа мэдэгдэхгүйг хичээн байлаа.

	— Би таныг үнэхээр хүлээсэнгүй, өчигдөр өдрөөс хойш таны даалгавартай хэн нэгэн хүнийг хүлээж чадах байсан юм гэж Волынцев хэлэв.

	— Таны юу гэж хэлэх гэж байгааг би ойлгож байна. Таны илэн далангүйд тань их баярлалаа. Ингэсэн ч арай дээр боллоо. Би таныг сурвалжит хүн адилаар үзэж өөрийн биеэр тан дээр ирлээ хэмээн Рудин суунгуутаа өгүүлэв.

	— Манж үггүйгээр болохгүй байна уу? гэж Волынцев өчив.

	— Би яах гэж ирснээ танд тайлбарлах гэсэн юм.

	— Та бид хоёр танил болохоор таны над дээр ирж болохгүй нь юу байх вэ? Тэгээд ч та айлчлалаараа намайг нэг бус удаа гялайлгаж байна.

	— Би сурвалжит хүн, сурвалжит хүн дээрээ ирж байгаа юм шиг тан дээр ирлээ... гэж Рудин давтаад, — Ингээд би одоо таны хувийн бодолд тулгуурлахыг хүсэж байна... Би танд бүрнээ итгэж байна... гэв.

	— За юу бол оо вэ? гэж өмнөх байдлаараа зогссоор буй Волынцев сахлынхаа үзүүрийг хааяа нэг чичрэгнүүлэн Рудинг уйтгартайгаар харав.

	— Би учраа ололцох гэж ирлээ. Гэхдээ нэгмөсөн яахан болох билээ.

	— Яагаад болохгүй гэж?

	— Энд гурав дахь этгээд холбогдоно.

	— Ямар гурав дахь этгээд?

	— Сергей Павлыч, миний ярьж байгааг ойлгож байна уу?

	— Дмитрий Николаич, ердөө ч ойлгохгүй байна.

	— Танд хэрэгтэй...

	— Та ёгтлолгүй ярих нь л надад хэрэгтэй байна хэмээн Волынцев тосож авав.

	Тэр үнэхээр уурлаж эхлэв.

	Рудин царайгаа барайлгаж

	— Болгооно уу... Бид хоёулхнаа... Би танд хэлэх хэрэгтэй. Гээд ч та хэдийнээ тааварлаж байгаа байх, (Волынцев гайхан тэсэлгүй мөрөө хавчив). Би Наталья Алексеевнад сэтгэлтэй гэдгээ танд хэлэх хэрэгтэй байна. Тэр ч надад сэтгэлтэй гэдгийг би тааварлах эрхтэй билээ гэв.

	Волынцевын царай цайж, юу ч дуугарсангүй, цонхон тийш очоод эргэв.

	— Сергей Павлыч, та намайг ойлгож байна уу, хэрэв би итгээгүй сэн бол... гэж Рудинг хэлтэл Волынцев дор нь яриаг нь тасалж:

	— Өршөөгтүн! Би өчүүхэн ч эргэлзэхгүй байна... Яах вэ болох л доо! Зөвхөн ямар шулам нь ийм мэдээтэй над руу морилон ирэх санааг танд төрүүлэв ээ гэдэгт би гайхаж байна... миний хэрэг тэнд юу байна вэ? Таны хэнд дурлах, хэн танд дурлах надад падгүй хэрэг. Би ерөөс ойлгохгүй байна гэв.

	Волынцев цонхоор ширтсээр байсан тул дуу нь бүдэг сонстов.

	Рудин босоод

	— Сергей Павлыч, би яагаад танайд ирэхээр шийдсэн, би яагаад өөрсдийн... өөрсдийн харилцан талтай болсноо танаас нуух нь зүй гэж үзээгүйгээ танд хэлье. Би таныг дээд хэмжээгээр хүндэтгэдгээс ирсэн маань энэ. Би... Бид хоёр таны өмнө хошин жүжиг тоглох гэж бодоогүй сэн. Наталья Алексеевнаг боддог таны сэтгэл надад ойлгомжтой байсаан... Би өөрийн хэр хэмжээг мэднэ гэдэгт итгэнэ үү. Түүний зүрх сэтгэлд таныг орлох хувь бага гэдгээ би мэдэж байна. Гэлээ ч хэрэв ийм явдал учирдаг юм аа ч гэж бодсон залилах, хуурах, мэхлэх нь дээр гэж үү дээ? Эндүүрэх буюу өчигдөр үдийн зоог дээр болсон тэр нэг явдалд захирагдах нь дээр гэж үү дээ! Сергей Павлыч, та хэл л дээ? гэв.

	Волынцев өөрөө өөрийгөө хүчлэн номхотгох мэт гараа цээжиндээ зөрүүлэв.

	Рудин цааш өгүүлсэн нь:

	— Сергей Павлыч, би таныг гомдоосон. Үүнийг би мэдэж байна... Гэлээ ч биднийг ойлгооч... өөрийн хүндэтгэлийг танд нотлох өөр арга бидэнд байгаагүй, бид таны шулуун сэтгэлтэй нандин чанарыг үнэлэн үзэж чаддагийн нотолгоо болгосныг минь ойлгооч. Ний нуугүй, бүрэн дүүрэн илэн далангүй байдал бусад алив юмтай таарахгүй сэн. Гэвч энэ байдал таны хувьд зайлшгүй болж байна. Бидний нууц таны гарт гэдгийг бодоход бидэнд таатай байна... 

	Волынцев албадсан байдлаар тачигнатал хөхрөөд

	— Итгэмжлэлд тань баярлалаа. Хэдийгээр би таны нууцыг мэдэх, өөрийн Нууцыг танд илчлэхийг хүсээгүй ч гэлээ та өөрийн сайн үйл шигээ, тэр нууцыг эрхэлж байгааг тэмдэглүүштэй, гэвч болгооно уу, та нэг л ерөнхийлж яриад байх шиг байна. Тэгвэл, таны айлчлал, айлчлалын тань зорилго Наталья Алексеевнад тодорхой болов уу? гэдгийг би асуумаар байна гэв.

	Рудин баахан зовов.

	— Үгүй, би өөрийн бодлыг Наталья Алексеевнад илчлээгүй, гэхдээ тэр миний бодлыг хуваалцаж байгаа гэдгийг би мэдэж байна.

	— Энэ бүгд сайхан хэрэг байна гээд Волынцев түр дуугүй байснаа, цонхны шил хуруугаараа түчигнүүлж,

	— Та намайг тааруухан шиг хүндэлсэн сэн бол надад арай дээр байх сан гэж санагдана. Үнэнийг хэдэхэд, таны хүндэтгэл надад ердөө ч хэрэггүй. Ингэхэд та одоо надаас юу хүсэх сэн бол! гэв.

	— Би юу ч хүсэхгүй... үгүй байз, би нэг зүйлийг хүсэх байна, юу гэвэл та намайг хар санаат, зальт этгээд гэж бүү бодоосой, та намайг ойлгоосой гэдгийг хүсэж байна. Миний үнэн явдалд та одоо хэдийнээ эргэлзэхийг больсон гэдэгт би найднам. Сергей Павлыч, бид найз нөхөд хэвээр салъя, та урьдынхаа адил надад гар сунгаасай гэдгийг би хүсэж байна... гээд Рудин Волынцевт ойртов.

	Волынцев эргэж гэдрэг нэг алхаад

	— Өршөөлт ноён минь, намайг уучлаарай. Таны бодолд гүйцэд үнэн зөвийг өгөхөд миний бие бэлэн байна. Энэ бүхэн сайхан хэрэг, эрхэм дээд ч гэж бодъё, гэвч бид мэтийн жирийн будааны улс таны ухаан шиг тийм агуу их ухаан чадлыг ажиж мөрдөх тэнхэлгүй билээ... Танд чин үнэн санагддаг юм бидэнд улиг болсон, зохисгүй санагдана. Таны хувьд жирийн, тодорхой юм бидний хувьд будилаантай бүрхэг байна. Бидний нууж байгаа юмаар та сайрхаж байна. Бид таныг яаж ойлгох юм! Би таныг нөхрөө ч гэж тооцож чадахгүй, тантай гар ч барихгүйг минь уучлаарай. Энэ бол шалихгүй жижиг юм шиг санагдаж байж мэднэ. Тэгээд ч би өөрөө шалихгүй амьтан шүү дээ гэв.

	Рудин цонхон дээрээс малгайгаа авч уйтгартай нь аргагүй:

	— Сергей Павлыч! Баяртай. Би дэмий юм горьдож байжээ. Миний ирсэн нь үнэндээ их хачирхалтай боллоо. Гэвч би таныг... (Волынцев байх суухаа олж ядан байв). Уучлаарай, би энэ талаар илүү ярихыг цэглэе. Би бүх байдлыг ухаарч, таны зөв, ингэхээс өөрөөр ч чадахгүй байсан биз гэдгийг тодорхой ойлголоо. Баяртай, ядахдаа эцсийн удаа дахин, миний санааны ариун нандин гэдэгт таныг үнэмшээсэй гэж хүсье... Таны даруу байдалд би итгэсэн... гэхэд

	Волынцев уурласандаа салганан чичирч,

	— Энэ чинь хэтэрч байна! Би таны итгэлээр өчүүхэн ч дутаагүй байна. Тэгээд ч миний дарууг дэнслэх танд ямар ч эрх байхгүй гэв.

	Рудин нэг юм хэлэх гэснээ ердөө гараа хөдөлгөн, мэхэсхийгээд гарч одов. Волынцев олбогт вандан дээр буруу харан хэвтэв.

	— Орж болох уу? гэсэн Александра Павловнагийн дуу хаалганы цаана сонсогдлоо.

	Волынцев тэрхэн үед хариу дуугарсангүй, дэмий л нүүрээ сэмхэн илээд,

	— Арай болоогүй, Саша, жаахан хүлээ гэж дуугаа бага зэрэг өөрчлөн өгүүлэв.

	Хагас цагийн дараа Александра Павловна хаалган дээр дахин ирж:

	— Михайло Михайлыч ирсэн, та уулзах уу? гэв.

	— Уулзъя, нааш нь оруул гэж Волынцев хариу мэдэгдэв.

	Лежнев орж ирээд

	— Яагаа вэ? Бие чинь зүгээр үү? хэмээн асуугаад диваны хажуу дахь сандал дээр суув.

	Волынцев тохой дээрээ тулан өндийгөөд найзынхаа царайг удаан ширтсэнээ Рудинтэй ярьсан зүйлийг нэгд нэггүй тоочжээ. Тэр өөрийн хувьд тэдний явдал нууц зүйл биш байсныг тааварласан авч, Натальягийн талаар өөрийнхөө сэтгэлийг Лежневт өдий болтол огтхон ч санаа авхуулаагүй ажээ.

	— За, найз минь, чи миний гайхлыг төрүүлж байна. Би түүнээс ихээхэн жигтэй явдлыг хүлээж байсан юм. Гэвч энэ бол... Гэлээ ч би түүнийг мэдье гэж Лежнев Волынцевыг яриагаа дуусмагц өгүүлэв.

	— Өршөөж хайрла! Энэ бол ерөөсөө ичгүүр сонжуургүй явдал! Би түүнийг арай л цонхоор гаргаад чулуудсангүй. Тэр ер нь миний өмнө сайрхаж бардамнах гэсэн юм уу, эсвэл айж хулчийсан юм уу? Ер нь ямар учраас? Яаж над руу ирэхээр шийдэв... гэж сэтгэл нь хөдөлсөн Волынцев хэлээд, толгойгоо салаавчлан дуугүй болов.

	— Үгүй, найз минь, энэ бол тийм биш. Чи надад итгэхгүй биз, гэлээ ч тэр сайн санааны үүднээс үүнийг хийсэн байна. Зүйтэй... Энэ бол ариун шударга, илэн далангүй зүйл гэдгийг харж байгаа биз. Ер нь ярихад завшаан хэрэгтэй. Уран хошин үг, бидэнд хэрэгтэй болж шүү дээ. Үүнгүйгээр ч бид амьдарч чадахыг больж... Ай зайлуул, түүний хэл өөрийгөө дайсагнаж байдаг... Гэхдээ түүний хэл түүндээ зарц гэсэн үг гэж Лежнев тайван өгүүлэв.

	— Түүний ямар баяр хөөртэй орж ярьсныг чи төсөөлж чадахгүй!..

	— Зүйтэй, үүнгүйгээр болохгүй ээ. Тэр ариун үүрэг гүйцэтгэх мэт цамцаа товчилж байна. Би түүнийг хүн амьтангүй нэг арал дээр суулгачхаад далдаас харах сан. Мань хүн тэнд яаж байх сан бол доо. Ер амархан, хялбархан юм ярьж дээ!

	— Энэ чинь юу гэсэн үг вэ? Гүн ухаан гээч үү, хэлээд орхиоч хэмээн Волынцев өгүүлэхэд

	— Чамд юу гэмээр юм бэ дээ? Нэг талаас бол энэ ёстой гүн ухаан, нөгөө талаас энэ бол огт биш. Алив дэмий юм бүгдийг гүн ухаан руу чихэж бас болохгүй гэв.

	Волынцев өөдөөс нь хараад

	— Тэр хуураагүй байгаа, чи юу гэж бодож байна? гэхэд

	— Үгүй, найз минь, хуураагүй. Тэгээд ч ер нь энэ талаар ярьж гүйцлээ гэдгийг мэдэв үү? Алив хө, нэг тамхи нэрье. Александра Павловнаг ч нааш нь дуудъя... Түүний дэргэд ярихад ч зүгээр, дуугаа хураахад ч амар байдаг юм. Тэр биднийг цайлаг.

	— Тэгнэ байгаа, Саша ор! ор! хэмээн Волынцев хашхирав.

	Александра Павловнаг орж ирэхэд Волынцев гарыг нь шүүрэн авч уруулдаа чанга наав.

	 

	* * *

	 

	Рудин гэрийн зүг элий балай байдалтай буцжээ. Тэр өөртөө гомдож, хэлтрүүлшгүй хөнгөн гоомой, хүүхдэрхүү явдалдаа биеэ зэмлэж байлаа. Дөнгөж сая үйлдсэн тэнэг явдлаа ухаарахаас илүү хэцүү юм гэж үгүй хэмээн нэгэн хүний хэлсэн нь учиртай юм.

	Гэмшил нь Рудинг хэмлэв.

	«Энэ газрын эзнийд очих ямар эз хатгав аа! Санаанд орсон нь тэр! Ердөө ширүүн үг дуулах гэсэн байртай!..» гэж Рудин амандаа шивгэнэв.

	Дарья Михайловнагийнд ямар нэг ер бусын юм болов. Эзэгтэй өөрөө өглөөний турш үзэгдээгүйн дээр өдрийн зоог дээр ч харагдсангүй. Дарья Михайловнагийн ганц итгэсэн хүн Пандалевскийн магадалгаагаар, түүний толгой өвджээ. Наталья өрөөндөө m-lle Boncourt-тэй сууж байсан учир Рудин түүнийг бас л бараг олж харсангүй. Хоолны өрөөнд Наталья Рудинтэй дайралдаад түүнийг уйтгартайгаар харахад зүрх нь шимширчээ. Өчигдрөөс хойш Натальяг гай тотгор нөмрөн авсан мэт царай нь хувирчээ. Үл ухагдах совин Рудинг шаналгаж эхлэв. Уйтгараа сэргээхийн тул Басистовтай сууж, түүнтэй ихийг ярилцаж, түүний түргэн ааштай, аюулын сэргэлэн бахархах найдвар, атар онгон итгэлтэй болохыг олж мэджээ. Орой тийшээ Дарья Михайловна зочдын өрөөнд хоёр цагийн хэртэй саатав. Тэр Рудинтэй эелдэг байсан авч нэг л хөндий, нэг үе инээмсэглэж, нэг үе хөмсөг зангидаж ихэнхдээ битүү дохиогоор гуншин ярьж байв. Ийнхүү ордны хатагтайн төрх түүнд илт харагдав. Сүүлийн үед Дарья Михайловна Рудинд баахан сонь буурсан мэт болжээ. «Ямар оньсого шиг юм бэ?» хэмээн Рудин түүний гэдгэр толгойг хажуугаас нь харангаа бодов.

	Тэр энэ тааврын хариуг төдий л удаан хүлээсэнгүй. Рудинг шөнийн арван хоёр цагийн орчимд, өрөө рүүгээ харанхуй хонгилоор буцаж явахад нь гэнэт нэг хүн гарт нь зурвас атгуулав. Эргэн харвал Натальягийн үйлчлэгч бололтой нэгэн бүсгүй холдож яваа харагджээ.

	Рудин байрандаа ирээд зурвасыг задлан Натальягийн гараар бичсэн доорх мөрүүдийг уншив:

	 

	«Маргааш өглөөний долоон цагаас хождолгүй, царсан ойн цаана Авдюхин цөөрмийн тэнд очоорой. Өөр бусад цагт бололцоогүй. Энэ бол бидний сүүлчийн болзоо болно. Хэрэв... бүх зүйл нэг тийш болох биз. Ирээрэй, шийдэх хэрэгтэй байна... 

	P.S. Хэрэв би очихгүй бол бид хойшид уулзахгүй гэсэн үг. Тэгвэл би танд мэдэгдэнэ...»

	 

	Рудин бодлогошрон зурвасаа гартаа эргэлдүүлж байснаа дэрэн дороо хийгээд тайчин хэвтсэн боловч нэлээд удсаны эцэст сая нойрсов. Рудин сэргэг унтжээ. Түүнийг сэрэхэд таван цаг ч болоогүй байв.

	
IX

	Наталья Рудинтэй дэргэд нь болзсон Авдюхины цөөрөм хэдийнээ цөөрөм биш болжээ. Гучаад жилийн тэртээ цөөрмийг сэтэлсэн тэр цагаас хойш түүнийг орхижээ. Зузаан шавар үргэлжилсэн ганганы тэгш налуу ёроол хийгээд далангийн үлдэгдэл зэргээс дээр үед энд цөөрөм байж дээ гэж тааварлаж болох байлаа. Энэ газар буурь бууц байснаа алин язгуурын алга болсон агаад аварга хоёр нарс түүнийг санагдуулах ажээ. Нарсны тачирхан далбагар навчсыг салхин уйтгартайяа үлээж, цаг үргэлжид шуугина.... Энэ хоёр модны ёроолд болж өнгөрсөн гэгдэх нэгэн аймшигт хэргийн тухай далдуур цуу олны дунд тархжээ. Мөн түүнчлэн, хэн нэгэн хүнд үхлийг авчралгүйгээр тэдний нэг нь ч унахгүй, урьд нь энд шуурганд унахдаа нэгэн охиныг дарж алсан гурав дахь нарс байсан хэмээн ярилцдаг байжээ. Хуучин цөөрөм хавийн бүхий л газар юм шүглэсэн гэгдэх болжээ. Хоосон цулгай, тэр дундаа нартай өдөр хүртэл бөглүү, уйтгартай байдаг энэ газар хэдийнээ нас болж, хатаж өвгөрсөн царсан ой ойр байгаагаас улам ч уйтгартай, бөглүү мэт санагдах ажгуу. Аварга моддын ховор тохиолдох бор өнгөт их бие бутнуудын намхан ширэнгийн дээгүүр ямар нэг гунигт үзэгдэл мэт сүглийн харагдана. Хорон санаат өвгөчүүл цуглаад ямар нэг муу үйлийг сэдэж байгаа юм шиг санагдах учир харахаас л айдас хүрэм аж. Нарийхан дөнгөж жимнэсэн зөрөг хажуу тийш зурайна. Тухайлсан хэрэггүй бол Авдюхин цөөрмийн дэргэдүүр үл өнгөрнө. Наталья тийнхүү аглаг буйд газрыг зориуд сонгож авчээ. Дарья Михайловнагийнхаас энэ хүртэл хагас модоос хэтрэхгүй газар байв.

	Рудинг Авдюхин цөөрөмд ирэхэд наран хэдийнээ мандсан авч нэг л уйтгартай өглөө байлаа. Хөшиглөсөн хөвөн цагаан үүл тэнгэр огторгуйг нэлэнхийд нь бүрхжээ. Салхи исгэрэн гангинаж, үүлсийг үтэр түргэн хөөн довтолгоно. Рудин сарвагар даливс, харлаж бараантах халгайгаар хучигдсан далангийн дээгүүр хойш урагш хөлхөх бөгөөд сэтгэл нь тайван биш байлаа. Болзоо, шинэ сэрэг бодол бүхэн эзэмдэхийн сацуу ялангуяа өчигдрийн зурвасаас хойш түүнийг бүр ч догдлуулжээ. Рудин асуудал нэг тийш болох ойртож байгааг мэдэж байв. Түүний нэг л шийдмэг байртай гараа цээжиндээ зөрүүлж эргэн тойрныг ажин байхыг нь хараад хэн ч юм бодохооргүй авч сэтгэл нь далдхан зовсоор ажээ. Пигасов нэг удаа хятад жингийн годил шиг түүний толгой өөрийгөө байнга жигнэж байдаг юм гэж Рудины тухай хэлсэн нь учиртай юм. Гэвч хэчнээн хүчтэй нэг толгойтой байлаа ч өөртөө болж буй тэр бүхнийг хүртэл хүн мэдэхэд хэцүү болой... Ухаалаг, гярхай Рудин Натальяд хайртай юу, өөрөө зовж байгаа юу. Натальятай салахдаа зовох уу, зэргийг үнэндээ хэлэх чадалгүй байсан биз ээ. Яах гэж Ловласын дүрэм үзүүлж (ингэж шударгаар тэмдэглэх нь зүйтэй) Рудин хөөрхий бүсгүйг замыг нь алдуулав аа? Яагаад тэр бүсгүйг битүүдээ айж хүлээнэ вэ? Энэ бүхэнд хэн ч тэвчээртэй хүмүүс адил тийм амархан татагдахгүй гэдэг ганц хариулт өгнө.

	Рудин далан дээгүүр явсаар байв. Наталья талбайг огтлон нойтон өвсөн дундуур шууд түүний зүг яаран алхлав.

	— Авхай минь! Авхай минь! Та хөлөө норгочихлоо хэмээн араас нь гүйцэж ядан явсан зарц Маша нь өгүүлэхэд Наталья үл сонсож, эргэж ч харалгүй гүйв.

	Маша далан дээр торойн зогсох Рудины цэвэр гоолиг биеийг гэнэт хараад

	— Хээ, биднийг сэмхэн харчих вий дээ? Яаж бид нэг юм гэрээс гарав даа... Ээж нь сэрчих вий дээ... Ашгүй, ойрхон... хүлээж байгаа юм байна. Энд хүлээж байгаа юм байж, олонд ил ердөө ингэж дэмий зогсох гэж, ядаж хонхор хотгорт ороосой билээ гэв.

	Наталья зогсоод,

	— Маша, энд энэ нарсны дэргэд хүлээж бай гэж хэлээд цөөрөм рүү уруудав.

	Рудин түүнд ойртон очсоноо гайхан зогсов. Натальягийн царай ийм байхыг урьд өмнө Рудин огт олж хараагүй байжээ. Бүсгүй хөмсгөө зангидаж, уруулаа жимийн эгц ширүүнээр харж байлаа.

	— Дмитрий Николаич бидэнд цаг үрэх зав алга. Би таван минутын хугацаагаар ирсэн. Ээж бүгдийг мэдэж байгаа гэдгийг би танд хэлэх хэрэгтэй. Ноён Пандалевский урждар биднийг сэм харж бидний болзоог ээжид хэлчихсэн байна. Тэр ээжийн байнгын тагнуул. Ээж өчигдөр намайг дуудсан гэж хэлэв.

	— Бурхан минь! Энэ чинь аймшигтай хэрэг байна... Ээж чинь юу гэж байна? гэж Рудин дуун алдав.

	— Ээж надад уурлаагүй, намайг зүхээгүй. Ердөө л миний хөнгөн сэтгэлтэйд намайг зэмлэсэн.

	— Ердөө тэр үү.

	— Тийм, бас ээж намайг таны эхнэр байснаас намайг үхчихсэн байхыг харсан нь дээр гэж надад хэлсэн.

	— Үүнийг ээж чинь хэллээ гэж үү?

	— Тэгсэн. Бас таныг өөрийг чинь надтай суухыг өчүүхэн ч бодохгүй байгаа, таныг ердөө уйдсанаасаа л миний хойноос нойтон хамуу шиг наалдаад байгаа, ээж таныг ингэнэ гэж санаагүйгээ, бас тантай байнга уулзаж байх бололцоо надад олгосондоо өөрийгөө буруутан гэдэг ээ... миний хэрсүү ухаанд найдаж байснаа, би ээжийн гайхлыг их төрүүлсэн зэрэг... энэ бүгдийг нэмж хэлсэн. Цааш нь юу ч гэлээ би хэлсэн бүгдийг нь санахгүй байна.

	Наталья энэ бүгдийг нэг л аажим намуухан дуугаар хүүрнэв.

	— Наталья Алексеевна, та ээждээ юу гэж хариулав? гэж Рудин асуув.

	— Би ээжид юу гэж хариулав гэж үү? хэмээн Наталья давтсанаа, — Та одоо яах бодолтой байна? гэв.

	— Бурхан минь! Бурхан минь! Яасан хэцүү юм! Ийм хурдан!.. тийм гэнэтийн цохилт!.. Тэгээд ээж чинь тэгж зэвүү нь хүрээ юу?

	— Тэгсэн, тэгсэн. Ээж таны тухай дуулахыг хүсэхгүй байна.

	— Энэ аймшигтай хэрэг байна! Ямар ч горьдлого алга болох шив дээ!

	— Ямар ч горьдлогогүй.

	— Бид яагаад ийм хувь заяагүй улс гэгч вэ! Энэ муу шившгийн Пандалевский юу!.. Наталья Алексеевна, намайг яах бодолтой байна гэж та надаас асууж байна уу? Миний толгой эргээд би юу ч санахгүй байна... Би ердөө хувь заяагүйгээ ойлгож байна... Таны хэнэггүй байгаад гайхаж байна!..

	— Намайг гайгүй гэж та бодож байна уу? хэмээн Наталья өгүүлэв.

	Рудин далан дээгүүр хөлхөж эхлэв. Наталья түүнээс нүд салгасангүй.

	— Ээж чинь таныг шалгаасангүй юу? гэж Рудин сүүлд нь асуув.

	— Намайг танд сэтгэлтэй юу? гэж надаас асуусан.

	— Тэгээд... Та юу гээ вэ?

	Наталья дуугүй болсноо

	— Би хуураагүй гэв.

	Рудин түүний гараас бариад

	— Чи минь үргэлж юм болгонд ариун шударга, уужим сэтгэлтэй билээ. Аяа, эмэгтэй хүний сэтгэл гэдэг шижир алт юм! Гэвч биднийг сууж болохгүй тухай өөрийн бодлыг ээж чинь тэгж шийдэмгий хэллээ гэж үү?

	— Тэгсэн, шийдэмгий хэлсэн. Ээж таны надтай суухыг бодохгүй байгааг мэдсэн байна билээ гэж би танд хэлсэн шүү дээ.

	— Ээж чинь намайг залийн хөрөнгө гэж бодож байж болох юм! Би юунаас болж ингэж хэлэгдэхэд хүрэв ээ?

	Чингээд Рудин толгойгоо шүүрэн авахад Наталья:

	— Дмитрий Николаич, бид цаг дэмий үрж байна. Би тантай эцсийн удаа уулзаж байгааг харж байна уу. Би усан нүдлэх, гомдол мэдүүлэх гэж энд ирээгүй, намайг уйлахгүй байгааг та хар. Би зөвлөгөө авахаар ирлээ гэв.

	— Наталья Алексеевна, би тан ямар зөвлөгөө өгч чадах байна даа?

	— Ямар зөвлөгөө? Та бол эр хүн, би танд итгэж сурчихжээ. Эцсээ хүртэл би танд итгэх болно. Та ямар санаа бодолтойгоо надад хэлэхгүй юу?

	— Миний санаа бодол уу? Ээж чинь намайг гэрээсээ хөөх биз дээ

	— Магадгүй. Тантай түнжин хагарах нь зүйтэй гэдгээ ээж аль өчигдрийн надад хэлсэн ч байж болох... Гэхдээ та миний асуултад хариулахгүй байна.

	— Ямар асуултад?

	— Бид одоо яавал зүйтэй гэж та бодож байна вэ?

	— Бид яах вэ дээ? Эрхшээлд орох л байна гэж Рудин хэлэв.

	— Эрхшээлд орох гэж Наталья сулхан хэлээд уруул нь хувхай цайв.

	— Хувь заяаныхаа эрхшээлд орохоос өөр яах вэ? Энэ ямар хэцүү бэрхтэй, тэсвэрлэшгүй гэдгийг би сайн мэдэж байна. Гэхдээ Наталья Алексеевна, та өөрөө бод л доо. Би ядуу... харин ажил хийвэл чадна. Энэ үнэн. Хэрэв би чинээлэг хүн байсан сан бол, та танай гэр бүлтэй хүчээр хийсэн цуцлалт, эхийнхээ уур хилэнг тэсвэрлэн давж чадах сан болов уу?.. Наталья Алексеевна, ингэдэггүй хэрэг. Энэ талаар бодох ч хэрэггүй. Бид хамт суух хувь тавилангүй гэдэг нь ил байна. Миний мөрөөдсөн тэр аз жаргал миний тулд биш ээ! хэмээн Рудин хэлэхэд Наталья гэнэт нүүрээ даран уйллаа.

	Рудин түүнд ойртож:

	— Наталья Алексеевна! Хонгор минь! Битгий уйлаач дээ, би гуйя. Намайг битгий тамлаач дээ, тайвшир... гэж омогдонгуй өгүүлэв.

	Наталья толгой өргөж, нулимсны цаанаас нүд нь гялалзан

	— Та намайг тайвшир гэж байх шив дээ. Би таны бодож байгаачлан уйлаагүй... Тэр надад гунигтай биш. Харин танд хууртагдсандаа л гуньж байна... Яаж байна! Би танаас зөвлөгөө авахаар ирж байдаг. Гэтэл удаж түдэлгүй таны анхны үг: эрхшээлийг дагах, эрхшээлд орох! Нөгөө эрх чөлөө, амиа өгөх тухай тайлбарлаад байдгаа ажил хэрэг дээр нь яаж хэрэгжүүлж байгаа нь энэ вэ? гээд дуу нь тасалдав.

	— Байз Наталья Алексеевна, би үгнээсээ татгалзаагүй байна... санаж байна уу... ердөө... гэж эмээж бачимдсан Рудинг эхэлтэл Наталья дахин хүч аван:

	— Намайг тантай сууснаас үхсэн байхыг харсан нь дээр гэж ээжийг хэлэхэд намайг ээждээ юу гэж хариулсан бэ гэж та надаас асууж байв даа. Би ээждээ өөр хүнтэй суусанд орвол удахгүй үхсэн дээр гэж хэлсэн. Тэгэхэд та эрхшээлд орох! гэж байдаг. Ээжийн хэлсэн зөв байх нь ээ. Та ёстой хийх юмаа олж ядахдаа, уйдахдаа надаар тогложээ... гэв.

	— Наталья Алексеевна, танд тангараглая... Танд нотлон хэлье... гэж Рудин дахин давтав.

	Гэвч Наталья түүнийг дуулаагүй ажээ.

	— Та намайг яагаад хорьдоггүй юм бэ? Та яагаад... Эсвэл та саад тотгор байгааг бодсонгүй юу? Энэ тухай ярихад надад ичгэвтэр байна... Гэвч бүх юм зүйл дууссан шүү дээ гэхэд,

	— Наталья Алексеевна, та тайвшрах хэрэгтэй. Ямар арга зарга байдаг юм хоёулаа бодох хэрэгтэй байна гэж Рудин эхэлтэл Наталья яриаг тасалж,

	— Та амь биеэ өгнө гэж байнга ярьдаг байсан. Хэрэв та өнөөдөр, сая надад «Би чамд хайртай, гэхдээ би чамтай сууж чадахгүй. Би ирээдүйг хариуцахгүй, алив нааш нь гараа, миний хойноос яв» гэсэн бол би таны хойноос дагаж, бүхнийг шийдэх сэн. Гэвч ам ажил хоёр хол зөрөөтэй гэдэг үнэн юм. Та уржигдар өдрийн зоог дээр Волынцевын өмнө хулчийж байсан шигээ одоо яг хулчийж байна гэв.

	Рудины царай хувьсхийв. Натальягийн гэнэтийн бахархах сэтгэл түүний гайхлыг төрүүлжээ. Натальягийн сүүлчийн үг биеэ тоодог явдлыг нь дайрчээ.

	— Наталья Алексеевна, та одоо хэтэрхий цухалдаж байна. Та намайг айхтар доромжилж байгаагаа ойлгохгүй байна. Удалгүй надад шударга үнэнийг өгнө гэж би танд найдаж байна. Таны ярьж байгаагаар, надад ямар ч үүрэг хүлээлгээгүй аз жаргалаас яагаад татгалзахад хүрснийг минь та ойлго. Таны амгалан тайван байдал энэ ертөнцөд надад бүхнээс үнэтэй. Хэрэв би ашиглахыг бодсон сон бол хамгийн өөдгүй амьтан байх сан... хэмээн Рудин өгүүлэхэд Наталья яриаг тасалж:

	— Магадгүй, магадгүй, Таны зөв ч байж болио. Би юу ярьж байгаагаа мэдэхгүй байна. Гэхдээ би өдий болтол танд итгэж явсан. Таны хэлсэн үг бүрд итгэж байсан... Хойшдоо хэлсэн үгээ сайн цэгнэж бай. Хоосон бүү ярьж бай. Би хайр сэтгэлтэй гэдгээ танд хэлэхдээ энэ үг ямар утгатай болохыг ойлгож байсаан. Би яахад ч бэлэн байсан... Одоо надад таны сургамжид талархаад салах ёс хийх үлдэж байна гэв.

	— Наталья Алексеевна, болиод өгөөч дээ. Би гуйя. Би таны жигшүүцлийг хүлээхгүй гэдгээ танд тангараглая. Та миний байдлыг ойлгооч дээ. Би таныг бас өөрийгөө хариуцаж байна. Хэрэв би хамгийн үнэнч хайр сэтгэлээр танд дурлаагүй сэн бол, бурхан минь би тэр даруй танд надтай орго гэж хэлэх байсан. Ээж чинь эрт хожид хэзээ боловч өршөөх биз... тэгэхэд... Гэвч хувийн жаргалыг бодохын өмнө... гэснээ Рудин дуугүй болов. Өөдөөс нь эгц ширтсэн Натальягийн харц түүнийг зовоожээ.

	— Дмитрий Николаич, та өөрийгөө үнэнч хүн гэдгээ надад батлахыг оролдож байна. Үүнд би эргэлзэхгүй. Та санаснаа хийж чаддаггүй хүн юм. Гэвч би таны үнэнчийг үнэмшиж мэдэхийн тулд ирлээ гэж үү... гэж Наталья өгүүлэв.

	— Наталья Алексеевна, би ийм юм болно гэж санаагүй.

	— Аа! Та хэзээ үг алдлаа! Тийм дээ, та намайг мэдээгүй учир ийм юм болно гэж санаагүй байх. Бүү санаа зов... Та надад хайр сэтгэлгүй юм байна. Би хэнийг ч залхаахгүй.

	— Би танд сэтгэлтэй! хэмээн Рудин халаглан хэлэв. Наталья цэх болж:

	— Магадгүй юм. Гэвч та надад яаж хайр сэтгэлээ өгч байгаа юм бэ? Дмитрий Николаич, би таны үг бүхнийг санаж байна. Бүрэн дүүрэн адил тэгш эрхгүйгээр хайр сэтгэл үгүй гэж та надад ярьж байснаа санаж байна уу... Та миний хувьд хэтэрхий ахадсан. Та намайг дагуулахгүй... Миний хохь. Танд илүү зохисон ажил өмнө чинь тосож байна. Би энэ өдрийг мартахгүй... Баяртай... гэхэд

	— Наталья Алексеевна, та явах нь уу? Бид ингэж салах гэж үү дээ? гээд Рудин гар сунгахад Наталья зогсов. Түүний гуйж гувшсан дуу хоолой Натальяг эргэлзүүлэх шиг санагдав.

	— Үгүй ээ, сэтгэлд минь ямар нэг сэв тогтсоноо мэдэж байна. Би энд ирж, тантай их яаруу адгуу ярилаа. Бодож үзэх хэрэгтэй. Ингэж болохгүй, болох ч ёсгүй гэж та надад хэлсэн. Бурхан минь, би наашаа ирэхдээ гэр орон, урьд өмнийн бүх юмтайгаа сэтгэлдээ салах ёс гүйцэтгэсэн билээ. Тэгээд юу болов оо? Би энд хэнтэй учрав аа? Хулчгар, аймхай хүнтэй... Намайг гэр оронтойгоо хагацан салж чадахгүй гэж та яаж мэд ээ вэ? «Ээж чинь зөвшөөрөхгүй... Энэ аюултай хэрэг!» Миний танаас сонссон үг ердөө л энэ. Ингэхэд Рудин, та мөн байна уу, биш байна уу? Үгүй ээ! Баяртай, Ай зайлуул! Хэрэв та надад хайр сэтгэлтэй байсан сан бол би түүнийг чинь одоо, энэ агшинд мэдрэх сэн. Үгүй ээ, үгүй, баяртай!.. гэж эцэст нь өгүүлээд Наталья бушуухан эргэж, аль хэдийнээ санаа нь зовнин түүнд дохио өгч байгаа Маша руу гүйн одлоо.

	Рудин Натальягийн хойноос:

	— Би биш, харин та хулчийж байна! гэж хашхирав. Бүсгүй Рудин рүү анхаарал хандуулахыг хэдийнээ ч больж талбай дундуур гэрийн зүг яаравчлав. Тэр унтлагынхаа өрөөнд эсэн мэнд ирсэн авч босго давангуут хүч нь сульдаж ухаан алдан Машагийн гар дээр унав.

	Рудин далан дээр нэлээд удаан зогсож байснаа гэнэт сэрвэсхийгээд алгуурхан алхалсаар зам хүрч цааш яаралгүй явав. Тэр ихэд ичиж гутарчээ. «Ямар вэ? Арван найман насанд!.. Үгүй ээ, би түүнийг мэдээгүй байжээ... Наталья гайхамшигтай эмэгтэй. Дур зоригийн ямар их хүч вэ!.. Түүний зөв өө, миний ойлгож байсан шиг тийм хайр сэтгэл түүнд үгүй байжээ. Мэдэв үү? ...Би цаашид хайр сэтгэлийг амсахгүй гэж үү? Ингээд энэ бүх явдал яаж дуусвал зохих байна даа! Түүний өмнө би ямар өрөвдөлтэй, өчүүхэн амьтан болов оо» гэж бодов.

	Жууз тэрэгний өчүүхэн чимээ Рудинг толгойгоо өргөхөд хүргэв. Түүний өөдөөс Лежнев итгэлт хатирчаараа айсуй харагдав. Рудин түүнтэй дуугүйхэн мэхийн ёслоод харван орж ирсэн бодолдоо балмагдан замаас гарч Дарья Михайловнагийн руу хурдан алхлав.

	Лежнев Рудинг зүг буруулахад хүргэж, хойноос нь харан бага зэрэг бодол болсноо морины жолоог гэдрэг залж, урьд шөнө нь хоносон Волынцевын рүү буцан одов. Тэр унтаж байгаа Волынцевыг сэрээхийг чухалчилсангүй, цай хүлээх зуур тагтан дээр сууж мод толгойгоо нэрэв.

	Волынцев есөн цагийн алдад босож, Лежневыг тагтан дээрээ сууж байхыг таниад ихэд гайхаж, түүнийг дуудуулав.

	— Юу бол оо вэ? Чиний харина гэсэн чинь яалаа? гэж Волынцев асуув.

	— Тэгсэн, харих гэсэн. Тэгээд Рудинтэй тааралдаад... Тэр талбай дундуур ганцаар алхалж явна. Их л уруу царайтай байна. Би тэгээд эргээд ирлээ гэв.

	— Чи Рудинтэй тааралдсанаас л буцаад ирэв үү?

	— Өөрөөр хэлбэл, үнэнийг хэлэхэд, миний бие яагаад буцаж ирснээ өөрөө ч мэдэхгүй байна. Чиний тухай санасан учир тэр биз. Чамтай бага зэрэг суумаар санагдлаа. Би харьж амжина аа.

	Волынцев эгдүүтэй жуумалзав.

	— Тийм дээ, намайг санахгүйгээр Рудинийг одоо бодож болохгүй... Хүн гэдэг үү! хэмээн тэр чанга хашхирснаа, — Алив бидэнд цай өгөөч гэв.

	Найзууд цай ууж эхлэв. Лежнев аж ахуйн талаар, цаасаар амбаар бүрэх шинэ аргын тухай ярив... 

	Волынцев суудлаасаа гэнэт босон харайгаад аяга, таваг хангир жингэр дуугартал ширээ шаагаад

	— Үгүй ээ! Надад үүнийг цаашид тэвчих чадал алга! Би энэ ухаантныг дуудна. Тэр намайг буудаг, эсвэл би түүний эрдэмтэй магнайг сумаар мялаахыг бодно гэж Волынцев хашхирав.

	— Чи юу болов, юу болов, өршөөгтүн! Ингэж хашхирч яаж болох вэ? Би соруулаа унагачихлаа... чи юу бол оо вэ? хэмээн Лежнев бувтнав.

	— Омог шар минь хөдөлж байгаа болохоор түүний нэрийг би сэтгэл амар сонсож сууж чадахгүй.

	— Боль, найз минь, Боль! Чи зовооч! Үүнийгээ орхи! Тэгээд түүнийг... гэж Лежнев шалан дээрээс гансаа авангаа хэлэв.

	Волынцев өрөөгөөр хөлхөж:

	— Тэр намайг доромжилсон, даанч дээ! Тэр намайг доромжилсон. Чи өөрөө үүнийг зөвшөөрөх хэрэгтэй. Тэр намайг эргэлзүүлж байсан боловч анхны үед би эзнээ олоогүй юм. Тэгээд ч ийм юм болно гэж хэн санах билээ дээ. Гэлээ ч надтай тоглож болохгүй гэдгийг би түүнд үзүүлнэ ээ... Би тэр золигийн гүн ухаантныг ятуу шиг буудна гэв.

	— Үүгээр чи их хонжино гэж бод оо юу! Би чиний дүүг яриагүй байна. Чиний шунал тачаалд автаж байгаа илт байна... Чиний дүү хүүхнээ бодож байгаа чинь хаа байна! Нөгөө хүний тухайд гэвэл гүн ухаантныг тонгойлгоод чи хэргээ зөвтгөх юм уу!

	Волынцев түшлэгтэй сандал руу суун тусав.

	— Би хаашаа ч хамаагүй зайлна! Тэгэхгүй бол энд уйтгар зовлон, ерөөсөө зүрх сэтгэлийг минь давчдуулж гүйцлээ. Хоргодох байр огтоос олж чадахгүй нь.

	— Зайлна гэнэ ээ... Энэ бол өөр хэрэг. Үүнийг бол би зөвшөөрнө. Харин би чамд юу гэх вэ! гэвэл хамтаараа Кавказ юм уу эсвэл зүгээр Бага орос руу явъя. Пиартан бий хойно. Найз минь, сайхан хэрэг!

	— Тэгээд дүү хүүхнээ хэнтэй орхих вэ?

	— Александра Павловна яагаад бидэнтэй цуг явахгүй гэж? Түүнд бүүр гойд зохино. Түүнийг харж хандахыг би даая. Юугаар ч гачигдах дутагдах юм үгүй болно. Хэрэв хүсвэл орой болгон хандал аяз зохиож, улаачдыг үнэртнээр шүршиж, замаар цэцэг хатгана. Найз минь, чи бид ердөө дахин төрнө гэсэн үг. Тэгж цэнгэх минь. Тарган цатгалан амьтад буцаж ирэхэд ямар ч дурлал биднийг хэлтрүүлэхгүй!

	— Миша, чи дандаа тоглож байх юм!

	— Огтхон ч тоглоогүй, энэ бол чиний толгойд гойд санаа орж иржээ.

	— Үгүй ээ! Шал дэмий! Би түүнтэй үзэлцэнэ, нэгийгээ үзэхийг бодно! гэж Волынцев дахин хашхирав.

	— Бас! Чи дээ, өнөөдөр нэг л хачин байх чинь... 

	Нэг хүн гартаа захиа барьсаар орж ирлээ.

	— Хэнээс вэ? гэж Лежнев асуув.

	— Дмитрий Николаич Рудинээс, Ласунскаягийнхаас хүн авчирч.

	— Рудинээс ээ! Хэнд ирээ вэ? гэж Волынцев лавлав.

	— Танд.

	— Надад уу... алив.

	Волынцев захиаг шүүрэн авч хурдан задлаад уншиж эхлэв. Лежнев анхааралтай ажиглан харвал Волынцевын царайд жигтэй, бараг баярлаж гайхсан байдал тодроод гараа буулгав.

	— Юу гэж вэ? хэмээн Лежневыг асуухад,

	— Унш гэж нам дуугаар хэлээд захиаг түүнд барилаа. Лежнев захиаг авч уншив. Рудин бичсэн нь:

	 

	«Хүндэт ноён Сергей Павлович!

	Би өнөөдөр Дарья Михайловнагийнхаас явлаа. Тэгэхдээ нэгмөсөн явна. Энэ явдал нэн ялангуяа өчигдрийн явдлаас хойш таны гайхлыг төрүүлэх биз. Чухам яагаад би ингэх хэрэгтэй болсноо танд тайлагнаж эс чадъюу. Яагаад ч юм, би явах гэж байгаагаа танд мэдэгдэх хэрэгтэй гэж үзлээ. Та надад дургүйн гадна, намайг гайтай хөөтэй хүн гэж үздэг. Цаг үе намайг цагаатгахын учир би өөрийг цагаатгах бодолгүй билээ. Миний бодлоор, урьдахаас шийдсэн хүнд урьд шийдсэний нь шударга бус явдлыг нотлох нь үр ашиггүй агаад эр хүнд зохимжгүй юм. Хэн намайг ойлгохыг хүсвэл тэр хүн намайг уучилна. Хэн намайг ойлгохыг хүсэхгүй буюу ойлгож эс чадваас түүний буруу намайг хөндөхгүй. Би таныг буруу боджээ. Миний нүдэнд та урьдын адал ариун шударга хүн хэвээр хоцорч байна. Гэвч би таныг өөрийн өсөж өндийсөн тэр орчноосоо дээш тарч чадна гэж санадаг. Би алджээ. Яая гэх вэ? Ямар алдаж үзээгүй юм биш. Би явлаа гэдгээ дахин хэлье. Танд аз жаргалыг ерөөе. Энэ ерөөл маань бүр харамгүй үнэн гэдгийг зөвшөөрөх болтугай. Таныг одоо жаргана гэдэгт би найдаж байна. Магадгүй, та хойдын нэг өдөр миний тухай бодлоо өөрчилж болох юм. Хэзээ нэг цагт уулзаж учрахаа мэдэхгүй байна. Гэлээ ч ямар ч болсон таныг чин үнэнээс хүндэтгэж үлдсэн Д. Р.»

	 

	«P. S. танд өгвөл зохих хоёр зуун рублийг би Т...-ны мужид гэртээ ирэнгүүтээ явуулна. Мөн түүнчлэн Дарья Михайловнагийн дэргэд энэ захианы талаар ярихгүй байхыг танаас гуйя»

	 

	«P. P. S. Бас сүүлчийн хийгээд чухал нэгэн гуйлт гэвэл: Би одоо явж буй учир миний танайд очсоныг Наталья Алексеевнад сануулахгүй биз гэж найдна»

	 

	— За чи юу гэмээр байна? гэж Волынцев Лежневыг захиа дөнгөж уншиж дуусмагц асуув.

	— Юу гэх вэ дээ! Дорнодынхоор: «Аллах, Аллах! гээд гайхан хуруугаа амандаа үмхэхээс дээ, өөр яах вэ дээ. Тэр далд орно... За! Дуртай тийшээ тонилог. Харин хачирхууштай юм юу гэвэл: Энэ захиа бичихийг тэр үүргээ гэж үзэж, үүргийнхээ ёсоор чам дээр ирсэн байна шүү дээ... Энэ ноёд алхах гишгэх бүрдээ гуйлт хүсэлт, үргэлж гуйлт хүсэлт гэж Лежнев мишилзэн: Post Scriptum рүү зааж хэлэв.

	— Тэр ямар өгүүлбэрүүд урсгаж гээч! Намайг ямар нэг хүрээнээс дээш гарахыг хүлээж байж. Үүгээрээ намайг буруу ойлгожээ... Шүлгээс доор ямар утгагүй юм бэ!

	Лежнев юу ч гэсэнгүй дэмий л нүдээрээ инээмсэглэв. Волынцев босож:

	— Би Дарья Михайловнагийнд очмоор байна. Ер нь энэ бүхэн юу гэсэн үг вэ... мэдмээр байна гэв.

	— Өвгөн минь байзна. Тэр тонилог. Чи түүнтэй дахин учрахын хэрэг юу байна аа? Тэр яваг. Өөр чи яалгах гэсэн юм бэ? Хажуулж нүднийхээ хорыг гаргасан чинь дээр. Чи шөнөжингөө цааш нааш хөлбөрөө биз. Одоо чиний хэрэг бүтэх тал руугаа хэлбийж байна.

	— Чи үүнийг юугаар дүгнэж байгаа юм бэ?

	— Зүгээр. Надад тэгж санагдаж байна. Чи дуг хий, би дүү дээр чинь орж жаахан сууя.

	— Би ерөөс унтмааргүй байна. Юу боллоо гэж би унтах юм!.. Надад газраа эргэхээр явсан нь дээр гэж Волынцев дээлийнхээ хормойг сэгсрэн хэлэв.

	— Тэр нь дээр дээ. Найз минь яв, яв, газраа эргэ... 

	Чингээд Лежнев Александра Павловнагийн өрөө рүү явж замдаа түүнийг зочдын өрөөнд байхад нь олж уулзав. Александра Павловна эелдгээр мэндийг нь мэджээ. Эл эмэгтэй Лежневын ирэхэд дандаа баярладаг байлаа. Гэвч царайд нь уйтгар шингэжээ. Рудины өчигдрийн ирсэн нь түүний сэтгэлийг зовоосон байж.

	— Та ах дээрээс ирэв үү! Тэр өнөөдөр ямар байна даа? гэж Александра Павловна Лежневээс асуув.

	— Зүгээр, газраа эргэхээр явсан гэв.

	Александра Павловна дуугүй сууж байснаа нусны алчуурын эмжээр лүү анхааралтайяа харж:

	— Та мэдвэл хэлэхгүй юу, яах гэж... гэтэл,

	— Рудин ирсэн юм гэж үү? хэмээн Лежнев тосон аваад, — Түүний салах ёс гүйцэтгэхээр ирснийг би мэдэж байна гэв.

	Александра Павловна толгой өргөөд

	— Юу салах ёс?

	— Өө, та дуулаагүй гэж үү? Рудин Дарья Михайловнагийнхаас явж байгаа юм.

	— Явж байгаа?

	— Явах явахдаа бүр нэгмөсөн явна гэж тэр ярьж байна билээ.

	— Өө өршөөгтүн! Тэр бүх явдлын дараа түүнийг чинь яаж ойлгох байна аа.

	— Харин энэ бол өөр хэрэг! Үүнийг ойлгож болохгүй. Гэхдээ тэр хэрэг бол тийм л юм байгаа юм. Тэдний тэнд ямар нэг юм болсон байх учиртай. Хөвчийг нь хэт чангалснаас тэр нь тасрахгүй юу даа.

	— Микайло Михайлыч! Би юу ч ойлгохгүй байна. Миний санахад та надаар тохуурхаад байх шиг байна гэж Александра Павловна өгүүлэв.

	— За үгүй дээ, чи минь... Тэр явна, түүгээр ч барахгүй энэ тухайгаа өөрийн таних хүмүүст бичгээр мэдэгдэж байна. Хэрэв мэдмээр бол, тэр явдлыг зарим талаас нь авч үзвэл гол нуруу алдаагүй бололтой. Харин явах нь танай ах бид хоёрын сэдэж эхэлсэн нэгэн гайхалтай үйл явдлыг хийж гүйцэтгэхэд саад боллоо.

	— Юу вэ? Ямар үйл явдал!

	— Юу гэвэл, зугаацаж цэнгэхийн тулд жуулчилж явъя, тэгээд таныг авч явна гэж би ахад чинь зөвлөсөн юм. Таныг харж хандах ажлыг би хувьдаа авсан байсан... 

	— Ямар сайн хэрэг вэ! Таны намайг яаж харж хандахыг чинь би төсөөлж байна. Та намайг харангадаах байх даа гэж Александра Павловна хэлэхэд

	— Александра Павловна, та намайг мэдэхгүй болоод ингэж ярьж байна. Та намайг бүр нэг мануухай, зүгээр нэг хад чулуу шиг санаж байна. Миний уургын морь шиг уян хатан, өдрийг өвдөг дээрээ өнгөрөөх чадвартай гэдэг танд тодорхой болов уу? гэв.

	— Үүнийг чинь харин би үзэх сэн! гэхэд Лежнев гэнэт босож:

	— Александра Павловна, та надтай суулаа л бол энэ бүхнийг үзэх болно доо гэхэд Александра Павловна чавга шиг улайж

	— Михайло Михайлыч, та юу гэгчээ хэлэх чинь энэ вэ? гэж зовонгуйрхан өчив.

	— Миний хэлсэн энэ зүйл аль дивангарын аман дээр олон удаа гарч ирсэн юм. Сүүлдээ би үг алдаж орхилоо. Та өөрийнхөөрөө л бол. Харин таныг зовоохгүйн тулд би одоо гаръя. Хэрэв та миний эхнэр болохыг хүсвэл... Би холдъё, хэрэв та эвгүйцэхгүй бол намайг ердөө дуудуулчхаарай: Би аяндаа ойлгоно гэж Лежнев өгүүлэв.

	Александра Павловна Лежневыг зогсоох гэсэн авч тэр шалмагхан гарч цэцэрлэгийн тийш малгайгүй очиж, явган хаалга түшин, ийш тийш ажиглан зогсож байтал, — Михайло Михайлыч хатагтайнд морилогтун. Ороод ирнэ үү гэж байна, таныг гэсэн зарц эмэгтэйн дуу түүний ард дуулдав.

	Михайло Михайлыч эргэж, зарц эмэгтэйн толгойг хоёр гардан түүний гайхлыг төрүүлэн, духан дээр нь үнсээд Александра Павловна руу явжээ.

	
XI

	Рудин Лежневтэй уулзсан тэр даруйгаа гэртээ эгэн ирж, өрөөгөө түгжээд Волынцев, Наталья хоёрт нэг нэг захиа бичжээ. (Волынцевт бичсэн захиа уншигч авгай нарт хэдийнээ тодорхой бөлгөө) Тэр хоёр дахь захиа дээр ихэд удаан сууж, баахан юм дахин дахин бичиж цоохорлосноо захианы нимгэн цаасан дээр нямбайлан хуулж бичээд түүнийгээ аль болохоор жижиг нугалж, хармаандаа хийв. Уйтгарт байдал царайд нь тодорсон сайх Рудин өрөөгөөрөө хойш урагш хэдэнтээ хөлхсөнөө цонхны өмнөх сандал дээр шанаагаа тулан суув. Сормуусыг нь даган нулимс алгуурхнаа гарав... Босож, бүх товчоо товчлоод хүн дуудаж, өөртэй нь уулзаж болох эсэхийг асуулгахаар Дарья Михайловна руу явуулав.

	Мөнөөх хүн удаж түдэлгүй эгэн ирж, Дарья Михайловна түүнийг ир хэмээн зарлиг болгосныг илтгэхэд Рудин очихоор явлаа.

	Дарья Михайловна түүнийг өрөөндөө хоёр сарын тэртэй, анх хүлээж авсан шигээ угтжээ. Гэвч тэр эмэгтэй ганцаар байсангүй, тэнд даруу төлөв, жавхаалаг, цэвэр хийгээд уярамтгай Пандалевский хэзээний сууж байв.

	Дарья Михайловна Рудинг эелдэг ялдмаар угтан авахад, Рудин ч түүнд эелдгээр мэхэсхийв. Гэвч инээмсэглэж буй тэр хоёрын царайг нэлээд туршлага бүхий хэн ч атугай анх харахад, тэдний хооронд, хэдийгээр, илрээгүй ч, ямар нэг эвгүй юм болж дээ гэж ойлгохоор байлаа, Рудин Дарья Михайловнаг өөртөө уурлана гэдгийг мэдэж байв. Дарья Михайловна хамаг юм түүнд хэдийнээ тодорхой хэмээн хардаж байв.

	Пандалевскийн айлтгал Дарья Михайловнагийн урмыг ихэд хугалсан учир түүний ихэс дээдсийн омог цухалзаж байв. Хөрөнгө чинээ, цол хэргэмгүй, одоохондоо үл мэдэгдэх Рудин хэмээгч хүн түүний охин-Дарья Михайловна Ласунскаягийн охинтой болзохыг зүрхэлжээ!!

	— За яах вэ, түүнийг ухаантай, суут хүн гэж бодъё! Энэ юу харуулж байна вэ? Үүний дараа хэн дуртай нь манайд хүргэн болохыг горилох биш үү? гэж Дарья Михайловнаг өгүүлэхэд Пандалевский тосон авч:

	— Би өөрийн нүдэнд төдийлөн итгээгүй юм. Байр сууриа мэдэхгүй байна аа гэдэг, би гайхаж байна гэв.

	Дарья Михайловнагийн сэтгэл ихэд догдлоход Натальяд бас хувь нь хүртэв.

	Рудинг дээш суухыг гуйв. Рудин суух суухдаа бараг гэрийн эзэн, хэзээ язааны Рудин бишээр барахгүй, сайн танил ч биш, харин зочин, гэхдээ ойр дотнын бус зочин шиг суулаа. Энэ бүхэн ганцхан агшинд болжээ... Ус ч гэсэн ингэж хатуу мөс болон хувирдаг ажээ.

	— Дарья Михайловна, би таны зочломтгойд тань талархлаа илэрхийлэхээр тан дээр ирлээ. Би хөдөөгөөс өнөөдөрхөн хэл мэдээ авсны учир өнөөдөр заавал явах хэрэгтэй боллоо хэмээн Рудинг өгүүлэхэд Дарья Михайловна түүнийг ширтэн харав.

	Энэ нөхөр, учрыг тааварлаад надад урьдчилан санууллаа. Тайлбарлах хүнд дарамтаас намайг гэтэлгэж байгаа нь бүр сайн хэрэг. Ухаант хүмүүс мандтугай! гэж Дарья Михайловна дотроо бодоод

	— Нээрээ юу? Энэ чинь яасан эвгүй хэрэг вэ! Гэвч одоо яая гэх вэ? Тантай энэ өвөл Москвад дайралдах байх гэж найдаж байна. Бид өөрсдөө удахгүй эндээс явна гэж чангаар өгүүлэв.

	— Дарья Михайловна надад Москвад байх завшаан олдох эсэхийг мэдэхгүй байна. Хэрэв бэлжвэл танайд очихыг үүргээ гэж үзнэ.

	«Уухай, хашрыг хараач!» Саяхан л энд эзэн аятай заларч байснаа одоо тэр хэлж байгааг нь!» хэмээн Панделевский бодсоноо

	— Та магадгүй, хөдөөгөөс базаахгүй хэл сураг дуулаа юу? гэж ерийн байдлаар асуув.

	— Тийм ээ гэж Рудин тоомсоргүй хариулав.

	— Ургац алдаа юм болов уу? гэхэд

	— Үгүй ээ.. өөр... Дарья Михайловна, би танайд өнгөрүүлсэн цагаа хэзээ ч мартахгүй гэв.

	— Дмитрий Николаич, би ч тантай танилцсаныгаа үргэлжид сэтгэл өег дурсан санаж явах болно... Та хэзээ явах сан бол!

	— Өнөөдөр, өдрийн хоолны дараа

	— Тийм хурдан!.. За аян замдаа сайн яваарай. Гэвч ажил төрөл тань таныг эс саатуулбаас та биднийг энд байхад ирж уулзаж болох юм.

	— Би амжих болов уу даа. Намайг уучлаарай. Би өрөө танд даруй төлж чадахгүй нь. Гэхдээ хөдөөгөө очингуут л... гээд босоход Дарья Михайловна яриаг нь таслан:

	— За боль доо Дмитрий Николаич! Та яасан зовдоггүй юм!.. Ингэхэд хэдэн цаг болж байна гэв.

	Пандалевский хантаазныхаа хармаанаас паалантай алтан цаг гаргаж харснаа, улаан хацраараа хатуу цагаан захаа болгоомжтойхон үрж:

	— Хоёр цаг, гучин гурван минут гэхэд Дарья Михайловна:

	— Хувцаслах болж байна. Баяртай, Дмитрий Николаич! гэв.

	Рудин босов. Дарья Михайловна тэр хоёрын хоорондын эл яриа онцгой шинжтэй болжээ. Жүжигчид ролио тэгж бэлтгэдэг. Гадаад харилцааны ажилтнууд хурал дээр урьдаас тогтоосон өгүүлбэрээр тэгж солилцдог ажээ... 

	Рудин гарав. Тэр одоо ихэс дээдэс өөрсдөдөө хэрэггүй болсон хүнийг хаялгүй, харин үдэшлэгт хэрэглэсэн бээлий, чихрийг нь идсэн цаас, хонжоогүй сугалаа адил зүгээр л гээчихдэгийг туршлагаасаа мэдэж ээ.

	Рудин санд мэнд юмаа янзлан, явах агшныг тэсэж ядан хүлээж байв. Гэрт хурсан бүхэн түүний санааг гадарлан ихэд гайхацгаав. Тэр ч байтугай хүмүүс түүнийг тээнэгэлзэн харна. Басистов эмгэнэлээ нуусангүй. Наталья Рудинээс илэрхий зайлсхийж, түүнтэй харц тулгарахгүйг хичээж байлаа. Гэвч Рудин захиагаа гарт нь атгуулж амжжээ. Дарья Михайловна өдрийн зоог дээр, Москва явахаасаа өмнө түүнтэй дайралдана гэдэгт найдаж байгаагаа бас дахин давтаж хэлэхэд Рудин юу ч хариулсангүй. Пандалевский түүнтэй бусдаас илүү ярьж суув. Рудинд түүнийг дайрч, бадрангуй улаан нүүрийг нь балбамаар нэг бус удаа санагджээ. M-lle Boncourt их ухаантай, анч хөгшин нохой ч заримдаа ажиж болохоор бачтай агаад жигтэй байдлаар Рудин өөд байн байн харж, «Хөөрхий! Чамайг бас ингэдэг байжээ!» гэж амандаа ярих шиг болно.

	Арай гэж зургаан цаг болж Рудины зөөлөн тэргийг авчирч өгсөнд, тэр бүгдтэй яаравчлан салах ёсыг гүйцэтгэв. Сэтгэл нь их л тавгүй байв. Хөөгдөж туугдсан байртай энэ айлаас ингэж гарна гэж зүүдлээгүй болой. Рудин албаар инээмсэглэж, зүг зүг рүү мэхэлзэн байх тэр нэгэн агшинд... «Яагаад энэ бүхэн ийм болчхов оо! Юундаа яарна вэ? Гэхдээ, нэг төгсгөл бий хойно» хэмээн боджээ. Сүүлчийн удаа Натальяг харвал, харц нь уйтгар хагацлын шинжтэй түүний зүг ширтэн байхыг үзээд сэтгэл нь хөдөлжээ.

	Рудин шатаар шалмагхан бууж, тэргэн дээр үсрэн гарав. Басистов эхний өртөө хүртэл түүнийг үдье гэж хамт суужээ. Хашаанаас гацуур мод тойруулан суулгасан өргөн замд тэрэг дөнгөж гармагц Рудин:

	— Вангийн ордноос гарч ирэхдээ Дон Кихот бараа бологчдоо юу гэж хэлснийг та санаж байна уу? «Эрхэм нөхөр Санчо минь, эрх чөлөө гэдэг бол хүний хамгийн үнэтэй хөрөнгийн нэг ээ. Хэнд тэнгэр хангай хэрчим талх бэлэглэнэ вэ, хэнд түүний төлөө өрөөл бусдад ачийг нь хариулах хэрэггүй байна вэ тэр хүн аз жаргалтай» гэж тэр ярьдаг. Тэр үед Дон Кихотын санаж байсныг би одоо санаж байна... Өгөөмөр сэтгэлт Басистов минь, хэзээ нэг цагт энэ бодлыг бурхан чамд амсуулаг! гэв.

	Басистов Рудины гарыг атган, үнэнч залуугийн зүрх уярсан цээжинд нь хүчтэй цохилов. Рудин хүний эрхэм чанар, жинхэнэ эрх чөлөөний ач холбогдлын тухай өртөө хүртэл ярив. Ярихдаа чин сэтгэлээс, шударга үнэнээр ярьж явлаа. Хагацан салах агшин болоход Басистов тэсэж чадалгүй ухасхийн Рудины хүзүүгээр тэврээд цурхиран уйлав. Рудины нулимс ч урсав. Гэхдээ Басисовтай салж хагацаж байгаадаа уйлсан юм биш байжээ. Харин түүний нулимс бие тоосны нулимс байв.

	Наталья өрөөндөө орж Рудины захиаг уншив.

	 

	«Хайрт Наталья Алексеевна, би явахаар шийдлээ. Надад өөр зам алга аа. Намайг холд гэж надад тодорхой хэлээгүй ч би явахаар шийдлээ. Намайг явснаар бүх учрыг ойлголцохгүй явдал зогсох биз. Намайг өрөвдөх хүн гараа гэж үү. Юу ч хүлээх билээ дээ? Юм бүхэн тийм хойно. Гэвч юуны тулд танд бичих бил ээ?

	Тантай үүрд хагацаж байгаа бөгөөд танд өөрийн тухай дурсгал үлдээх нь миний санан явах дурсгалаас долоон дор боловч чухам юуны тулд би танд бичиж сууна вэ. Би ганц өөрөөсөө гадна хэнийг ч болов цагаатгах буруутгах гээгүй. Би бололцооныхоо хэрээр учраа тайлбарлахыг хүсэж байна... Сүүлийн өдрүүдэд болсон явдал тийм санамсаргүй, тийм гэнэтийн зүйл боллоо...

	Өнөөдрийн болзоо надад санууштай сургамж болог. Тийм ээ, таны зөв. Би таныг мэдээгүй байжээ. Харин би таныг мэддэг гэж бодож байсан юм! Миний бие амьдралынхаа туршид зүсэн зүйлийн хүмүүстэй танилцаж, олон эмэгтэйчүүд, бүсгүйчүүдтэй ойртож байсан билээ. Гэвч би тантай учрахдаа анх удаагаа үнэнч шударга онгон сэтгэлтэй золгосон юм. Энэ явдалд би дасаагүй агаад таныг үнэлж чадсангүй. Бидний танилцсан анхны өдрөөс эхлэн танд татагдсанаа ойлгосон юм. Үүнийг та ажиглаж мэдсээн. Урсан өнгөрөх цагийг тантай өнгөрүүлсэн авч таныг би таньсангүй. Таныг таних гэж цөхөж ядсан. Бас танд дурласнаа ойлгосон юм! Энэ нүглийн төлөөнөө би одоо шийтгэгдлээ.

	Урьд би нэг бүсгүйд сэтгэлтэй, тэр ч надад хайртай байлаа. Миний түүнд тавьж байсан сэтгэл, түүний надад тавьж байсан сэтгэл шиг төвөгтэй байсан юм. Гэвч учир нь тэр жирийн биш эмэгтэй байлаа. Харин сэтгэл нь юмны далимд гарч ирсэн юм. Үнэн явдал тэр үед надад таалагдаагүй билээ. Би түүнийг таниагүй, харин одоо тэр маань миний өмнө үзэгдэхэд... Би түүнийг сүүлд, бүр дэндүү хожуу ойлгосон... Өнгөрснийг буцааж болох биш дээ. Бидний амьдрал нийлж болох л байсан. Гэхдээ хэзээ ч нийлэхгүй. Ийм хайр сэтгэлд авьяастай эсэхээ би өөрөө мэдээгүй хойно, санаархсан сэтгэлээр бус жинхэнэ хайр сэтгэлээр танд дурласнаа яахан баталж чадах билээ!

	Байгаль надад их юм заяасан гэдгийг би мэдэж байгаа бөгөөд хуурамч ичингүйрлээс болж, ялангуяа одоо, ийм зовуурьтай хийгээд миний хувьд ийм ичгүүртэй агшинд таны өмнө даруу зан гаргахыг больё. Тийм ээ, байгаль надад ихийг заяасан юм. Гэвч би өөрийн хүч хүрэх юу ч хийлгүй, ямар ч ашиг тустай зүйлийг хойчдоо үлдээлгүй үхнэ. Би ажлынхаа үр дүнг үзэхгүй байгаа учир миний бүх мэдлэг дэмий үрэгдэнэ. Надад нэг юм дутагдаж байна. Надад чухам юу дутагдаж байгааг би өөрөө хэлж чадахгүй байна. Түүнгүйгээр, эмэгтэй хүний сэтгэлийг эзэмдэх шиг, хүмүүсийн сэтгэл зүрхийг хөдөлгөж болохгүй тийм юм л дутагдаж байх шиг байна. Харин ганц ухааныг ноёрхох нь хэврэг ч юм, ашиг ч үгүй юм. Миний хувь заяа жигтэй, бараг инээдтэй юм. Учир нь би бүх биеэ шамдаж бүрэн дүүрэн дайчилъя гэх нь ээ ч чадахгүй юм даа. Би ямар нэг, тэр ч байтугай өөрөө үл итгэх дэмий юмны төлөөнөө амиа өгснөөр зүйл дуусна. Бурхан минь, гучин таван насанд ямар нэг юм хийх гэж цөхөх ч дээ!..

	Би өөр хэний ч өмнө ингэж хэлээгүй сэн билээ. Үүгээр би нүглээ наманчилж байгаа юм.

	Ингээд өөрийн тухай цэглэе. Би өөр юунд ч хэрэггүй болохоор таны талаар ярьж хэлж, танд хэд гурван зүйлийг зөвлөмөөр надад санагдлаа. Та бол залуу байна. Та хэд ч насаллаа гэсэн сэтгэлийнхээ итгэлийг байнга дагаж, өөрийн ч гэсэн, өрөөл бусдын ч гэсэн ухаанд бүү захирагдагтун. Амьдрал урсан өнгөрөх хүрээ хэдий чинээ хялбар, хэдий чинээ давчуу байх тусмаа дээр гэдэгт итгэ. Хэргийн уг сурвалж амьдралаас шинэ шинэ чиглэлийг эрэлхийлэхэд байгаа бус харин түүний бүх шилжилт тухайн цагтаа болж өнгөрөхөд л байгаа юм. «Хэн залуудаа залуу байсан хүн уцаар овилгогүй...» Гэхдээ энэ зөвлөгөө танд хамаарахаасаа надад арай илүү хамаарна гэдгийг би ойлгож байна.

	Наталья Алексеевна, би буруугаа хүлээе. Надад их хэцүү байна. Би Дарья Михайловнад ойлгуулсан сэтгэлийнхээ мөнхүү харьцаанд өөрийгөө хэзээ ч хуурч байгаагүй. Гэвч би түр зуурын ч гэлээ амар жимэр амьдралыг оллоо хэмээн горилж байлаа... Одоо дахиад энэ ертөнцөөр бядан явах хэрэг гарлаа. Таны яриа, таны дэргэд минь байсан, таны анхааралтай хийгээд ухаалаг харц энэ бүгдийг юу орлох бол доо?.. Би өөрөө буруутай, гэвч хувь заяа биднээр зориуд юм шиг даажигнасан гэдгийг зөвшөөрөгтүн. Долоо хоногийн тэртээ танд хайр сэтгэлтэй болсноо би арай гэж таамаглаж билээ. Уржигдар орой цэцэрлэгт би анх удаагаа танаас сонссон... Гэлээ ч тэр үед таны хэлснийг яах гэж сануулах билээ. Ингээд би өнөөдөр явлаа. Ямар ч горьдлогыг биедээ авалгүй, тантай ярилцсан хахир ярианы дараа шившигтэйгээр явлаа... Би таны өмнө хэчнээн буруутайг та бас мэдэхгүй биз ээ. Ямар нэг тэнэг, илэн далангүй байдал ямар нэг чалчаа явдал надад бий... Гэвч юу гэж үүнийг ярих билээ! Би бүрмөсөн явлаа.

	(Волынцевынд очсоныгоо Рудин энд өгүүлснээ хэсэг зуур бодож тэр хэсгийг дараад Волынцевт бичсэн захиандаа хоёр дахь Post Scrimtum-ыг нэмж бичжээ)

	Таны өнөө өглөө ширүүн инээмсэглэлээр надад хэлсэнчлэн өөрт илүү зохилдсон ажил төрлөө бусдад зориулахаар газар дээр би ганцаар үлдлээ. Ээ халаг! Хэрэв би энэ ажилд үнэхээрийн биеэ зориулж эцэст нь залхуугаа дийлж чадвал даа... Гэвч үгүй биз ээ! Би одоо хүртэл байсан шигээ тэр нэгэн өрөөл дутуу амьтан хэвээр үлдэнэ... Анхны саад гэвэл би ам ярьсаар байгаад таарна. Тантай болсон үйл явдал үүнийг нотоллоо. Би ядаж өөрийн дур сэтгэлийг ирээдүйнхээ хэрэгт, дур авьяасдаа зориулах сан. Гэвч өөрт ноогдсон хариуцлагаасаа би шулуухан айсан билээ. Иймээс ч би танд яг таарахгүй ээ. Таныг орчноос чинь өөрийнхөө төлөө салгаж хөндийрүүлэх тийм хүч чадал надад байхгүй. Гэвч энэ бүхэн сайн тийш хандаж мэдэх юм. Энэ туршилтаас би цагаатан гарч болно.

	Танд төвшин жаргалыг ерөөе. Баяртай! Намайг хааяа нэг дурсан санаж байгаарай. Та миний талаар хойшид дуулах биз гэж найдна

	Рудин» 

	 

	гэжээ.

	Наталья Рудины захиаг өвдөг дээрээ тавьж шал шагайн, хөдлөлгүй удаан суув. Энэ захиа өглөө Рудинтэй салахдаа өөртөө хайр сэтгэлгүй байна гэдгийг Наталья өөрийн эрхгүй хэлж орхисон нь хэчнээн зөв байсныг түүнд бүх боломжит баримт учралаас илүү тодорхой баталж өглөө! Гэвч үүнээс сэтгэл нь уужирсангүй. Тэр хөдлөлгүй суув. Ямар нэг цалгиагүй, харанхуй давлагаа толгойг нь нөмөрч, бие нь хөшиж мэдээ алдран доош орчих шиг түүнд санагджээ. Аливаа хүнд анх удаагийн урам хугарах амаргүй байдаг. Гэвч биеэ хуурахыг боддоггүй, хөнгөмсөг зан хийгээд хэтрүүлэлд харш чин үнэн сэтгэлийн хувьд урам хугарах нь бараг тэсвэрлэшгүй зүйл юм. Наталья, орой зугаалахдаа улайран байгаа тэнгэрийн харанхуй биш, харин гэрэлтэй хаяаны зүг явахыг үргэлж хичээдэг байсан хүүхэд ахуй цагаа дурсан санажээ. Тэгвэл одоо бүсгүйн өмнө амьдрал харанхуйлж тэр нуруугаараа гэрэл өөд ханджээ... 

	Натальягийн нүдэнд нулимс гүйлгэнэв. Нулимс тэр болгон ашигтай байдаггүй буюу. Тэр цээжинд удаанаар хуримтлагдан, сүүлдээ урсан гарч, тэгэхдээ эхлээд бөөн бөөнөөр дараа нь улам хөнгөрч, улам татарч ирэх үест л баярлаж баясмаар агаад тустай байдаг. Уйтгар гунигийн битүү зовлон нулимсаар шийдэгддэг... Гэхдээ хар аяндаа урсах хүйтэн нулимс байдаг. Хүнд хөдөлгөөнгүй дарамтад энэлсэн зовлон нулимсыг зүрхнээс дусал дуслаар шахан гаргадаг. Тийм нулимс баяр баясалгүй агаад сэтгэлийг уужруулдаггүй билээ. Гачигдал тийм нулимсыг гаргадаг бөгөөд түүнийг урсгаагүй хүн аз жаргалгүй байгаагүй юм. Наталья нулимс гэж юу болохыг энэ өдөр мэдэв.

	Хоёр цаг хэртэй өнгөрчээ. Наталья зориг орж босон, нүдээ арчаад, лаа асааж дөлөнд нь Рудины захиаг дуустал нь шатааж үнсийг нь цонхоор гаргаж хаяв. Дараа нь Наталья азаа шодон Пушкины зохиолыг нээж анх өртсөн мөрүүдийг уншвал (тэр түүгээр ингэж дандаа шоддог байв):

	 

	Үзэж өнгөрүүлсэн насны нь сүүдэр

	Үүрд цээжинд нь үлдэх юм... 

	Сонирхон дурлах зүйлээр багасаж 

	Содон дуртгал сэтгэлийг нь шаналгаж 

	Гэмшин санах гиюүрэн бодох нь... 

	 

	гэсэн зүйл байлаа. Наталья хүйтэн инээмсэглэлээр өөрийгөө толинд харж, түр зогсож байснаа толгойгоо үл мэдэг гудайлган зочдын өрөө рүү буув.

	Дарья Михайловна охиноо харангуут өрөөндөө аваачиж дэргэдээ суулгаад эелдгээр хацрыг нь илбэх зуураа түүний нүдийг анхааралтайгаар, бараг сониучирхан харжээ. Уг чанартаа охиноо мэддэггүй байжээ гэдэг санаа анх удаагаа Дарья Михайловнагийн толгойд харван орсон учир түүнд далд тээнэгэлзлийг төрүүлжээ. Охиныхоо Рудинтэй уулзаж байсныг Дарья Михайловна Пандалевскийгаас сонсож уурлаад зогссонгүй бас ч хэрсүү ухаантай Наталья тийм ажлыг яаж шийдэж чадав аа гэдэгт ихэд гайхжээ. Дарья Михайловна Натальяг дуудаж түүнийг загнахыг завдахад, европын эмэгтэйгээс гарахааргүй харин ч нэлээн ярьдаг, эелдэг бус хатуу хариулт, харц, хөдөлгөөний нь шийдмэг байдал Дарья Михайловнаг зовоогоод зогссонгүй бүр ч айлгажээ.

	Рудины гэнэтийн агаад огт үл ойлгогдох явалт түүний зүрх сэтгэлээс том дарамтыг зайлуулжээ. Гэвч багтран унах нулимсыг хүлээж байв... Натальягийн гадаад тайван байдал түүнийг дахин төөрөгдөлд оруулжээ.

	— За үр минь, чи өнөөдөр яаж байна? гэж Дарья Михайловнаг асуухад Наталья өөдөөс нь харав.

	— Тэр өнөөдөр явсан... Чиний нөгөөх юунаас болж тэр тийм хурдан завдсаныг чи мэдэж байна уу? гэхэд,

	— Ээж минь! Хэрэв та өөрөө түүний тухай дурсахгүй бол, та надаас хэзээ ч юу ч олж сонсохгүй гэдгийг би танд андгайлъя хэмээн Наталья намуухнаар өгүүлэв.

	— Миний өмнө буруутай байсан гэдгээ чи ухамсарламаар юм даа?

	— Та надаас хэзээ ч юу ч олж сонсохгүй гэж Наталья доошоо харан давтаж хэлэв.

	Дарья Михайловна инээмсэглэж:

	— Чи хар даа! Би чамд итгэдэг, харин чи уржигдар яаснаа санаж байна уу... За больё. Дуусаад, шийдэгдээд, мартагдсан хойно. Тийм биз дээ. Би чамайг дахин мэдээгүй бол би бүр мухардалд орох байсан. За миний ухаантай охин намайг үнс дээ! гэв.

	Наталья эхийнхээ гарыг уруулдаа аваачихад, ээж нь түүний гудайсан толгойг үнсээд,

	— Миний зөвлөгөөг байнга авч бай. Чи өөрийгөө Ласунская, бас миний охин гэдгийг бүү март. Тэгвэл чи жаргалтай байх болно. За одоо яв гэв.

	Наталья чимээгүйхэн гарахад Дарья Михайловна хойноос нь харан «Охин минь над шиг бас л завхрах нь mais elle aura moins dàbandon30 гэж бодов.

	Дарья Михайловна өнгөрсөн зүйлийн талаар, дивангарын өнгөрсөн юмны талаар гүн бодолд дарагджээ... 

	Дараа нь m-lle Boncourt-ыг дуудуулаад хоёул үүдээ хаагаад удаан суув. Тэгээд түүнийг явуулаад Пандалевскийг дуудуулжээ. Дарья Михайловнад Рудины явсан жинхэнэ шалтгааныг заавал мэдмээр санагджээ. Гэвч Пандалевский түүнийг бүрэн төгс тайвшруулжээ. Энэ нь түүний чадах зүйл байлаа.

	 

	* * *

	 

	Маргааш өдөр нь Волынцев дүү хүүхний хамтаар үдийн зоог дээр иржээ. Дарья Михайловна түүнд үргэлж найрсаг ялдам ханддаг агаад энэ удаа ч гэсэн онцгой эелдгээр хандав. Натальяд тэсэхийн аргагүй хэцүү байлаа. Гэвч Волынцев Натальяг сэтгэлдээ өөрийг нь талархахгүй байхын аргагүй тийм хүндэтгэлтэй байж, тэгж түүнтэй хулчганан ярьж байлаа.

	Өдөр алгуурхан, ихэд уйтгартай өнгөрч, хүмүүс тарахдаа хуучин байдалдаа орсныг мэдэцгээв. Энэ бол их, маш их учиртай бүлгээ.

	Натальягаас бусад нь бүгд хуучин байдалдаа орлоо. Ядарч туйлдсан Наталья сүүлд нь ганцаар үлдээд орондоо арай гэж хүрэн дэр лүүгээ нүүрээрээ унав. Түүнд зовлонтой, дур гутам, жигшүүртэй санагдаж, мөн өөрт нь, хайр сэтгэлд нь уй гашуунд нь ичгэвтэр болж энэ агшинд үхсэн ч гомдолгүй байлаа. Түүнийг ихээхэн зовлонт өдрүүд, нойргүй шөнө, сэтгэлийн зовлон угтсаар байв. Гэвч Наталья бол залуу, түүний хувьд амьдрал нь дөнгөж эхэлж байгаа бөгөөд эрт хожид хэзээ боловч амьдрал нь нэгийг шийднэ. Хүнийг ямар ч зовлон нэрвэлээ гэсэн тэр нь тэр  өдөртөө юм уу их удаж маргааш нь (эвгүйхэн хэлж буйд минь уучлаарай) иднэ. Тэгээд л анхны тайтгарал нь энэ дээ.

	Наталья тарчлан зовж байлаа. Тэр анх удаагаа зовлоо... Гэвч анхны зовлон, анхны дурлал лугаа адил давтагддаггүй юм. Бурхны минь алдар!

	Хоёр жил хэртэй хугацаа өнгөрч, тавдугаар сарын анхны өдрүүд айлчлан байлаа. Александра Павловна байшингийнхаа тагт дээр сууна. Гэхдээ хэдийнээ Липина биш Лежнева болжээ. Михайло Михайлычтай суугаад жил гаруй болсон агаад урьдынхаараа уян налархай хэвээр, гагцхүү сүүлийн үед таргалжээ.

	Цэцэрлэг рүү харсан гишгүүрийн дээрх тагтны өмнө өрлөг эх цагаан баривчтай, цагаан цацаг бүхий малгайтай, улаан хацарт хөвүүнийг тэврэн цааш, нааш явахад Александра Павловна байсхийгээд түүн рүү хараа тавих ажээ. Хүүхэд гонгинож уцаарлахгүй, хуруугаа ихэмсгээр хөхөж, тайвнаар эргэн тойрныг ажиглана. Михайло Михайлычийн хүндтэй хүү гэдэг нь түүнд хэдийнээ илт байсан болой.

	Тагт дээр Александра Павловнагийн дэргэд бидний хуучин танил Пигасов сууна. Тэр бидэнтэй салснаас хойш үсэнд нь мэдэгдэхүйц буурал орж, нуруу нь бөгтийж, турж эцсэн хийгээд үүдэн шүдний нь нэг унасан учир ярихдаа исгэрнэ. Исгэрэх нь түүний яриаг улам илүү ёжтой болгожээ. Жил ирэх тутам түүний хорон үг хорогдсонгүй, гагцхүү мохоо, бас өмнөхөө байнга давтдаг болжээ.

	Михайло Михайлыч гэртээ байсангүй. Түүнийг цайнд хүлээж байв. Нар хэдийнээ шингэжээ. Нар жаргасан тэр зүгт алтан шаргал зурвас гэгээ тэнгэрийн хаяа дагуу зурайна. Эсрэг талд нь тийм зурвас хоёр байх агаад түүний доод талынх нь цэнхэр, нөгөө дээд талынх нь улаан хөх өнгөтэй ажээ. Сэмжин үүл огторгуйн мандалд атираатна. Энэ бүхэн тэнгэр сайхан болохыг илтгэнэ.

	Пигасов гэнэт инээмсэглэсэнд

	— Африкан Семеныч, та юунд инээгээ вэ? гэж Александра Павловна асуув.

	— Зүгээр... Өчигдөр нэг нөхөр эхнэртээ юм хэлэхэд, цаадах нь «Бүү исгэр...» гээд чалчиж орхижээ. Энэ надад тун аятайхан санагдлаа. Бүү исгэр! Угтаа эмэгтэй хүн юу ч тунгаан бодож чадах билээ дээ? Би дэргэдээ байгаа хүмүүсийн талаар хэзээ ч ярьдаггүй, та ч мэдэж байгаа. Манай хөгшчүүл биднээс ухаантай байжээ. Тэдний үлгэрт гоо бүсгүй гэгээвч дороо, магнайдаа тэмдэгтэй суугаад, өөрөө таг дуугүй байдаг. Энэ бол сайн хэрэг. Та нар бод л доо, уржигдар манай даамал эмэгтэй гар буугаар миний дух руу буудсанаас өөрцгүй юм болсон. Миний хандлага түүнд таашаагдахгүй байна гэнэ! Хандлага шүү! За тэгээд хэрэв байгалийн ямар нэг хишиг ивээлээр тэр гэнэт хөл хэрэглэдэггүй болчихвол өөрт нь ч өрөөл бусдад ч гэсэн дээр байх сан аа даа?

	— Африкан Семеныч, та бас л нөгөө хөөрхий биднийгээ дайрсаар байна уу... Энэ чинь нэг талдаа үйл лай, тийм үү. Би таныг өрөвдөх юм.

	— Үйл лай? Та юу ярих гэж байна! Нэгд, миний бодлоор ертөнцөд ердөө гуравхан лай байдаг. Үүнд: хүйтэн өрөөнд өвөл суух, зун давчуу гутал өмсөх, бас бясааны хор цацаж үл болох нялхас гонгиносон өрөөнд хоног төөрүүлэх хоёрт гэвэл: намайг өршөөгтүн, би одоо бүр хонь шиг номхон болсон. Надаас үлгэр авбал ав л даа! Би өөрийн биеийг яаж журамтай авч явааг хар даа.

	— Таныг биеэ сайн авч яваад чинь хэлэх юм алга! Өчигдөр Елена Антоновна таны талаар надад гомдол мэдүүлснээс цаашгүй.

	— Яана гэнэ ээ! Тэр бас юугаа яриадах аа вэ, би мэдэж болох сон болов уу?

	— Таныг бүх л өглөөжингөө түүний асуулт бүрд ердөө «юу? юу?» гээд л бүр гонгиносон дуугаар хариулж байсан гэж надад ярьсан.

	Пигасов инээмсэглэж

	— Энэ бол харин сайн санаа шүү, тийм биз дээ, Александра Павловна аа?

	— Гайхалтай санаа! Африкан Семеныч, эмэгтэй хүнтэй тэгж эелдэг биш байж болох уу даа?

	— Яаж? Таны бодлоор, Елена Антоновна эмэгтэй хүн мөн үү?

	— Таны бодлоор юу юм бэ?

	— Ерөөсөө хэнгэрэг. Цохиураар дэлддэг жирийн л хэнгэрэг.

	— Өө, мартсан танд баяр хүргэж болно гэж хэлэлцэх юм, тийм үү? хэмээн Александра Павловна яриаг өөрчлөх бодолтой түүний үгийг таслав.

	— Юунд нь?

	— Зарга заалхай чинь дууссанд. Глиновын нуга таных болоо биз... 

	— Тийм ээ, минийх болсон хэмээн Пигасов баргар царайлан өгүүлэв.

	— Та түүнийг хэдэн жил хөөцөлдөж олж авчхаад, харин одоо нэг л тавгүй харагдах шиг.

	Александра Павловна, танд хэлэхэд хэтэрхий хожуу ирсэн аз жаргалаас илүү муу, тэгээд гомдолтой юм гэж байдаггүй байх, Аз жаргал тэртэй тэргүй таныг өег болгож чадахгүй. Харин ч таны эрх, эрхэм дээд эрх хасагдана. Хувь заяагаа хараах зүхэх болно. Ер нь, хатагтай минь, хожуу ирсэн жаргал гэдэг харуусаж гомдохоор зүйл юм хэмээн Пигасов алгуурхнаа өгүүлсэнд Александра Павловна ердөө л гайхан мөрөө хавчаад

	— Өрлөг эх ээ, Миша унтах цаг нь болж байгаа байх, алив нааш нь өгөөч хэмээн өгүүлэв.

	Александра Павловна хүүгээ авч, Пигасов бувтнан тагтны нөгөө булан руу очив.

	Хол биш цэцэрлэг дагуу өнгөрөх замаар Михайло-Михайлыч уралдааны сүйхтэйгээр гэнэт гарч ирэв. Хөллөгөө морины нь өмнө нэг нь шар, нөгөө нь бор хоёр том хоточ нохой гүйж яваа харагдав. Лежнев тэднийг саявтар авчирсан бөгөөд хоорондоо зогсоо зайгүй хэмлэлцэх боловч хагацашгүй ижил дасал болжээ. Тэдний өмнөөс хөгшин хав хаалгаар гарч ам нээж хуцах гэснээ эвшээгээд сүүл хөдөлгөн эрхэлсээр буцав.

	— Хэнийг би авч явааг хар даа, Саша гэж Лежнев эхнэртээ холоос хашхирав.

	Александра Павловна нөхрийнхөө ард сууж яваа хүнийг шууд таньсангүй, тээнэгэлзсэнээ:

	— Аа! Ноён Басистов! гэж хэзээ хойно дуу алдав.

	— Энэ нөхөр, энэ нөхөр ямар сайхан мэдээ авчирсан гээч, жаахан байзнаарай, одоохон мэднэ гэж Лежнев өгүүлээд хашаанд оров.

	Хэсэг зуур болсны хойно Басистовын хамт тагтан дээр гараад

	— Ура! Серёжа гэрлэх гэнэ! хэмээн Лежнев хашхираад эхнэрээ тэврэв.

	— Хэнтэй? гэж Александра Павловна догдлон асуув.

	— Мэдээж, Натальятай... Басистов энэ мэдээг Москвагаас авчирчээ. Бас чамд захиа байна... Миша минь дуулж байна уу?

	Ах чинь гэрлэнэ! Хөдлөхгүй байгааг нь дээ! Ердөө нүдээ анивчаад! гэж Лежнев хүүгээ гар дээрээ аваад өгүүлэхэд,

	— Эд унтах гээд байгаа юм хэмээн өрлөг эх хэлэв.

	— Дарья Михайловнагийн даалгавраар эдлэн газрын тооцоо шалгахаар би өнөөдөр Москвагаас ирлээ. Май энэ захиаг гээд Басистов Александра Павловнад ойртон захиаг нь өгөв.

	Александра Павловна ахынхаа захиаг яаравчлан задалбал хэдхэн мөр юм байлаа. Волынцев дүүдээ Натальяд санаа бодлоо илчилж, түүний болон Дарья Михайловнагийн зөвшөөрлийг авснаа баяр болгон мэдэгдээд, хойшид захиа их бичихээ амлаж, захиагаараа дамжуулан бүгдийг тэвэрч үнсжээ. Ер нь сэтгэлийн ямар нэг догдлолтойгоор бичсэн нь илт байв.

	Басистовыг суулгаж цай өгөв. Түүнд янз бүрийн асуулт дараа дараагаар тавьж авчирсан мэдээ нь бүгдийг, Пигасовыг хүртэл баярлуулжээ.

	Энэ хооронд Лежнев:

	— Ноён Корчагин гэж нэг хүний тухай цуу бидэнд дуулдсан юм. Энэ ч дэмий л юм байгаа биз дээ? гэв.

	(Корчагин бол цагтаа цалгиж явсан дээд нийгмийн, ихээхэн ярвагар ихэмсэг хүн юм. Тэр жинхэнэ хүн биш, харин нийтийн захиалгаар босгосон өвөрмөц хөшөө адил биеэ ер бишийн сүрлэгээр авч явдаг ажээ)

	— Үгүй ээ, тийм ч дэмий юм биш. Дарья Михайловна түүнийг ихэд таалдаг байсан. Харин Наталья Алексеевна түүний тухай дуулахыг ч хүсдэггүй юм гэж Басистов инээмсэглэн хэлэхэд Пигасов өлгөн авч:

	— Өршөөгтүн! Би түүнийг мэднэ. Тэр хэтэрхий тэнэг амьтан, дуу шуутай мануухай... Өршөөгтүн! Хэрэв бүх хүмүүс түүнтэй адилхан байх юм бол амьдрахын тулд их мөнгө орох хэрэгтэй болно... гэв.

	— Тийм ч байж болох, гэхдээ тэр энэ ертөнцөд сүүл барьдагчуудын нэг биш ээ хэмээн Басистов өгүүлэв.

	— За, яалаа ч нэг үг! Тааллаараа болог! Би ахын төлөө их баяртай байна!.. Наталья ч хөгжил, баясалтай байгаа биз дээ? гэж Александра Павловна асуухад

	— Өө тийм. Хуучин шигээ тайван та түүнийг юу эс андах вэ дээ, сэтгэл хангалуун л байх шиг билээ гэв.

	Энэ орой хөгжил, хавтай яриагаар өнгөрч, оройн зоогоо зооглоцгоов.

	— Ингэхэд, Рудин хаа явааг мэдэх үү? гэж Лежнев Басистовт усан үзмийн дарс хундагалангуут асуув.

	— Одоо чухам мэдэхгүй байна. Өнгөрсөн өвөл Москвад богино хугацаагаар ирээд, дараа нь нэг айлтай Симбирск явсан. Бид нэг хэсэг харилцаатай байсан сан. Сүүлчийнхээ захианд Симбирскээс явлаа гэсэн байсан. Чухам хаашаа явахаа хэлээгүй. Түүнээс хойш сураг чимээ олж сонсоогүй байна гэхэд Пигасов тосон авч

	— Алга болохгүй ээ! Нэг газар суучихсан номлож байгаа. Алмайран сонсох, мөнгө зээлүүлэх хоёр гурван өөрийн талынхныг байнга олно. Харж л байгаарай, тэр Царевококшайскад юм уу эсвэл Чухломд, хаа нэг газар түүнийг ертөнцөд хосгүй суут хүн гэж бодох, хиймэл үстэй, бүр хөгшин авгайн гар дээр таалал болсноор хамаг юм дуусах вий дээ гэв.

	— Та түүнийг дэндүү ширүүн үнэлж байна, хэмээн Басистов нам дуугаар дургүйцсэн байртай өгүүлэв.

	— Огтхон ч тийм биш! Ёстой үнэн, миний бодлоор, тэр долигонохоос өөр юм ерөөс байхгүй. Би танд хэлэхээ мартчихаж гээд Пигасов Лежневт хандаж, — Би Рудинтэй цуг хилийн чанадад явж байсан тэр Терлаховтай танилцсан юм. Аа яа, яа! Аа яа, яа! Рудины тухай надад юу гэж ярьсныг та төсөөлж чадахгүй, зүгээр элэг хөшмөөр юм! Рудины бүх найз нөхөд, түүнийг дагалдагчид цаашдаа дайсан нь болцгоох л гайхалтай байна гэхэд

	— Тийм нөхдийн тооноос намайг хасахыг гуйя! хэмээн Басистов хоосон яриаг таслав.

	— Харин та бол өөр хэрэг! Таны талаар хэлэх юм алга гэхэд нь

	— Терлахов танд юу гэж ярь аа вэ? гэж Александра Павловна асуув.

	— Их л юм ярьж байсан. Бүгдийг санах юм биш. Харин хамгийн дөмөг нь нэг ийм хөгийн юм Рудинтэй тохиолджээ. Зогсолтгүй хөгжсөөр (Ийм ноёд байнга хөгжиж цэнгэж, бусад нь жишээлэхэд зүгээр унтаж идэж байдаг. Тэд унтаж идэх хөгжлийн үедээ яваа улс. Тийм үү, ноён Басистов? гэхэд Басистов юу ч дуугарсангүй). Тэгж Рудин байнга хөгжсөөр гүн ухааны замаар өөртөө дурлуулах хэрэгтэй гэдэг дүгнэлтэд хүрчээ. Тэр тийм гайхалтай дүгнэлтэд тохирох юмыг хайж эхэлжээ. Фортуна түүнд тааламжтай байж. Рудин нэг их сайн үйлчин франц эмэгтэйтэй танилцсан юм санжээ. Энэ явдал германы нэг хот, Рейнд болжээ. Рудин түүн рүү ирж очиж, янз бүрийн ном зөөж, байгалийн тухай, Гегелийн тухай ярьж эхэлжээ. Үйлчин эмэгтэйн байдлыг төсөөлж байна уу? Тэр эмэгтэй түүнийг одон орныг судлагч гэж ойлгож байж. Гэвч та нар мэдэж байгаа, Рудин ерөнхийдөө зүгээр, тэгээд гадаадын орос хүн болохоор аятай таатай санагдахгүй юу даа. Сүүлдээ Рудин болзож, болзох болзохдоо их сонин, гол дээрх завин дээр болзож, мөнөөх эмэгтэй ч зөвшөөрч аль олигтой гэснийгээ өмсөөд түүнтэй хоёр цаг хэртэй зугаалжээ. Энэ үед Рудинг яасан гэж та нар бодно! Эмэгтэйн толгойг илж, бодол болон тэнгэр өөд ширтэж, түүнд эцэг ёсны энхрий наалинхай сэтгэлтэйгээ хэдэн удаа давтжээ. Франц эмэгтэй хачин ууртай гэртээ ирж, хожим нь тэр эмэгтэй энэ бүхнийгээ Терлаховт ярьжээ. За ямар ноён байж вэ дээ! гээд Пигасов инээв.

	— Та бол хуучны ичгүүр сонжуургүй амьтан! Рудинийг харааж зүхдэг хүмүүс ч гэсэн түүний тухай ямар ч муу юм хэлж чадахгүй гэдэгт би бүр ч итгэж байна гэж Александра Павловна гомдонгуй өгүүлэхэд

	— Ямар ч муу юм аа? Өршөөгтүн! Тэгвэл түүний хүний юмаар байнга хүүдгэнэж, зээлж байдгийг... Михайл Михайлыч! Тэр танаас бас л зээлээ биз дээ? гэв.

	Лежневын царай төв байдалтай болж, 

	— Африкан Семеныч, аан гэж бай! Би сүүлийн үед Рудинд гойд талархаагүй, харин ч түүнийг байнга зэмлэж байсныг манай эхнэр ч мэднэ. Энэ бүхэнтэй уялдуулж (Лежнев хундагануудад шампан архи дүүргэв) би юу гэх гэж байна гэвэл, бид сая манай эрхэм хүндэт ах, түүний сүйт хүүхний эрүүл мэндийн төлөө ууцгаалаа. Одоо Дмитрий Рудины эрүүл мэндийн төлөө ууя! гэхэд Александра Павловна, Пигасов хоёр Лежневыг гайхан харж, Басистов ихэд догдолж, баярласандаа царай нь улайж, нүдээ бүлтийлгэв.

	Лежнев цааш нь:

	— Би түүнийг сайн мэднэ. Доголтой талууд нь надад маш тодорхой байна. Тэгэх тусмаа тэр талууд нь гаднаа байгаа юм. Рудин өөрөө бага хүн биш гэхэд

	— Рудин бол суут хүн! гэж Басистов тосон авсанд Лежнев:

	— Суут чанар түүнд байж болох юм. Харин хүний хувьд... Энүүхэндээ гэхэд, хүний хувьд таарууханд л түүний бүх гай байгаа юм... Гэвч мөн чанар үүнд байгаа юм биш. Түүнд сайн, ховор юм байсныг нь ярихыг хүсэж байна. Та нар над шиг томоотой хүнд итгэгтүн, түүнд урам зориг бий, энэ бол өнөө үед хамгийн үнэтэй чанар. Бид бүгдээрээ тэсвэрлэшгүй хянамгай, юманд хайхрамжгүй, үлбэгэр ноомой болцгоожээ. Бид нойрсож, бид бээрч царцаж орхижээ, харин агшин зуур ч гэсэн биднийг сэрээж бүлээцүүлэх хүнд баярлах байна! Хугацаа боллоо! Би Рудины тухай чамтай нэг удаа ярьж, түүний хүйтэн сэтгэлийг зэмлэж байсныг санаж байна уу, Саша? Тэр үед миний зөв, бас буруу ч байсан. Хүйтэн сэтгэл нь түүний толгойд биш, яс маханд нь байгаа юм. Энэ бол түүний буруу биш. Тэр бол миний хэлснээр жүжигчин ч биш, луйварчин ч биш. Бусдын юмаар амь зуудаг арга бааштай бус, харин хүүхэд шиг амьдрагч... Рудин үнэхээр, ядуурал хоосролын туйлаар нэг газар талийна. Үүний нь төлөө түүнийг нүд үзүүрлэхийн хэрэг юу байна? Түүнд зан авир, гэр орон байхгүйгээс чухамдаа тэр өөрөө юм хийж чадахгүй. Гэлээ ч гэсэн түүнийг ашиг тус авчраагүй, авчрах ч үгүй, мөн түүнийг үг, бүтээх хүч, өөрийн хүслийг биелүүлж чадах чадварыг байгаль Рудинд заяасан шиг мөн тэгж заяасан залуучуудын сэтгэлд ихээхэн зөв бодлыг шингээж чадаагүй гэж хэн хэлж зүйрлэх юм бэ? Тийм ээ, би өөрөө анх удаа энэ бүхнийг биеэрээ амссан... Залуу цагт миний хувьд Рудин ямар байсныг Саша мэдэж байгаа. Рудины үгс хүмүүст нөлөөлж чадахгүй гэж би мөн баталж байсан санагдана. Гэвч би тэр үед одоогийн миний насны, надтай төсөөтэй хүмүүсийн тухай, амьдрал нь хэдийнээ элж эвдэрч яваа хүмүүсийн тухай ярьж байсан юм. Яриан дахь ганц хуурмаг авиа, түүний бүх хөг ая бидний хувьд арилсан. Харин залуу хүнд, сайшаалтай нь, сонсгол төдийлөн сайн бус, төдийлөн танхи бус болно. Хэрэв түүний юу сонссоны нь утга учир өөрт нь сайхан санагдвал, өнгөний хэрэг юу байх вэ? Өнгийг тэр өөрөө өөрөөсөө олно гэв.

	— Зүйтэй, зүйтэй! Яасан үнэн үг вэ! Харин Рудины нөлөөлөх хүртэл юу хамаарах вэ гэвэл, энэ хүн чиний сэтгэлийг хөдөлгөөд зогсоогүй, чамайг байрнаас чинь хөдөлгөж, чамд зогсох зав өгөлгүй, тэр чигээр чинь эргүүлж тойруулж, сэтгэлийг тань оргилуулжээ! гэдэг үнэн болохыг тангараглая хэмээн Басистов халаглан өгүүлэхэд Лежнев Пигасовт хандаж:

	— Та дуулж байна уу? Өөр ямар баталгаа танд хэрэгтэй байна. Та гүн ухааныг дайрч байна. Та гүн ухааны талаар яриад тэгж их жигшихээр үг олохгүй. Би өөрөө гүн ухааныг төдий л хайхардаггүйгээс гадна муу ойлгодог юм. Гэвч бидний гол зовлон гүн ухаанаас болж байгаа юм биш! Гүн ухааны ээдрээтэй нарийн санаа орос хүний дурыг хэзээ ч татахгүй. Энэ талаар Рудинд хэтэрхий их эрүүл санаа бий. Гэвч гүн ухааны нэрийг барьж үнэн байдал, ухамсар луу тэмүүлэх аливаа шударга эрмэлзэл рүү дайрах явдлыг гаргаж болохгүй. Рудины хувь заяагүй байдал түүний Оросыг мэддэггүйд байгаа юм. Энэ бол том үйл, гай мөн. Орос орон бидний аль нэггүйгээр оршиж чадна, харин бидний хэн нь ч орос оронгүйгээр байж чадахгүй. Хэн үүнийг бодвол түүнд зовлон, хэн үнэхээр орос оронгүй явж чадвал түүнд давхар зовлон ирнэ! Эзэнгүйдүүлэх үзэл бол дэмий үг, ертөнцийн иргэн бол ганцаардал, ганцаардлаас ч дор. Ардач чанараас ангид урлаг, үнэн, амьдрал огт үгүй хувирч өөрчлөгдөхгүй сайхан санаа гэж үгүй. Зөвхөн ашиггүй санаа хувирахгүй байж болно. Гэвч дахин хэлэхэд, энэ бол Рудины буруу биш. Энэ бол түүний хувь зохиол, уйтгартай, хэцүү бэрх хувь заяа юм. Түүний нь төлөө бид буруутгахыг больё. Юунаас болж Рудинчүүд гарч ирж байгаагийн учир явдлыг хэрэв бид олохыг хүсвэл маш урт зам туулна. Гэхдээ байгаа сайн юмны нь төлөө бид түүнд талархъя. Энэ бол түүнд шударга бус байснаас дээр. Бид түүнд шударга бус байсаан. Түүнийг шийтгэх нь бидний хэрэг биш, шийтгэх ч хэрэггүй, учир юунд гэвэл, тэр өөрөө өөрийгөө шийтгэгдвэл зохих шийтгэлээсээ илүү хатуугаар шийтгэсэн... Түүний үйл бүх муу муухайг нь зайлуулж ганцхан сайн сайхныг нь түүнд үлдээхийг бурхан мэдэг! Рудины эрүүл мэндийн төлөө ууя! Аз хийморьтой явсан жилүүдийнхээ анд нөхрийн эрүүл мэндийн төлөө ууя, залуу насны төлөө, залуу насны итгэл найдварын төлөө, эрмэлзлийн төлөө, итгэмтгий шударга үнэний төлөө, бидний зүрх хорин насанд булгилсан, үүнээс илүү юм бид амьдралдаа тэртэй тэргүй олж мэдээгүй, олж мэдэх ч үгүй... Энэ бүхний төлөө ууя, тэр сайхан цаг үе чиний төлөө ууя. Рудины эрүүл мэндийн төлөө ууя! гэв.

	Бүгдээрээ Лежневтэй тулгаж, Басистов сэтгэл нь хөдөлснөөс золтой л хундагаа хагалчихсангүй. Тэр хундагатайгаа нэгмөсөн хөнтөрчхөв. Александра Павловна Лежневын гарыг барив.

	— Михайло Михайлыч, би таныг ийм уран үгтэй гэж зүүдэлсэнгүй. Ноён Рудинд ойртож очиж байна. Тэр ч байтугай миний сэтгэлийг хөдөлгөлөө хэмээн Пигасов өгүүлэв.

	— Би огтхон ч уран үгтэй биш гэж Лежнев гомдонгуй хэлээд, харин таны сэтгэлийг хөдөлгөхөд амаргүй байх гэж би бодож байна. Гэвч Рудины талаар цэглэе. Өөр ямар нэг юм ярьцгаая... Юу... Хэн билээ байз... Пандалевский, Дарья Михайловнагийнд байсаар байгаа юу? гэж Басистовт хандаж асуухад

	— Байхгүй хаачих вэ, байсаар байгаа! Дарья Михайловна түүнд ихээхэн ашигтай ажил олж өгсөн дөө гэсэнд Лежнев инээмсэглэж

	— Тэр нөхөр гуйлгачилж үхэхгүй ээ. Үүнийг баталж болно гэв.

	Оройн зоог дуусаж, зочид тарцгаав. Александра Павловна нөхрийн хамт ганцаар үлдээд түүний царай руу инээмсэглэн харж

	— Миша, чи өнөөдөр яасан сүрхий байх юм. Чи хэчнээн ухаалаг, шударга ярив аа! Гэхдээ урьд нь чи Рудинийг... дайрдаг байсан бол, энэ удаа түүнд бага зэрэг буулт хийснээ сана гэж нөхрийнхөө духыг илбэн хэлэв.

	— Хахсан дээр нь бүү гудар, хазайсан дээр нь битгий түлх гэж үг байдаг... Би тэр үед Рудинг чиний толгойг эргүүлэх вий гэхээс айдаг байсан юм.

	— Үгүй ээ, тэр хэтэрхий номчирхуу юм шиг үргэлж надад санагддаг байсан юм. Би түүнээс айж дэргэд нь юу ярихаа мэддэггүй байлаа. Харин Пигасов өнөөдөр түүнийг арай дэндүү муухай басамжилсныг ойлгосон уу? гэж Александра Павловна урьхан сэтгэлээр өгүүлэв.

	— Пигасов уу? Пигасовын тэсэхийг мэдээд би чухамдаа Рудинг чин санаанаасаа өмгөөлсөн юм. Тэр Рудинг долигонуур гэж байна! Миний бодоход, түүний, Пигасовын үүрэг хэдэн арав дахин бага. Зожиг байдалтай, бүгдийг басамжилж байдаг хүн яаж сурвалжтан, баян хүмүүстэй шадар болж чадна аа! Пигасов бүгдийг хорсон зүхэж, гүн ухааныг, эмэгтэйчүүдийг дайрч байна, чи бод л доо, алба хааж байхдаа хахуул авч, өөр яасан ч юм! Энэ бүхэн түүнд байгаа юм гэж Лежнев өгүүлэв.

	— Нээрээ юу? Би тэгдэг гэж огтхон ч санаагүй шүү... гэж Александра Павловна дуун алдаад түр дуугүй болсноо, — Миша би чамаас нэг юм асууя... гэв.

	— Юу вэ?

	— Ах Натальятай суугаад жаргах болов уу? Чи юу гэж бодож байна?

	— Юу гэж хэлмээр юм дээ... Боломж бүхэн байна... Наталья л захирна даа. Чи бид хоёр үүнийг нэгнээсээ нуугаад яах вэ. Тэр ахаас чинь ухаантай. Гэхдээ ах чинь сайн хүн, Натальяг үнэн сэтгэлээсээ хайрлана. Түүнээс илүү яах вэ? Бид хоёр ч бие биеэ хайрлаж, жаргалтай л байна. Тийм биз дээ? гэхэд Александра Павловна инээмсэглэж Михайло Михайлычийн гарыг атгав.

	 

	* * *

	 

	Дээрх бүх ярьсан зүйл Александра Павловнагийн гэрт болж өнгөрсөн яг тэр өдөр Оросын алслагдсан нэг мужид, хөлсний гурвалсан морь хөллөсөн хариугүй муу сийрсэн бүхээгт тэрэг, ид халуунд, их замаар арай чарай өнхөрч явлаа. Дэлбэгчийн суудал дээр уранхай өрмөг дээлтэй, буурал толгойтой хүн хөлөөрөө хөндлөвч модыг жийн суугаад байн байн жолоо дугтарч, ташуур даллан яваа харагдана. Тэрхүү бүхээгт тэргэн дотор саравчтай малгай тавьсан, тоос дарсан хуучин цувтай, өндөр хүн сууж яваа нь Рудин болой. Тэр бээр толгой гудайлган, малгайн саравчийг нүд рүүгээ даржээ. Тэрэгний жигд бус донсолгоо түүнийг зүг бүр тийш нь ганхуулах нь сул юм шиг агаад үүрэглэж буй мэт явснаа арай гэж биеийг цэхлэн

	— Хэдийд бид өртөө хүрэх вэ? хэмээн дэлбэгчээс асуув.

	Дэлбэгч эр жолоогоо улам хүчтэй дугтарч, хүн гуай минь энэ товцог өөд гарвал түүнээс цааш хоёроос хэтрэхгүй мод газар үлдэнэ. Гэхдээ та! бод... Би тэгж бодож байна гээд баруун талын хөллөгөө морийг ташуурдах зуураа нарийхан хоолойгоор дүнгэнэв.

	— Чи тун удаан явж байх шиг байна. Бид бүр өглөө гарсан хэр нь яагаад хүрдэггүй юм. Ядахдаа чи нэг дуу дуулах сан даа гэж Рудин өгүүлэв.

	— Одоо яая гэх вэ дээ! Та өөрөө харж байгаа биз дээ. Морьд өлөн... бас энэ халуун... Бид улаач биш учир дуулж чадахгүй... Хурга, хурга! Хурга минь зам тавь! гэж гэнэт тэр хажуугаар өнгөрч явсан гонжгор хүрэн дээлтэй, майжгий дурсан маахайтай хүнд хандаж хашхирав.

	— Энэ, муу дэлбэгч!.. Москвагийн яс! хэмээн хажуугаар нь өнгөрөгч зогсон зэмлэнгүй янзаар бувтнаад толгой сэгсэрч цааш хазганав.

	— Хаачих нь вэ чи! Ай, муу бачтай нохойг!.. чамайг даа... гэж дэлбэгч жолоогоо дугтарсаар тосон авч хариу өчив.

	Эцэж туйлдсан морьд яв явсаар өртөөний хашаанд арай гэж сажлан хүрэв.

	Рудин тэрэгнээс гарч хөлсөө төлөөд (тэрэгний эзэн мэхэлзсэнгүй, архинд бага мөнгө олдлоо бололтой гэсэн шиг мөнгийг алган дээрээ удаанаар эргүүлж тойруулав) Өртөөний өрөөнд өөрөө чемоданаа барьсаар оров.

	Өөрийн насанд орос нутгаар нэлээн тэнэсэн миний нэг танил, хэрэв өртөөний өрөөний хананд «Кавказад олзлогдсон хүн»-ээс аль нэг үзэгдлийг, эсвэл оросын генералуудыг дүрсэлсэн зураг байвал морьд хурдан олж болно. Хэрэв зураг дээр нэрт тоглогч Жоржа де Жерманы амьдралыг харуулсан бол жуулчлагч хурдан явна гэж горьдохын хэрэггүй. Учир нь: тоглогчийн залуу ахуй цагийн мушгирсан өрвөлөг, задгай цагаан хантааз, дэндүү бариу агаад богино шалбуур түүний бүр өвгөн болсон хойноо дугуй дээвэртэй овоохойд сандал өндөрт далайж хүүгээ алж байгаа улангассан царайг шунан харсаар байгаад таарна гэж хэлж билээ. Рудины орсон өрөөнд «Гучин жил буюу тоглогчийн амьдрал»-аас яг тэр зургууд өлгөөтэй байв. Рудинг хашхирахад нойрмог бошго (ташрамд, нойрмог биш бошгыг үзсэн хүн байдаг болов уу?) орж ирэн, Рудины асуултыг ч хүлээлгүй, унаа байхгүй гэж сулхан дуугаар өгүүлэхэд, Рудин:

	— Миний хаашаа явж байгааг мэдэхгүй байж. Унаа байхгүй гэж та юу хэлж байгаа юм? Би наашаа хөлсний тэргээр ирлээ гэв.

	— Хаашаа явсан ч бидэнд унаа алга. Та хаашаа явж байгаа юм бэ? хэмээн бошго асуув.

	— ...к руу гэхэд

	— Унаа байхгүй гэж давтан өгүүлээд бошго гараад явчхав.

	Рудин сэтгэл дундуур цонх тийш очиж малгайгаа ширээ рүү чулуудав. Тэр их өөрчлөгдөөгүй авч сүүлийн хоёр жил бага зэрэг хувирчээ. Буржгар үсний нь энд тэнд мөнгөн буурал үс гялалзаж, нүд нь сайхан хэвээр боловч гал цог нь буурчээ. Уйтгартай агаад түгшүүрт сэтгэлийн ул мөр болох өчүүхэн жижиг үрчлээнүүд уруул тус газар, хацар, чамархайд нь тодрох ажээ.

	Хувцас нь элэгдэж хуучирсан агаад дотуур хувцас нь хаагуураа ч үл цухуйна. Түүний цэцэглэлтийн үе хараажаар өнгөрч, цэцэрлэгчдийн ярьдгаар үрд явжээ.

	Рудин хананд байгаа бичгийг уншиж, уйдсан жуулчдын илэрхий зугаа цэнгэлийг сонирхоно... Гэнэт хаалга дуугарч бошго орж ирээд

	—  ...ск руу унаа алга, ер нь нэг хэсэгтээ алга, харин ...ов руу буцах унаа байна гэв.

	—  ...ов руу? Өршөөгтүн! Энэ чинь надтай огт зам таарахгүй. Би Пенза руу явж байгаа юм. ...ов чинь Тамбовын чиглэлд байдаг шиг санагдана гэж Рудин хэлэв.

	— Юу? Та тэгвэл Тамбовыг өнгөрөөд ...оваас яаж ийгээд эргэ.

	Рудин бодолхийлж:

	— За яах вэ. Морьдоо хөллүүл, надад аль нь ч адил. Тамбов явъя гэв.

	Удалгүй морьд бэлэн болов. Рудин чемоданаа гаргаж, тэргэн дээр авиран гараад урьдын адил уруу царайлан суув. Түүний бөгтийсөн биед ямар нэг үхээнц дорой агаад уйтгар гунигтай, номхон хүлцэнгүй байдал ил байлаа... хонхны дуу тасалдан жингэнэж, гуравласан морьд зөөлхөн хатирав.

	
ТӨГСГӨЛИЙН ОРОНД

	Он жил өнгөрсөөр л байлаа. Намрын нэг хүйтэн өдөр билээ. Мужийн хот С...-ийн өмнөө барьдаг буурчийн газрын довжоонд замын тэрэг тулж зогсоход, түүнээс төдийлөн өтлөөгүй авч буурьтай гэгдэхээр хэдийнээ таргалсан нэгэн ноёнтон үл мэдэг суниаж, амьсгаадсаар гарч ирэв. Шатаар өгсөж хоёрдугаар давхарт гараад өргөн гудам руу ордог хаалганы тушаа зогсоод хэнийг ч үзэлгүйгээр өндөр дуугаар суух өрөө асуув. Нэг газар хаалга дуугарч намхан хөшгийн цаанаас өндөр нуруутай зарц ухасхийн гарч ирээд гудмын бүрэнхийд толигор нуруу, эргүүлсэн ханцуй нь сүүтгэнэсээр шалмагханаар хажуулдан түрүүлж явав. Явуулын хүн тэр даруй өрөөнд орж шинель, ороолтоо тайлж хаяад, буйдан дээр сууж зангидсан гараараа өвдгөө тулаад, анхандаа нойрмог юм шиг эргэн тойрон харснаа, зарцаа дуудуулав. Зарц уриалгахнаар хөдөлж алга болов. Эл явуулын хүн Лежневээс өөр хэн ч биш болой. Шинэ цэрэг татлага түүнийг хөдөөгөөс С...-д дууджээ.

	Лежневын зарц, буржгар үстэй, улаан хацартай, саарал шинель дээр цэнхэр бүс бүсэлсэн, зөөлөн эсгий гуталтай эр өрөөнд орж ирэв.

	— За хүү минь, бид хүрээд ирлээ. Харин чи дугуй мултарчих вий гэж үргэлж айж байл уу хэмээн Лежнев өгүүлэв.

	— Хүрээд ирлээ! энэ муу дугуй юун овоо салаад ойчсонгүй вэ... гэж зарц дээлийнхээ боссон захын цаанаас инээмсэглэх аядан өчив.

	— Энд хэн ч алга уу? гэх дуу гудамд гарахад Лежнев цочсоноо чих тавин чагнав.

	— Хүүе! Хэн энд байна аа? гэх дуун дахин гарав. Лежнев босож хаалга руу очоод, яаравчлан нээвэл, түүний өмнө хүрэл товчтой, хуучин хилэн сюртуктэй өндөр нуруутай бараг бүх үс нь буурал, бөгтөр хүн зогсож байлаа. Лежнев түүнийг тэр даруй таниад

	— Рудин! гэж сэтгэл нь догдлон дуун алдав.

	Рудин эргэж, нуруугаараа гэрэл рүү хандан зогсож буй Лежневын царайг таньж ядан, түүнийг тээнэгэлзэн харав.

	— Та намайг танихгүй байна уу? гэж Лежневын хэлэхэд,

	— Михайло Михайлыч! гэж дуу алдан гараа сунгаснаа зовсондоо буцаагаад татсанд Лежнев гараас нь яаран шүүрч аваад

	— Над дээр орогтун, орогтун! хэмээн хэлээд түүнийг өрөөндөө аваачив.

	— Та яасан их өөр болоо вэ? гэснээ Лежнев дуугаа аяндаа намсган дуугүй болов.

	— Тэгж ярилцах л юм даа! Он жил гэдэг... Та ч гайгүй байна. Александрагийн... танай гэргийн бие тэнхээ сайн уу? гэж Рудин хараагаа өрөөгөөр хэсүүлэн асуув.

	— Баярлалаа, сайн. Ингэхэд та ямар хувь зохиолоор энд байдаг бил ээ?

	— Би юу? Үүнийг ярихад хугацаа хэрэгтэй. Би хувьдаа наашаа санаандгүй орчихлоо. Нэг танилыгаа эрсэн юм. Гэхдээ би их баяртай байна... 

	— Өдрийн зоог хаана зооглох вэ?

	— Би юу? Мэдэхгүй байна. Хаа юм, нэг гуанзанд л хооллодог байх даа. Би өнөөдөртөө эндээс явах хэрэгтэй байна.

	— Хэрэгтэй байна аа?

	Рудин учиртайхан инээмсэглээд

	— Тийм ээ, хэрэгтэй. Намайг орон нутаг бараадуулахаар нутагт минь явуулсан юм.

	— Та надтай хамт хооллохгүй юу гэхэд

	Рудин анх удаагаа Лежневын нүд рүү эгцлэн хараад

	— Та надтай хамт хоол зооглооч гэв үү? гэж Рудин асуув.

	— Тийм, Рудин минь, хуучнаараа, найз дундаа. Тэгэх үү? Би тантай дайралдана гэж зүүдэлсэнгүй. Дахиад хэзээ уулзаж учрахыг бурхан мэдэг. Та бид ингэж салж яахан болох билээ! гэхэд

	— Болгоогтун. Би дуртай байна гэв.

	Лежнев Рудины гарыг атгаж, зарцаа дуудаж хоол захиалаад, мөсөнд суулгасан лонх шампан авчрахыг зарлиг болгов.

	 

	* * *

	 

	Хоол идэх зуураа Лежнев Рудин хоёр, тохиролцсон мэт, оюутан ахуй цагаа, эндэж осолдсон, эсэн мэнд яваа нөхдийгөө, энэ тэрийг их л ярилаа. Анхандаа Рудин дургүй байртай ярьж байснаа хэдэн хундага дарс уугаад царай нь улаа бутрав. Эцэст нь зарц сүүлчийн зууш авчирлаа. Лежнев босож хаалга түгжээд ширээ рүү буцаж ирэн Рудины өөдөөс эгц харж хоёр гараараа эрүүгээ тулан суугаад

	— За тэгэхлээр одоо, би тантай салсан тэр цагаас хойших өөрт чинь тохиолдсон тэр бүгдийгээ надад ярихгүй юу? гэж Лежнев өгүүлсэнд Рудин Лежнев руу харав.

	«Бурхан минь! Хөөрхий амьтан ингэж их өөрчлөгдөх гэж дээ! хэмээн Лежнев дахин бодов.

	Хэдийгээр ойртон буй өтлөх шинж хэдийнээ орж амжсан авч Рудины царай, ялангуяа бид түүнтэй өртөөн дээр дайралдсанаас хойш бага өөрчлөгджээ. Гэхдээ царайны өнгө өөр болжээ. Харц нь өмнөө болж: нэг үе удаашрах, нэг үе зорилгогүй ухасхийх хөдөлгөөнд нь, зэвүүн огцом ярианд нь ер нь бүхэл биед нь, итгэл найдвар, биеэ дөвийлгөх сэтгэлээр дүүрэн залуучууд ерөнхийдөө гайхуулж явдагчлан, түүний урьдын гайхуулж явсан худал хуурмаг гунигаас хол ялгаатай туйлын их ядаргаа, далдын битүү шаналгаа илрэх ажээ.

	— Өөрт тохиолдсон бүгдийгээ би танд ярих уу? гэж Рудин эхэлснээ, — Бүгдийг ярьж болохгүй, ер нь ярихын ч хэрэггүй... Би бишгүй нэг зовлоо. Дан ганц биеэрээ хэрэн тэнэсэнгүй бас сэтгэлээрээ тэнэлээ. Бурхан минь! Миний урам хугараагүй хүн амьтан ч үгүй боллоо. Ойртож хавьтаагүй хүн ч үгүй боллоо! Тийм ээ, хүнгүй! гэж Лежневын нэг л онцгой өрөвдсөн байртай өөр лүүгээ харахыг ажиж давтан хэлээд, — Хэчнээн ч удаа миний өөрийн үг намайг дайсагнав даа. Гэхдээ би үүнийг өөрийн амаар яриагүй, харин санал бодлыг минь хуваалцсан хүмүүсийн амаар ярьж байна! Хэчнээн ч удаа би хүүхдийн уур уцаараас ташуураар гуядахад сүүлээ шарвахыг хэдийнээ больсон морины мэдээ нь алдарсан байдал руу шилжив дээ. Хэчнээн удаа би баярлаж, горьдож, өшөөрхөж, дэмий доромжлуулж явав даа! Хэчнээн удаа шонхрын зоригоор дүүлэн нисээд дунг нь дайрсан эмгэн хумс шиг мөлхөн буцаж ирэв дээ!.. Байгаагүй газаргүй, яваагүй замгүй боллоо!.. Зам дандаа шавартай байх юм гээд Рудин яльгүй эргэн цааш ярих гэтэл Лежнев яриаг нь тасалж:

	— Хүүш ээ, бид урьд бие биеийгээ «чи» гэж ярьдаг сан, хуучнаа сэргээе... тэгэх үү? Чи гэж ярихын төлөө ууя! гэв.

	Рудин сэрдхийн өндийхөд харцанд нь үгээр гаргаж болохооргүй нэг юм бүрэлзэн өнгөрөв.

	— Ууя, найз чамд баярлалаа, ууя гэж тэр хэлэв.

	Лежнев Рудин хоёр нэг нэг хундагыг тогтоов.

	— Чи мэдэж байна уу намайг мэрж, мөлжиж, надад бүр амар заяа үзүүлдэггүй ямар нэг өт хорхой байна. Тэр хорхой намайг хүмүүс рүү түлхэж, хүмүүс эхлээд миний нөлөөнд автаж, дараа нь... гэж Рудин инээмсэглэн «Чи» гэдэг үгийг нухацтайгаар давтан хэлэв.

	Рудин гараа дэмий хөдөлгөв.

	— Тантай... чамтай салснаас хойш би их юм үзэж, амсаж явлаа. Би амьдралаа зохиож, шинэ юмны хойноос олон удаа хөөцөлдөж явсаан, тэгэхэд одоо хар даа! гэхэд нь

	— Чамд тэвчээр байсангүй гэж Лежнев өөртөө хэлэх мэт дуугарав.

	— Надад тэвчээр байгаагүй гэж чи юунд нь ярьж байгаа юм бэ? Би ер нь хэзээ ч юу ч бүтээж чадаагүй. Ер нь тэгээд найз минь, хөл дороо хөрсгүй байхад, тэгээд өөрийнхөө суурийг тавих хэрэг өөрийн толгой дээр ирсэн цагт юмыг бүтээнэ гэдэг бэрх юм! Би бүх л долоон булчирхайгаа, өөрөөр хэлбэл, өөрийн урагшгүй явдал бүхнээ чамд тоочихгүй. Юм болгон бүтэмжтэй болж байгаа мэт санагдаж байсан, үгүй ээ бүтэмжтэй болох болов уу гэж найдаж эхэлж байсан өөр хоорондоо тэмээ, ямаа шиг ялгаатай амьдралынхаа тохиолдлоос ганц хоёрыг өгүүлье... гээд Рудин хэдийнээ шингэрсэн буурал үсээ, дээр цагт өтгөн буржгар хар үсээ хойшлуулж байсан тэр гарынхаа хөдөлгөөнөөр хойшлуулав.

	— За сонсож бай. Би Москвад нэг хачин жигтэй ноёнтонтой учирсан юм. Тэр их хөлтэй, өргөн уудам эзэмшил газартай, албан хаадаггүй хүн байсан сан. Түүний гол ганц шунал нь шинжлэх ухаан, ер нь шинжлэх ухаанд дуртай байлаа. Энэ шунал чухам яагаад түүнд бий болсныг би одоо болтол ухан ойлгож чаддаггүй юм! Тэр шунал нь түүнд тормон дээр тооно тэгнэх гэгч шиг зохидоггүй байсан юм. Тэр өөрийгөө дээд зэргийн ухаантай гэх боловч ярьж бараг чаддаггүй ердөө нүдээ харцаар эргэлдүүлэн, толгойгоо учиртайхан сэгсэрдэг байлаа. Найз минь, би байгалиас заяасан тийм хүнтэй ер тааралдаж яваагүй... Смолен мужид дан элс, өөр юу ч үгүй, нэг ч мал зулгаахын аргагүй алдаг оног ногоотой тийм газар байдаг сан. Түүнд бүтэх юм гэж ер байдаггүй. Бүх юм түүнээс холдож зугтана. Тэгээд бас амархаан болгох юмыг хэцүүгээр болгох одонд төрсөн хүн дээ. Хэрвээ энэ түүний тушаалаас хамаардаг сан бол дэргэдэх хүмүүсээ шороо үмхүүлэх хүн. Тэр цуцалтгүй ажиллаж, бичиж, уншина. Шинжлэх ухааны хойноос цаанаа нэг цөхрөлтгүй, нүгэлтэй тэвчээртэй хөөцөлддөг сөн. Бие тоох явдал маш их, бас хатуу ааштай, ганцаараа суудаг, мөн гайхалтай жигтэйгээрээ алдаршсан хүн. Би түүнтэй танилцсан юм... за тэгээд би түүнд тоогдохгүй юу даа. Үнэндээ би түүнийг удалгүй ойлгосон. Гэхдээ түүний юманд тэмүүлэх чанар миний сэтгэлийг хөдөлгөсөн юм. Үүний сацуу тэр, өөрөөр нь дамжуулан өдий төдий сайн үйлийг бүтээх, чухал ашгийг олж болох, тийм аргыг эзэмшсэн хүн. Би тэднийд сууж байгаад сүүлдээ нутагт нь цуг очсон юм. Янз янзын юм санаж сэдэхийг би мөрөөддөг байсан болохоор миний төлөвлөгөө гэдэг ч уулын чинээ байлаа л даа гэж Рудин ярив.

	— Ласунскаягийнд байсан шигээ юу гэж Лежнев цайлганаар инээмсэглэн өгүүлэв.

	— Юуны чинь! Би тэгэхэд, миний хэлсэн үг юу ч болохгүй гэж дотроо ойлгож байсан. Гэтэл тэнд... тэнд бол миний өмнө шал ондоо юм тулгарсан... Би газар тариалангийн ном судар авч явлаа... Үнэндээ би нэгийг нь ч дуустал уншаагүй... За тэгээд ажилдаа оров оо. Анхандаа, миний санаснаар бүтэж өгөхгүй л байлаа. Харин сүүлдээ бүтэж байх шиг санагдсан. Миний шинэ найз ердөө дуугай суун, намайг харж, өөрөөр хэлбэл ер нь надад тодорхой хэмжээгээр саад болоогүй юм. Тэр миний саналыг хүлээж авч, түүнийг гүйцэтгэдэг, тэгэхдээ шургуу, нарийн чанд, битүүхэндээ үл итгэсэн байртай, мөн бүх юманд өөрийнхөөрөө зүтгэнэ. Тэр санаа бодол бүхнээ нэн хайрладаг. Санаа бодол руугаа, шүрэн хорхой ногооны үзүүр өөд авирч байгаа юм шиг хүчлэн мацаж, түүн дээрээ жигүүрээ засаж, нисэхийг завдаж байгаа мэт сууж, сууж гэнэт уначхаад дахиад л авирна... Миний энэ бүх адилтгалд бүү гайхаарай. Энэ бүхэн тэр үед миний сэтгэлд оргилж байсан юм. Ингэж би хоёр жил хэртэй үйлээ үзлээ. Хэдийгээр би оролдлоготой ажилласан боловч ажил хэрэг маань урагш муутай байлаа. Би ядарч, найз маань намайг залхааж, би ч түүний хорыг малтаж, тэр намайг хөлийн ороолт адил дарлах боллоо. Түүний үл итгэх байдал битүүлэг уур уцаарт шилжиж, найгүй сэтгэлд хоёул автагдаж юуны ч талаар ярьж чадахыг байлаа. Миний нөлөөнд автахгүй гэдгээ тэр надад далдуур, гэхдээ зогсоо зайгүй баталж гарав аа. Миний мэдэл нэг бол гажуудаж, нэг бол бүрмөсөн хүчингүй боллоо... Газрын эзэн ноёныд оюун ухааны дасгал хийлгэдэг, бусдын юмаар гэдсээ дүүргэгч ямар нэг амьтан гэдгээ би эцэст нь ойлгосон юм. Цаг хүч хоёроо дэмий үрэх нь надад хөөрхийлөлтэй, өөрийн хүлээсэн найдлагадаа дахин, дахин хууртсанаа мэдэхэд харамсалтай боллоо. Би явахдаа юу орхигдуулснаа их сайн мэдсэн юм. Гэвч би аргыг нь олж чадсангүй. Би өөрийн нүдээр үзсэн, миний найзыг дэндүү эвгүй талаас нь харуулсан, бэрхтэй хийгээд зэвүү хүргэсэн нэг явдлын уршгаар нэгэн өдөр түүнтэй нэгмөсөн түнжин хагарч, герман бурамтай холимог талын гурилаар хийсэн баримал, хоолны сав, ёсорхог амьтныг орхиж явсан юм.

	— Өөрөөр хэлбэл, амин тэжээлээ орхио шив хэмээн Лежнев өгүүлээд хоёр гараа Рудины мөрөн дээр тавив.

	— Тэгсээн. Би хоосон зайд хөнгөн хуудам ганцаар дахин үлдсэн юм. Дуртай зүг рүүгээ нисмээр... хөөе ууцгаая!

	— Чиний эрүүл мэндийн төлөө! Чиний эрүүл мэндийн төлөө, Покорскийн дурсгалд... Тэр ч мөн үгээгүй хоосон үлдэж амжжээ гээд Лежнев хэлээд өндийж Рудины духыг нь үнсэв.

	— Миний явсан суусан явдлын наад захынхаас нь гэвэл ийм байна даа. Цааш нь үргэлжлүүлэх үү? гэж Рудин хэсэг дуугүй байснаа асуув.

	— Үргэлжлүүл, үргэлжлүүл.

	— Ай, зайлуул! Ярих ч дургүй хүрэх юм даа. Ярьсаар байгаад ядарч байна, найз минь... Гэвч тэгж заяаснаас хойш яая гэх вэ. Газар бүхнээр хэрэн тэнэж... дашрамд, би чамд нэгэн итгэмжтэй нөлөө бүхий тушаалтныд нарийн бичгийн даргаар ороод юу болсноо ярьж болох л байна. Гэвч энэ явдал биднийг дэндүү хол аваачих юм даа... Газар бүрээр хэрэн тэнэж эцэст нь би... бүү шоолоорой... ажил хэрэгч, дадлагатай хүн болохоор шийдлээ. Нэг ийм тохиолдол тааралдсан юм, юу гэвэл: Би нэг нөхөртэй... аягүй бол чи түүний тухай сонссон ч байж болно... Курбеев гэж нэг хүнтэй танилцлаа... дуулаагүй юу?

	— Үгүй ээ, дуулаагүй юм байна. Рудин минь, чи ийм ухаантай хүн байж... тоглож хэлж байгааг минь уучлаарай... албархаг хүн болох нь өөрийн хэрэг биш гэдгээ тааварласангүй юу?

	— Тийм биш гэдгийг мэдэж байна, найз минь. Гэвч ажил хэрэг гэдэг юу юм бэ? Хэрэв чи Курбеевыг үзсэн болоосой нь! Чи түүнийг зүгээр нэг хоосон чалчигч гэж бүү бод. Намайг дээр цагт уран үгтэй байсан гэлцдэг. Би түүний өмнө ерөөсөө юу ч болохгүй. Тэр бол гайхалтай эрдэмтэй, юм мэддэг, бүтээлч, худалдаа үйлдвэрийн хэрэгт толгой хүн байсан юм. Хамгийн бэрх, санаанд орохооргүй төслүүд түүний ухаанаас оргилно. Бид хамтарч нийтийн ашигтай үйл хэрэгт өөрсдийн хүчийг хэрэглэхээр шийдсэн юм... 

	— Ямар хэрэгт сэн бол?

	Рудин доош хараад

	— Чиний инээд хүрнэ гэв.

	— Яалаа гэж? Үгүй ээ, би инээхгүй гэхэд

	— Бид К... мужийн нэг голыг хөлөг онгоц явдаг болгохоор шийдэв ээ гэж Рудин тавгүй инээмсэглэн өгүүлэв.

	— Тэгээд яаж! Тэр Курбеев чинь хөрөнгөтөн байж таарах нь ээ дээ!

	— Тэр надаас ядуу байсан юм хэмээн Рудин өгүүлээд, буурал толгойгоо алгуурхан тонгойлгов.

	Лежнев учир зүггүй инээснээ, гэнэт зогсож, Рудины гараас барьж

	— Уучлаарай найз минь, би ингэнэ гэж огт санасангүй, за тэгээд, та нарын ажил хэрэг цаасан дээр үлдээ юу? гэв.

	— Тийм биш ээ. Хийж эхэлсэн юм. Бид ажилчид хөлсөлж... тэгээд л ажилдаа орцгоосон. За ингээд янз янзын саад бэрхшээл тохиолдлоо. Нэгдүгээрт, тээрмийн эзэн биднийг яагаад ч ойлгож өгдөггүй, бас түүнээс гадна машингүйгээр бид усыг нь аргалж чаддаггүй. Машин авъя гэхээр мөнгө хүрдэггүй. Зургаан сар бид газар гэрт суулаа. Курбеев ердөө талхаар хооллоно. Би ч бас гэдэс дундуур л байлаа. Гэхдээ ингэж байсандаа харамсдаггүй юм. Тэндхийн байгаль гайхамшигтай сайхан, бид чармайхаараа чармайж, худалдаачдыг ятгаж, захиа, заавар бичиж байлаа. Ингээд би сүүлчийнхээ улаан мөнгийг тэр төсөлд өргөснөөр дуусгал болсон юм даа.

	— За миний бодоход, чиний эцсийнхээ улаан мөнгийг өргөсөн нь гайгүй хэрэг гэж Лежневын өгүүлэхэд,

	— Ёстой гайгүй хэрэг гээд Рудин цонхоор харав.

	— Харин төсөл бол тийм муугүй, учиргүй их ашгийг авчирч чадах байсан юм.

	— Нөгөө Курбеев чинь хаашаа алга болсон бэ? гэж Лежнев асуув.

	— Тэр үү? Одоо Сибирьд байгаа. Алтны үйлдвэрийн эзэн болсон. Түүнийг өөртөө өмч хөрөнгөтэй болохыг нь чи үзнэ ээ. Тэр алга болохгүй нөхөр.

	— Магадгүй, гэвч чи мэдээж өөртөө өмч хөрөнгөтэй болохгүй л биз дээ.

	— Би юу? Яах вэ! Гэхдээ би чиний нүдэнд байнга хоосон харагддагаа мэдэж байна.

	— Чи юу? Боль л доо нөхөр минь! Чиний ганцхан сүүдэртэй тал байнга миний нүдэнд тусдаг нэг үе байсан, харин одоо би чамайг үнэлж сурсан учир надад итгэ. Чи өөртөө өмч хөрөнгөтэй болж чадахгүй... Үүнд чинь би чамайг хайрлаж байна... Өршөөгтүн!

	Рудин инээх аядаад

	— Үнэн хэрэг дээрээ юу? гэхэд нь

	— Үүнд чинь би чамайг хүндэтгэж байна. Чи намайг ойлгож байна уу? гэж Лежнев хэлэв.

	Хоёулаа дуугүй болов.

	— Яах вэ, дараагийнх руугаа орох уу? гэж Рудин асуув.

	— Тэг, тэг.

	— Болгоогтун, энэ бол гурав дахь бөгөөд сүүлчийн явдал. Энэ явдлаас би дөнгөж сая салсан. Гэвч би чамайг чилээгээгүй биз?

	— Ярь, ярь.

	— За ингээд, нэг удаа би завтай цагтаа бодлоо... Завтай цаг ч надад байнга их байлаа... Надад үзсэн харсан ч их, сайны ерөөл... гэж бодлоо... Надад байгаа сайны ерөөлийг чи үгүйсгэхгүй юм байгаа биз дээ?

	— Яалаа гэж!

	— Бусад бүх юман дээр би аль нэг хэмжээгээр гутамшиг болсон... Дэмий ингэж амьдрахаар... сурган хүмүүжүүлэгч, жирээр ярихад багш болж би яагаад чаддаггүй юм... гээд Рудин зогсож амьсгаа аваад, — Дэмий амьдрахаар юу мэддэгээ бусдад дамжуулахыг оролдвол дээргүй болов уу, магадгүй, магадгүй ингэвэл миний мэдлэгийн бага сага ашиг гарч мэдэх юм. Авьяас минь гоц, бас би хэлээ мэдэх санж гэж бодоод би энэ шинэ хэрэгт өөрийгөө зориулахаар шийдлээ. Орон тоо олно гэдэг төвөгтэй байв. Би тусгай хичээл заах дургүй. Анхан шатны сургуульд надад хийх юм гэж юу ч байхгүй байлаа. Явж, явж эндхийн дунд сургуулиас надад багшийн орон тоо олдлоо.

	— Багшийн гэнэ ээ? гэж Лежнев асуув.

	— Оросын уран зохиолын багшийн орон тоо. Чамд гэхэд, би ямар ч ажилд, энэ ажилд шиг тийм ид хавтайгаар орж байгаагүй билээ. Залуучуудтай ажиллах санаа намайг зоригжуулав. Би удиртгал лекцийг бичих гэж гурван долоо хоног суулаа.

	— Чамд лекц байхгүй гэж үү? хэмээн Лежнев яриа таслав.

	— Байхгүй ээ, нэг тийш нь алга болгочихсон билээ. Бичсэн лекц зүгээр болж, аятайхан ч санагдлаа. Сонсогчдын маань үнэн сэтгэлээсээ анхаарч, оролцож, тэр ч байтугай гайхсан байртай өгөөмөр, залуу нүүр царай нь нүднээ тусав. Би индэр дээр гарч лекцээ чичиргэнэн уншлаа. Лекц маань цаг гаруй хугацаанд таарах байх гэж санасан чинь, хорин минутад уншаад дуусчихлаа. Тэнд байцаагч гэж мөнгөн хүрээ бүхий нүдний шилтэй, богинохон хиймэл үстэй, хүйтэн царайтай өвгөн сууж, миний тал руу үе үе толгойгоо гилжийлгэнэ. Намайг уншиж дуусангуут босон харайгаад «зүгээр болж байна, зөвхөн яльгүй дээгүүр, санаа бүрхэгдүү, жинхэнэ зүйлийнхээ талаар бага орж» гэж надад хэлэв. Сургуулийнхан ч зүйн хэрэг, намайг харцаараа хүндэтгэн үзэв. Залуучууд чухам юугаараа үнэтэй байна даа! Хоёр дахиа би биччихсэн лекц авчирсан, гурав дахийгаа бас... цааш нь би цээжээр зохиож ярьдаг болов оо.

	— Тэгээд амжилт олов уу даа? гэж Лежнев асуув.

	— Их амжилт олсоон. Сонсогчид үй түмээрээ ирж, би тэдэнд сэтгэлдээ байсан бүх юмаа дамжуулдаг байлаа. Тэдний дотор үнэхээр гайхалтай гурав, дөрвөн хөвүүн байсан сан. Бусад нь миний лекцийг муу ойлгоно. Гэвч ойлгодгууд нь заримдаа надаас асууж зовоодог байсныг би хүлээх хэрэгтэй юм. Гэхдээ би гутаж гуниагүй, намайг бүгд хайрладаг байсан. Давтлага дээр би бүгдэд нь хангалттай дүн тавьдаг байсан юм. Тэгтэл миний эсрэг нууц явууллага эхлэв ээ... Үгүй ээ! Ямар ч нууц явууллага болоогүй, харин би зүгээр өөрийн биш орчинд орсон юм. Би бусдыг хавчиж, тэд ч намайг шахсан юм. Би сургуулийнханд, оюутнуудад тэр болгон уншдаггүйгээр уншдаг байсан. Сонсогчид маань миний лекцээс бага юм бодож боловсруулна. Баримт сэлтийг би өөрөө муу мэднэ. Би өөрт ноогдсон ажлын хүрээнд миний сэтгэл ханаагүй... Энэ бол миний сул тал гэдгийг чи мэдэж байгаа. Би үндсэн өөрчлөлт хийхийг завдсан юм. Чамд андгайлахад, энэ өөрчлөлтүүд чухал ч амархан ч байлаа, эд бүхнийг би анх нөлөө үзүүлж байсан, сайн санаатай, үнэнч шударга захирлаар дамжуулж хийхийг найдсан билээ. Түүний эхнэр ч надад тусалдаг байсан. Найз минь, би амьдралдаа тийм эмэгтэйтэй цөөхөн учирсан. Тэр дөч орчим нас хэдий нь хүрсэн авч сайнд итгэж, арван наймт шиг бүх сайханд дурлана. Бас өөрийн бодлыг хэнбэ гуайн ч өмнө хэлэхээс айхгүй. Би түүний цэвэр үнэнч, ариун шударгыг хэзээ ч мартахгүй. Түүний зөвлөгөөгөөр би төлөвлөгөө бичсэн байсан... Гэвч төдхөн намайг ухаж төнхөж, түүний өмнө нэрийг минь гутаасан билээ. Ялангуяа Пигасовын байрын, түүнийг бодвол ажил хэрэгч, юунд ч итгэдэггүй, намхан нуруутай, хурц, хор шартай, тооны багш намайг хорлосон юм... Ингэхэд Пигасов маань сэрүүн тунгалаг уу?

	— Амьд, нэг бэртэгчин эмэгтэйтэй суусан гээч, тэр нь Пигасовыг зоддог гэлцэх юм.

	— Хохь нь! За, Наталья Алексеевнагийн бие сайн уу?

	— Сайн

	— Сайн сайхан яваа юу?

	— Сайн яваа

	Рудин дуугүй болсноо

	— Би юуны тухай ярьж байлаа байз... аа тийм! Тооны багшийн тухай. Тэр намайг үзэн ядаж, миний лекцийг галын наадамтай адилтгаж, төдийлөн сайн ойлгомжгүй хэллэг бүгдийг гарч ирэнгүүт л өлгөж авна. Тэр ч байтугай арван зургаадугаар зууны нэг хөшөөний талаар намайг нэг удаа мад цохисон... Гол нь тэр миний санал бодлыг хардаж сэжиглэж эхэлсэн. Миний сүүлчийн савангийн хөөсийг тэр зүү лугаа адил хатгаж хагалсан юм. Миний өнөө эвлэрээгүй зааварлагч, захирлыг сөргөөж миний эсрэг тавив. Би мөчөөгөө өгсөнгүй, ширүүлж өнөөх маань дарга нарын сонорт хүрч нэг явдал болов оо. Ингээд би огцрохоос гарцаагүй болсон юм. Би үүгээр ч зогсоогүй, надтай тэгж наадаж болохгүй гэдгийг үзүүлэх гэж бодсон... Гэвч намайг яасан ч дур байсан юм... Одоо би эндээс зайлах хэрэгтэй гэв.

	Нам гүм болж, хоёр найз толгой гудайлган суув.

	Рудин эхлэн дуугарч

	— За найз минь, би одоо Кольцовоос

	 

	Гишгэх газар алга байхад

	Гэнэн залуу нас минь 

	Хаана намайг авчирч 

	Хал зовлон үзүүлнэ вэ

	 

	гэсэн ганц хоёр мөрийг хэлж чадах байна. Ингэхэд би ямар ч юманд тохирч таарахгүй байлаа гэж үү? Миний хувьд тохирох ажил энэ ертөнцөд алга гэж үү? Энэ асуултыг би өөртөө байнга тавьж, өөрийн нүдний өмнө биеэ доромжлохыг яаж ч оролдлоо гэсэн төдийлөн хүн болгонд байдаггүй хүч өөртөө байгааг мэдрэхгүй байж чадахгүй юм! Энэ хүч юунаас болж үр дүнгүй үлдэж хоцорно вэ? Өөр бас чамтай хамт гадаадад байх үед би биедээ эрэмшсэн, хуурамч байсныг санаж байна уу... Яг тэр үед би юу хийхээ тодорхой ухамсарлаагүй, үгийг ханатлаа сонсож, хий үзэгдэлд итгэдэг байсан билээ. Одоо бол ч би юу хийх хүсэлтэй бүхнээ олны өмнө чанга хэлж чадна гэдгээ чамд андгайлъя. Надад эрс тэс нуух юм огт алга. Учир нь би бардаагаар, энэ үг бүрэн утгаараа, итгэмжтэй хүн билээ. Би хүлцэж, байдалд тохирохыг хүсэж байна. Бага ч болов ойрын зорилгод хүрч, өчүүхэн ч болов ашиг олохыг бодох юм. Гэтэл үгүй юм! Болж өгөхгүй юм! Энэ юу гэсэн үг вэ? Бусад шиг амьдарч ажиллахад надад юу саад болно вэ?.. Би ердөө энэ тухай л одоо мөрөөдөж байна. Гэвч би арайхийж нэг тодорхой ажилд орж, тодорхой байр суурь дээр тогтож ядаж байтал хувь заяа намайг түүнээс зайлуулах юм... Би хувь заяанаасаа айх боллоо... Энэ бүхэн юунаас болно вэ? Энэ тааврыг надад шийдэлцээч!

	— Тааврыг! хэмээн Лежнев давтаад, — Энэ бол үнэн. Чи миний хувьд дандаа таавар байсан. Тэр ч байтугай залуудаа ямар нэг яльгүй төрхгүйтсэнийхээ хойд талд чи гэнэт зүрх чичрэм юм ярьж, тэгээд л эхэлдэг... Гэвч чи миний юу хэлэх гээд байгааг мэдэж байна уу... Тэр үед хүртэл би чамайг ойлгоогүй юм.Түүнээс ч болж би чамд дургүй болсон... Хүч бол чамд учиргүй их, туйлын зорилтод хүрэх эрмэлзэл цуцашгүй юм... гэхэд

	— Ам, ердөө ам! Ажил хэрэг байгаагүй юм! гэж Рудин яриа таслав.

	— Ажил хэрэг байгаагүй! Ямар ажил хэрэг... 

	— Ямар ажил хэрэг гэнэ ээ! Пряженцев шиг өөрийн хөдөлмөрөөр сохор эмгэн, түүний бүх гэрийнхнийг тэжээх... Чиний ажил ч энэ дээ.

	— Тийм, тэгэхдээ сайхан үг ч гэсэн бас ажил хэрэг мөн.

	Рудин Лежнев өөд дуугайхан харж, толгойгоо алгуурхан сэгсрэв.

	Лежнев нэг юм хэлэх гэснээ нүүрээ илээд

	— Тэгэхээр чи хөдөө явж байна уу? гэж сүүлд нь асуув.

	— Тийм.

	— Чамд хөдөө гэхээр юм байгаа юм уу?

	— Тэнд жаал зугаа юм үлдсэн, хоёр албат, нэг албатын оронцог, яс тавих газар бий. Чи намайг «ёжилж хэлэлгүйгээр өнгөрсөнгүй» гэж энэ минутад бодож байж болох юм. Ёгтлол намайг бүр хөнөөж, намайг залгижээ. Би эцсээ хүртэл үүнээс салж чадахгүй байна. Харин миний саяын хэлдэг бол ёжлол биш. Энэ цагаан үс, энэ үрчлээ бол найз минь ёгтлол биш, энэ уранхай тохой бол ёжлол биш. Чи надад үргэлж ширүүн байсан, бас шударга ч байсан. Гэвч бүх юм дууссан хойно одоо ширүүлээд байх юм алга. Дэнгийн тос ширтэж, дэн өөрөө бөхөж гол нь хариугүй дуусах нь... Найз минь явж явж үхэл л эвлэрүүлэх ёстой... 

	Лежнев босон харайгаад

	— Рудин! Чи үүнийг яах гэж ярьж байгаа юм бэ? Чамд би ингэж яриулах юу хийсэн юм бэ? Би яаж чиний үнэн цагааныг шийдэж чадах юм бэ? Чиний хонхойж орсон хацар, нүүрний үрчлээсийг чинь хараад чамайг тоглоом хийж байна гэж бодвол би хүний мөсөөр тааруухан хүн болж таарна аа даа? Би чамайг юу гэж боддогийг чи мэдмээр байна уу? Болгоогтун! Миний бодоход, ер нь хүн... өөрийн авьяас билигтэйгээр чадахгүй юм гэж үгүй. Хэрэв хүсвэл одоо ямар ч газрын баялгийг эзэмшиж чадахгүй гэх газаргүй. Харин би түүнийг хоргодох байргүйгээр, өлөн зөмөг угтаж байна гэв.

	— Би чиний харамслыг төрүүлж байна гэж Рудин сулхан өгүүлэв.

	— Үгүй, чи алдаж байна. Чи хүндэтгэлийг надад ойлгуулах гэж байна. Өөр яах вэ. Чамайг улиран өнгөрөх он жилийг өөрийн найз, тэр газрын эзнийдээ өнгөрөөхөд чинь хэн саад болоод байгаа юм? Хэрэв чи зөвхөн түүний аясыг дагавал чиний байдал бэхжих сэн гэдэгт би бүрнээ итгэнэ. Юунаас болж чи дунд сургуульд зохицож чадаагүй юм? Жигтэйхэн хүн юм аа! Юунаас болж ямар ч санаагаар ажил хэргийг эхэллээ гэсэн тохиолдол бүрд, ямар ч ашигтай байлаа ч муу хөрсөнд үндсийг суулгаж чадалгүй, өөрийн хувийн ашгийг урьтал болгон заавал дуусгана вэ?

	— Би хамхуул болж төрсөн юм. Би тогтож чадахгүй нь хэмээн Рудин уйтгартай инээмсэглэн өгүүлэв,

	— Энэ үнээн, гэвч чиний надад анх хэлсэнчлэн, чамд өт байгаадаа чи тогтож чадахгүй байгаа биш ээ... Чамд өт байгаа биш. Баяр ёслолын яршиг төвгийн санаа биш. Үнэнд тэмүүлэх хайр сэтгэлийн гал чамд ноцож байна. Тэр гал чамд, чиний бүх будилааныг харгалзалгүйгээр, өөрсдийгөө амиа бодогч гэж үздэггүй, чамайг далдуур үймүүлэгч гэж нэрлэдэг олон хүнээс илүү хүчтэй дүрэлзэж байгаа нь ил байна. Би анх чи байсан бол хэдийнээ өөрийн өтийг дарж бүгдтэй эвлэрч зохицох байсан. Харин чамд хор шар нэмэгдээгүй байна. Чамайг өнөөдөр, мөн одоо ч гэсэн залуу хүн шиг шинэ ажилд дахин ороход бэлэн байна гэдэгт би итгэж байна.

	— Үгүй, найз минь, би одоо ядарчээ. Би боллоо хэмээн Рудин өгүүлэв.

	— Ядарлаа! Өөр хүн бол хэдийнээ мажийсандаа. Чи үхэл эвлэрүүлдэг гэж байна. Тэгвэл амьдрал эвлэрүүлдэггүй юм гэж санаж байна уу? Хэн амьдрахдаа бусдад хүлцэнгүй байж эс чадвал, тэр өөрөө хүлцэнгүй байж таарахгүй. Тэр хүлцэнгүйгээр дутагдахгүй гэж хэн хэлж чадах вэ? Чи юу чадахаа хийлээ... чадах чинээгээрээ тэмцлээ... Түүнээс илүү яах вэ? Бидний зам саллаа... 

	— Найз минь, чи надаас шал өөр хүн гэж Рудин санаа алдан яриа таслав.

	— Бидний зам салсан, магадгүй, миний байдал, хүний сэтгэл, бусад жаргалтай нөхцөлийн ачаар, намайг гар хумхин ургаа хад шиг суугаад үзэгч болон үлдэхэд надад саад болоогүй. Харин чи талбайд гарч, ханцуй шамлан хөдөлмөрлөж, ажиллах хэрэгтэй байсан. Бидний зам салсан... Гэвч бид бие биедээ ямар ойр, дөт байна, хар даа. Бид хоорондоо бараг санаа нийлж байна шүү дээ. Хагас дохио төдийд л бие биеэ ойлгож байна. Нэг сэтгэлээр өсөж бойжицгоосон билээ. Бид хоёр чинь мөхөж байгаа нийгмийн сүүлчийн төлөөлөгч болж шүү дээ? Урт удаан нас, урдаас минь тоссон урьдын тэр жилүүдэд бид дайсагналцаад салж чадахгүй байсаан. Гэвч биднийг хүрээлэх хүн цөөрч, шинэ залгамж үе биднээс өөр зорилго тийш, бидний дэргэдүүр өнгөрч байгаа одоо үед бид бие биеэсээ сайн зууралдах хэрэгтэй. Найз минь, тулгая, алив хуучныхаар Gaudeamus igitur!31 гэв.

	Хоёр найз хундага тулгаад уярсан агаад зохиомол, шууд орос хоолойгоор эртний оюутны дуу дуулав.

	— За ингээд чи хөдөө явж байна, хэмээн Лежнев дахин яриа эхэлж, чамайг тэнд удаан байна гэж би бодохгүй. Чиний хаана, яаж дуусахыг би төсөөлж мэдэхгүй байна... Гэвч чамтай юу ч тохиолдсон, чамд толгой хоргодох байр, оромж байнга бий гэж сана. Энэ миний гэр... дуулж байна уу, өвгөөн? Хүний санаа хүртэл эрэмдэг зэрэмдэг байх ёс бий. Тэр санаа орогнож тогтох байрыг эрэх нь зүйтэй юм гэв.

	Рудин босож:

	— Найз минь, баярлалаа чамд, баярлалаа! Би чиний энийг мартахгүй. Зөвхөн би хоргодох байраа олохгүй байна. Би амьдралаа бусниулсан, бас бодол санаагаа зүй ёсоор нь... зохицуулж чадсангүй... гэхэд Лежнев:

	— Дуугай! Хүн бүр байгаль яаж заяаснаар үлддэг юм. Түүнээс илүү юм шаардаж болохгүй! Чи өөрийгөө мөнхийн бядагч гэж байна... Чи байнга бадарчлан явах ёстой гэдгээ яаж мэдэж байгаа юм. Яаж мэдэх вэ, чиний хувьд дээд зэргийн тодорхойгүй зорилтыг чи үүгээрээ биелүүлэх ч юм бил үү. Бид бүгдээрээ бурхан тэнгэрийн доор явна гэдэг ардын мэргэн үг байдаг нь дэмий бус юм... гээд Рудинг малгайгаа авахыг хараад, — Чи явах нь уу, хонохгүй юу? гэв.

	— Явлаа! Баяртай, баярлалаа... Би тусгүйхэн төгсгөе.

	— Үүнийг бурхан мэднэ... Чи эргэлтгүй явлаа юу?

	— Явлаа. Баяртай. Надад муу юм битгий санаарай.

	— За надад ч гэсэн бас муу юм бүү санаарай... миний чамд хэлснийг бүү мартаарай. Баяртай:..

	Найз нөхөд тэврэлдээд Рудин шалмагхан гарч одлоо.

	Лежнев өрөөгөөр цааш, нааш хөлхөөд, гэгээвчийн өмнө зогсон бага зэрэг бодолхийлснээ: «Хөөрхий амьтан» хэмээн дуугарах төдий өгүүлээд ширээнээ сууж эхнэртээ захиа бичиж эхлэв.

	Гадаа салхи босож, хяхтнах шилийг уур омогтойгоор балбаж улин исгэрч байлаа. Намрын урт шөнө эхлэв. Тийм шөнө орох оронтой, хоргодох дулаан булантай хүнд сайхан болой... Чингээд орох орон, оочих аягагүй бүх хэрэн тэнэгчдэд бурхан туслах болтугай.

	 

	* * *

	 

	1848 оны зургаадугаар сарын 26-ны өдөр дундын бүгчим халуунд Парист «Үндэсний гар урчуудын» бослого нэгэнт бараг дарагдаад байхад, ариун Антоны захын давчуу гудамжны нэгэнд шугамын цэргийн суман нэг бэхлэлтийг байлдаанд эзлэв. Их бууны хэдэн удаагийн буудалтаар хориглолт хэдийнээ цөмөрчээ. Амьд үлдсэн түүний хамгаалагчид, хориглолтоо орхиж, ердөө амь зулбан гарах аргаа сүвэгчлэн байтал, гэнэт хориглолтын яг орой дээр, олон суудалт морин тэрэгний няц дарагдсан тэвш дээгүүр хуучин сюртуктэй, улаан ороолт бүсэлсэн, сагсгар буурал үсэн дээрээ сүрлэн бүрх тавьсан өндөр нуруутай хүн гарч ирлээ. Тэр нэг гартаа улаан туг, нөгөө гартаа муруй, мохоо сэлэм барьсаар дээш мацан, туг, сэлмээрээ даллангуутаа, ямар нэг юм бачуу нарийн хоолойгоор хашхирав. Венсений бууч түүн рүү шагайн буудав... Өндөр хүн тугаа алдаж хэн нэг хүний хөлд мэхийх аятай нүүрээрээ газар шаан унав... Сум яг зүрхийг нь нэвт гарчээ.

	— Tiens!32 on vient de tuer le Polonais33 хэмээн зугтагч insurgés34 нөгөөдөө өгүүлэхэд,

	— Bigre!35 гэж нөгөөх нь хариулаад бүх цонхны нь самбар хаалттай, их бага бууны суманд хана нь цоохортон сийчигдсэн байшингийн зоорь луу хоёул гүйн оров. Энэ «Polonais» бол Дмитрий Рудин байжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

